
አገራዊ ... ወደ ገጽ 4 ዞሯል

አብዱረዛቅ መሐመድ

ሐረር፦ ብዝኃነትን ያላከበረና ለብዝኃነት እውቅና 
ያልሰጠ ትውልድ አንድ እርምጃ ወደፊት መጓዝ አይችልም 
ሲሉ የሰላም ሚኒስትሩ አቶ ብናልፍ አንዱዓለም ገለጹ።

የኢትዮጵያ ፕሬስ ድርጅት በክልል ከተሞች 
እያካሄደው የሚገኘው ‹‹ስለኢትዮጵያ›› በተሰኘው 
የፎቶግራፍ አውደ ርዕይና የውይይት መድረክ አካል 
የሆነውና በሐረር ከተማ የተዘጋጀው ሦስተኛውን 

የውይይት መድረክ የመሩት አቶ ብናልፍ፤ ብዝኃነትን 
ማክበር የሁሉም ኢትዮጵያዊ እሴት መሆኑን ጠቁመው 
ለሀገር እድገት ያለውን ፋይዳም አብራርተዋል።

የሰላም ሚኒስትሩ አክለውም፣ “እኔ አውቅልሃለሁና” 
መገፋፋት ለሀገሪቷ እንደማይበጅ ተናግረዋል።

አቶ ብናልፍ ትውልዱን በሥነ-ምግባርና በእውቀት 
የመቅረጽ አስፈላጊነት ሲገልጹ፤ የሰለጠነች፣ ዴሞክራሲ 
የሰፈነባት፣ ሰላሟ የተረጋገጠና የበለጸገች ኢትዮጵያ 
እውን ለማድረግ ትውልዱ ታሪኩን በአግባቡ እንዲያውቅ 

“ብዝኃነትን ያላከበረ ትውልድ አንድ እርምጃ 
ወደፊት አይራመድም”

- የሰላም ሚኒስትር አቶ ብናልፍ አንዱዓለም

ማድረግ ይገባል ብለዋል።
አንድን ትውልድ ታሪኩን እንዳያውቅ ከተደረገ ከንቱ 

ትውልድ ይፈጠራል ያሉት አቶ ብናልፍ፤ መነሻውን 
ያላወቀ ትውልድ መድረሻውን እንደማያውቅም 
አስረድተዋል። ወጣቱ ታሪኩን በሚገባ ለማወቅ መትጋት፣ 
ማንበብና እናትና አባቶቹ እንዲሁም ታላላቆቹን ማክበር 
እንዳለበትም አሳስበዋል።

ፋንታነሽ ክንዴ

አዲስ አበባ፡- በ2014 በጀት ዓመት መጨረሻ አገራዊ 
የንጹህ መጠጥ ውሃ ሽፋኑን ወደ 64 ነጥብ 9 በመቶ 
ለማሳደግ እየሠራ መሆኑን የውሃና ኢነርጂ ሚኒስቴር 
አስታወቀ፡፡ 

በሚኒስቴሩ የመጠጥ ውሃ ጥናት፣ ዲዛይንና ግንባታ 
ክትትል ዳይሬክተር አቶ ታምሩ ገደፋ ለኢትዮጵያ ፕሬስ 
ድርጅት እንደገለጹት፤ በ2013 በጀት ዓመት መጨረሻ ላይ 
የነበረው የአገሪቱ የንፁህ መጠጥ ውሃ ሽፋን 58 ነጥብ 
አምስት በመቶ ነው፡፡ በ2014 በጀት ዓመት መጨረሻ 
አገራዊ የንጹህ መጠጥ ውሃ ሽፋኑን ወደ 64 ነጥብ ዘጠኝ 
በመቶ ለማሳደግ እየተሠራ ነው ብለዋል፡፡

ከአጠቃላዩ 58 ነጥብ አምስት በመቶ አገራዊ የንጹህ 
መጠጥ ውሃ ሽፋን ውስጥ በከተሞች ያለው ሽፋን ከ62 

አገራዊ የንጹህ መጠጥ ውሃ ሽፋኑን ወደ 
64 ነጥብ 9 በመቶ ለማሳደግ እየተሠራ ነው

ነጥብ ዘጠኝ በመቶ በላይ ሲሆን በገጠር ደግሞ ወደ 57 
ነጥብ ሦስት አካባቢ መሆኑን ያስታወሱት ዳይሬክተሩ፤ 
በተያዘው በጀት ዓመት መጨረሻ ላይ ሽፋኑን 64 
ነጥብ ዘጠኝ በመቶ ለማድረስ ጥረት እየተደረገ መሆኑን 
ጠቁመዋል፡፡

የመጠጥ ውሃ ሥራዎች በፌዴራል መንግሥትና 
የክልል መንግሥታት በሚመድቡት በጀት የሚፈጸሙ 
ናቸው ያሉት አቶ ታምሩ፤ እንደ አገር ያለውን የንፁህ 
መጠጥ ውሃ ሽፋን ከፍ ለማድረግ የተለያዩ ፕሮጀክቶቸ 
ተቀርጸው ተግባራዊ በመደረግ ላይ ናቸው፡፡

በፌዴራል ደረጃ እየሠሩ ካሉ ፕሮጀክቶች አንዱ 
በተደጋጋሚ በድርቅ በሚጠቁ አካባቢዎችና በቆላማ 
አካባቢዎች የሚተገበሩ 88 የውሃ ፕሮጀክቶች 
መኖራቸውን ጠቅሰው፤ ከእነዚህ  ፕሮጀክቶች መካከል 

አብዱረዛቅ መሐመድ

ሐረር፦ እኛ ኢትዮጵያውያን የብዙ የጋራ እሴቶች 
ባለቤትና ችግሮቻችንን በራሳችን መንገድ የመፍታት 
የረጅም ጊዜ ተሞክሮ ያለን ሕዝቦች መሆናችንን ማሳየት 
አለብን ሲሉ የቱለማ አባገዳና የኦሮሞ አባገዳዎች ሕብረት 
ጸሐፊ አባገዳ ጎበና ሆላ ጥሪ አቀረቡ።

አባገዳ ጎበና የኢትዮጵያ ፕሬስ ድርጅት ሀረር ከተማ 
ላይ  ባዘጋጀው ‹‹ስለኢትዮጵያ›› በተሰኘው የውይይት 
መድረክ ላይ  እንደተናገሩት፤ ኢትዮጵያውያን በርካታ 
የጋራ እሴቶች ያላቸውና ችግሮቻቸውን በራሳቸው 
መፍታት የሚችሉ ሕዝቦች ናቸው። አክለውም፣ “ይህን 
ዘመናት የተሻገረውን ባሕላችንን ማሳደግና ጠብቆ ማቆየት 
ይኖርብናል” ሲሉ አጽንዖት ሰጥተዋል።

በቅርቡ የሚጀመረው ሀገራዊ ምክክሩ ስኬታማ 
እንዲሆን የኢትዮጵያ ጉዳይ ይመለከተኛል የሚል ሰው 
ሁሉ ኃላፊነቱን ሊወጣ ይገባል ያሉት አባገዳ ጎበና፤ ሁሉም 
ኢትዮጵያዊ የሀገሩ ጉዳይ ስለሚመለከተው ተቀራርቦ 
መነጋገርና ሀገሪቱን ሊገነቡና ሊያሳድጉ ለሚችሉ ነገሮች 
ቅድሚያ ሊሰጥ እንደሚገባም አስረድተዋል።

“እኛ ኢትዮጵያውያን 
ችግሮቻችንን በራሳችን 

መፍታት የምንችል ሕዝቦች 
መሆናችንን ማሳየት 

ይኖርብናል”

- አባገዳ ጎበና ሆላ
“ብዝኃነትን... ወደ ገጽ 4 ዞሯል

“እኛ ኢትዮጵያውያን  ... ወደ ገጽ 4 ዞሯልአቶ ታምሩ ገደፋ

ዜና

   አዲስ አበባ፡-  ወደ ትግራይ ክልል የሚላኩ ሰብአዊ 
ዕርዳታዎች ለማሳለጥ መንግሥት እያደረገ ከሚገኘው 
ሁሉን አቀፍ ጥረት በተጓዳኝ አሸባሪው ሕወሓት 
ለጥፋት ዓላማው ሊጠቀምባቸው የሚችሉ ቁሳቁሶች 
እንዳይተላለፉ በትኩረት እንዲሠራ ምክትል ጠቅላይ 
ሚኒስትርና የውጭ ጉዳይ ሚኒስትር አቶ ደመቀ መኮንን 
አሳሰቡ፡፡

ምክትል ጠቅላይ ሚኒስትር እና የውጭ ጉዳይ 
ሚኒስትር አቶ ደመቀ መኮንን ወደ ትግራይ ክልል 
የሚሄደውን የሰብአዊ ድጋፍ ለማቀላጠፍ የሚደረገውን 
ጥረት በአፋር ክልል ሰርዶ ኬላ ተገኝተው ተመልክተዋል።

ምክትል ጠቅላይ ሚኒስትር እና የውጭ ጉዳይ 
ሚኒስትር አቶ ደመቀ መኮንን መንግሥት ወደ ትግራይ 
ክልል የሚላኩ ሰብአዊ ዕርዳታዎች ለማሳለጥ እያደረገ 
ከሚገኘው ሁሉን አቀፍ ጥረት በተጓዳኝ አሸባሪው 
ሕወሓት ለጥፋት ዓላማው ሊጠቀምባቸው የሚችሉ 
ቁሳቁሶች እንዳይተላለፉ በትኩረት እንዲሠራ አሳስበዋል። 
ባለድርሻዎችም ትኩረት እንዲሰጡም አስገንዝበዋል። 

መንግሥት በተለያዩ ክልሎች በሰው ሠራሽ እና 
የተፈጥሮ አደጋዎች ምክንያት ለተጎዱ ወገኖች ሰብአዊ 
ድጋፍ ለማድረግ ከተለያዩ ባለድርሻዎች ጋር በመሆን 
በትኩረት እየሠራ መሆኑን አመልክተው፤ ከዚህም 
ውስጥ የትግራይ ክልል ነዋሪዎች አንዱ መሆኑን ገልጸው 
ለተጎጂዎች ያልተገደበ ሰብአዊ ዕርዳታ አቅርቦትን የበለጠ 
ለማሳለጥ ከዓለም ምግብ ፕሮግራም እና ከሌሎች አጋሮች 
ጋር በቅንጅት እየተሠራ ነው። 

የሰብአዊ ዕርዳታው በቀን እስከ 200 ኮንቮይ 
ተሽከካሪ በሰርዶ ኬላ ተገቢው የፍተሻ እና ተያያዥ 
ቁጥጥር ከተደረገበት በኋላ እንደሚላክ በጉብኝታቸው 

የሰብዓዊ ዕርዳታውን ከማቀላጠፍ በተጓዳኝ  ለጥፋት ዓላማ የሚውሉ  
ቁሳቁሶች እንዳይተላለፉ መጠንቀቅ እንደሚያስፈልግ  ተገለጸ

መረዳታቸውን ምክትል ጠቅላይ ሚኒስትር እና የውጭ 
ጉዳይ ሚኒስትሩ አቶ ደመቀ መኮንን ገልጸዋል። 

ይሁንና በተደረገው ፍተሻም ለሽብር ቡድኑ የጥፋት ዓላማ 
ማስፈጸሚያ ሊውሉ የሚችሉ፣ ከተፈቀደው የነዳጅ መጠን 
በላይ ተጨማሪ ነዳጅ እና አንዳንድ ያልተፈቀዱ ቁሳቁሶች 
ለማሳለፍ ሙከራዎች እንዳሉ መገንዘባቸውን ገልጸዋል። 

 እንደዚህ ዓይነት ተግባራት ከሰብአዊ አቅርቦት ሕጉ 
የሚጣረስ በመሆኑ ከሚመለከታቸው አካሎች ሰብአዊ 
አቅራቢ ድርጅቶች ጋር መንግሥት እንደሚነጋገርበት 

አስረድተዋል። 
በአጠቃላይ መንግሥት ሰብአዊ ዕርዳታውን 

ለማሳለጥ ከሚያደርገው ሁሉን አቀፍ ጥረቶች ጎን ለጎን 
ጉምሩክ ኮሚሽን እና ሌሎች የሚመለከታቸው አካላት 
ያልተፈቀዱ ቁሳቁሶች ላይ ተገቢውን የቁጥጥር እና 
ክትትል ሥራቸውን ሊያጠናክሩ እንደሚገባ አሳስበዋል፡፡

የአፋር ሕዝብ በሽብር ቡድኑ ወረራ ምክንያት 
ከቀዬአቸው የተሰደዱ ከአንድ ሚሊዮን በላይ የሚሆኑ 
ተፈናቃዮችን ይዞ ሳለ መንግሥት ለትግራይ ሕዝብ 

ሰብአዊ ዕርዳታ ለማቅረብ እያደረገ ለሚገኘው ጥረት 
ተፈጻሚነት ያሳየው ቀናነት እና ትብብር የሚደነቅ ነው 
ብለዋል አቶ ደመቀ። 

ለዚህም በየደረጃው የሚገኙ አመራሮች፣ የሀገር 
ሽማግሌዎች፣ የሃይማኖት አባቶች እና ሌሎች ማሕበረሰብ 
መሪዎች እንዲሁም የክልሉ ነዋሪ ሊመሰገን ይገባል 
ማለታቸውን ኢዜአ ዘግቧል።  በጉብኝቱ የክልሉ 
ርዕሰ-መስተዳድር አቶ አወል አርባ እንዲሁም ሌሎች 
የፌዴራልና የክልል ከፍተኛ የሥራ ኃላፊዎች ተገኝተዋል።

ዳግማዊት ግርማ 

አዲስ አበባ፡- የኢትዮጵያ የልብ ህሙማን መርጃ 
ማዕከልን ለመደገፍ ያነሳሳኝ  “ህፃናቱን እርዱ 100ሺ ብር 
የአንድን ህፃን ህይወት ያድናል” የሚለውን ልብ የሚነካ 
ማስታወቂያ ማየቴ ነው ስትል ጋዜጠኛ ሕይወት ታደሰ 
ገለጸች፡፡ ጋዜጠኛዋ ልደቷን በማስመልከት ከማሕበራዊ 
ሚድያ ያሰባሰባቸውን አንድ ሚሊዮን ሁለት መቶ ሺህ 
ብር ለልብ ታማሚ ህጻናት  ለግሳለች፡፡

   ጋዜጠኛና የ life for Africa በጎ አድራጎት ድርጅት 
መስራችና ፕሬዝዳንቷ ሕይወት ታደሰ ለኢትዮጵያ ፕሬስ 
ድርጅት እንደገለጸችው፤ ህፃናቱን እርዱ 100ሺ ብር 
የአንድን ህፃን ሕይወት ያድናል የሚለውን የማንኛውንም 
የሰው ልጅ ልብ የሚነካውን ማስታወቂያ ማየት 
ያደረገችውን መልካም ተግባር ለመፈጸም አነሳስቷል፡፡  

የልብ ህሙማን ህፃናቱ አሁንም ሕይወታቸው 
እንዲተርፍ  የሰዎችን እርዳታ በጉጉት እየጠበቁ ነው 
ያለችው ጋዜጠኛዋ፤ በውጭ የሚኖሩ ኢትዮጵያውያንና 
ትውልደ ኢትዮጵያን በጋራም ይሁን በግል ሆነው 
ህፃናቱን እንዲያግዙ እጠይቃለሁ፤ በኢትዮጵያ የሚገኙ 
ባለሀብቶችም ለማእከሉ ትኩረት ሰጥተው ድጋፍ 
ቢያደርጉ ደስ ይለኛልም ብላለች፡፡

ጋዜጠኛዋ ለስራዋ መቃናት በአካል እንኳን ሳያውቋት 
በማሕበራዊ ድረ ገፆች የምትሰራቸውን ነገሮች በማየትና 
በማመን ገንዘባቸውን የለገሱትን በመላው ዓለም የሚገኙ 
ኢትዮጵያውያን  አመስግናለች፤ ጋዜጠኛ የሁዋላሸት 
ዘሪሁንና ጋዜጠኛ ማናዬ እውነቱም የምታደርገው 
እንቅስቃሴ ትኩረት እንዲያገኝና የበለጠ ብዙ ህፃናትን 
የሚረዱ ሰዎች እንዲቀላቀሏት በሚዲያው በኩል 
ላደረጉላት እገዛ  ምስጋናዋን አቅርባለች፡፡

የማዕከሉ የሕዝብ ግንኙነት ተጠሪ አቶ ናሆም 
ስንታየሁ በበኩላቸው እንደተናገሩት፤ መቀመጫዋን 
በሰሜን አሜሪካ አካባቢ ያደረገችው የጋዜጠኛ ሕይወት 
ተግባር የሚበረታታና የሚደገፍ ነው፤ ጋዜጠኛዋ 
ለልብ ማዕከሉ ቲክቶክ፣ ዩቲዩብና ፌስቡክን የመሳሰሉ 

‹‹ማዕከሉን ለመደገፍ ያነሳሳኝ  100ሺ ብር የአንድን 
ህፃን ሕይወት ያድናል የሚለውን  ማስታወቂያ 

ማየቴ ነው ››
-ጋዜጠኛ ሕይወት ታደሰ

ማሕበራዊ ሚዲያዎችን በመጠቀም እስካሁን በጠቅላላው 
ሶስት ሚሊዮን ብር ድጋፍ በማድረግ 30 ልጆችን ከሞት 
መታደግ ችላለች።

አቶ ናሆም በገለፃቸው እንዳመላከቱት፤ መሰል 
ድጋፎችን የሚያደርጉ ሰዎች ሊበራከቱና ህፃናቶቹን 
ማሳከም ያስፈልጋል፤ በተለያዩ የዓለም ሀገራት ያሉ 
ማሕበራዊ ሚዲያን ተጠቃሚ ኢትዮጵያውያንና 
ትውልደ ኢትዮጵያውያንም ከጋዜጠኛ ሕይወት 
ትምህርት በመውሰድ ድጋፍ እንዲያደርጉም ጥሪያቸውን 
አስተላልፈዋል፡፡

ማዕከሉ ለመታከም ወረፋ የሚጠብቁ ሰባት ሺህ 
ሁለት መቶ በላይ ታማሚዎች ቢኖሩትም ዓመታዊ 
የማስተናገድ አቅሙ በአንድ ዓመት ውስጥ 550 
ታማሚዎችን ብቻ መሆኑንና በስሩ ለሚታከሙ የልብ 
ህሙማን በቂ የሆነ የማስተናገድ አቅም እንደሌለው 
መገለጹን የኢትዮጵያ ፕሬስ ድርጅት ከሳምንታት በፊት 
በሰራው ዘገባው ማሳወቁ ይታወሳል፡፡

ሞገስ ጸጋዬ

አዲስ አበባ፡- የፋና 
ኮርፖሬሽንና የዋልታ ሚዲያና 
ኮሚዩኒኬሽን ኮርፖሬት 
እንደ ሀገር ብዙ አብርሆት 
ቤተ መጽሐፍትን ለመፍጠር  
ድጋፋቸውን እንደሚቀጥሉ 
መጽሐፍት ባስረከቡበት ወቅት 
አስታውቀዋል።  

የፋና ኮርፖሬሽን ዋና 
ስራ አስፈጻሚ አቶ አድማሱ 
ዳምጠው ለሁለተኛ ጊዜ 
መጽሐፍት ባስረከቡበት ወቅት 
እንደገለጹት፤ በመጀመሪያ ዙር 
ከ2 ሺህ አራት መቶ በላይ መጽሐፍትን አስረክበናል።  
የሁለተኛው ዙር የመጽሐፍት ስብስብ በቁጥሩና በይዘቱ 
ከፍ ያለ ነው፤ መጽሐፍቶች በድርጅቱ ዋና መስሪያ 
ቤትና በክልል ከሚገኙ 10 የኤፍ ኤም  ሰራተኞች፣ 
ከአድማጭ ተመልካቾችና አጋሮቻችን  የተሰበሰቡ ናቸው 
ብለዋል።  ከተሰበሰቡት ውስጥ ወደ አራት ሺህ የሚሆኑት 
መጽሐፍት ከክልል የተገኙ ናቸው ብለዋል።  

   እንደ ስራ አስፈጻሚው ገለጻ፤ ኢትዮጵያ በከፍታ 
ዘመኗ በእውቀት በትውልድ ቅብብሎሽ እንድታድግ 
ሁላችንም ኃላፊነታችን መወጣት አለብን።  ፋና 
መጽሐፍትን ማቅረብ ብቻ ሳይሆን ቤተ መጽሐፍቱ 
እስኪደራጅ ድረስ የጀመረውን ጥረት አጠናክሮ 
እንደሚቀጥል ገልጸዋል።   ወደፊት ለኢትዮጵያ 
የሚያስፈልጋት አንድ አብርሆት ብቻ ባለመሆኑ በሁሉም 
ቦታ ብዙ አብርሆት እንዲፈጠር ፋና መረጃ በመስጠትና 
አርአያ በመሆን ይሰራል ሲሉ ተናግረዋል። 

   የዋልታ ሚዲያና ኮሚዩኒኬሽን ኮርፖሬት ዋና 
ስራ አስፈጻሚ ዶክተር ንጉሴ መሸሻ እንደገለጹት፤ ያደጉ 
ሀገራት ሁሉ መነሻቸው ጠንካራ ቤተ መጽሐፍት ናቸው።  
ሀገር ዝም  ብሎ ትልቅ አይሆንም፤  ተጽዕኖ ፈጣሪ 
ግለሰቦችን ለማፍራት እንደ አብርሆት ያለ የተደራጀ ቤተ 
መጽሐፍት ያስፈልጋል ብለዋል።   

ፋናና ዋልታ ለአብርሆት ቤተ መጽሐፍት 
ድጋፍ አበረከቱ 

  ዋልታ 3 ሺህ አንድ መቶ ሃምሳ የተለያዩ ይዘቶች 
ያሏቸው መጽሐፍትን ለአብርሆት አስረክቧል ያሉት ዋና 
ስራ አስፈጻሚው፤ የፍልስፍና፣ የፖለቲካ፣ የኢኮኖሚ 
ጉዳዮች፣ ባህልና ጋዜጠኝነት ላይ ትኩረት ያደረጉ 
መሆናቸውን አስረድተዋል። 

   ከመጽሀፍት ስብስቦች ውስጥ  በጥቂት ቦታዎች ብቻ 
የሚገኙ በ1980ዎች መጀመሪያ ላይ የታተሙ ጋዜጦችን 
በጥራዝ መልክ በማዘጋጀት አስረክቧል።  ጋዜጦች ታሪክ 
የሰነዱ በመሆናቸው ዋልታ ቢቀመጡ ለብዙ አንባቢ 
ተደራሽ መሆን አይችሉም ብሎ በማሰብ ለአብርሆት 
ቤተ መጽሐፍት እንዳስረከበ ስራ አስፈጻሚው ገልጸዋል።  
ወደፊት ይህ ሃሳብ እንዲጎለብትና በየክልሉ  ቤተ 
መጽሐፍት እዲገነቡ ዋልታ የራሱን ትልቅ አሻራ  ለማኖር 
የበለጠ ጥረት ያደርጋል ብለዋል

   በተያያዘ ዜናም የሜጋ አሳታሚና አከፋፋይ ድርጅት 
ከ 1 ሺህ በላይ መጽሐፍትን ለአበርሆት አበርክቷል። 

የጠቅላይ ሚኒስትር ጽህፈት ቤት ተወካይ ዶክተር 
ታምራት ሀይሌ መጽሐፍቱን በተረከቡበት ወቅት 
እንደገለጹት፤ የፋናና የዋልታን መንገድ በመከተል ሁሉም 
ተቋምና ግለሰብ  መጽሐፍት እንዲለግስ ጠይቀዋል።  
መንግሥት ለሕዝብ የገባውን ቃል ለመፈጸም ዕለት በዕለት 
እየሄደበት ነው፤ ሁላችንም የገባነውን ቃል በመፈጸም 
ለሀገር እድገት ትልቅ አሻራ ማስቀመጥ ይገባል ብለዋል።  

አዲስ ዘመን

የኢትዮጵያ ፕሬስ ድርጅት ዋና ስራ 
አስኪያጅ

ስልክ ቁጥር - 011-126-42-22
ዋና አዘጋጅ

ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ

የአዲስ ዘመን ምክትል ዋና አዘጋጆች 
 • ወርቁ ማሩ
 • ኃይሉ ሣህለድንግል
 • አልማዝ አያሌው
 • እስማኤል አረቦ
 • ዘላለም ግርማ

የሕግ የበላይነት የሀገራዊ ህልውና አልፋና ኦሜጋ!

በሕግና ሥርዓት የምናጸናው ሰላም የነገ ተስፋችን መሰረት ነው

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

 ዶክተር ጀኔኑስ

አሪስጣጣሊስ በግሪክ ከክርስቶስ ልደት በፊት ከ384 
ዓ.ዓ እስከ ታህሳስ 7፣ 322 ዓ.ዓ የኖረ ስመ ገናና የግሪክ 
ፈላስፋ ነው። በምዕራቡ ዓለም ሥልጣኔም ከፍተኛ 
ስፍራም የሚሰጠው ነው። ይህ ስመ ገናና የሆነ ፈላስፋ ብዙ 
መጻሕፍትን እንደ ጻፈ ቢነገርለትም ዘመናትን ተሻግረው 
ለዚህ ትውልድ የተረፉት መጻሕፍት ጥቂት እንደሆኑ 
ይነገራል። 

አሪስጣጣሊስ በመጻፉ ካሰፈራቸውና ዘመናት ተሻጋሪ 
ከሆኑ አባባሎቹ መካከል ስለሕግ የበላይነት የተናገረው  
‹‹ዜጎችን ማንም ሰው ከሚገዛ ይልቅ፤ ሕግ ሊገዛቸው  ይገባል» 
የሚለው  አባባሉ ስለ ሕግ የበላይነት በተነሳ ቁጥር የሚጠቀስ 
ነው።  የህግ የበላይነት ምንኛ ትልቅ ማሕበራዊ እሴት 
እንደሆነም የሚያመላክት ነው።   

በትግሉ ተስፋው የሚባሉ ፀሃፊ ደግሞ፤ “ሕግ የበላይነትን 
ማስከበር የየትኛውም አገር ተቀዳሚ ተግባር የሚሆነው 
አገርን እንደ አገር ህልውናዋን አስጠብቆ ለማስቀጠል ወሳኝ 
ቅድመ ሁኔታ በመሆኑ ነው ” ይላሉ። በተለይ እንደ ኢትዮጵያ 
ገና በእንጭጭ የዴሞክራሲ ሥርዓት ግንባታ ሂደት ውስጥ 
ያሉ አገራት የሕግ የበላይነት ጉዳይ ትልቁን ስፍራ ሊይዝ 
እንደሚገባ ትኩረት  ሰጥተው ይናገራሉ።

በተለይ አምባገነን ከሆነ መንግሥት ወደ ሕገመንግሥታዊ 
ሥርዓት የሚደረገው ወሳኝ ታሪካዊ ጉዞ፤ በሕዝብ ምርጫ 
ብቻ መከናወን ይኖርበታል። በሕገመንግሥት በተደነገገባት 
አገር የሕግ የበላይነት ማስከበር በቀጥታ አገርን ከአደጋ 
መጠበቅ ጭምር  ነው።  የሕግ የበላይነት ከሌለ አስተማማኝና 
ዘላቂ የሆነ ሥርዓት መገንባት አይቻልም የሚልም  የፀና 
እምነት አላቸው። የሕግ የበላይት የሚረጋገጠው ደግሞ 
ጠንካራ ተቋማት ሲገነቡ ብቻ ነው።

የሕግ የበላይነት በሌለበት ሁሉ አገር የግለሰቦች 
መፈንጫ፣ ሥልጣን የአምባገነኖች እና የመዝባሪዎች 
መሸሸጊያ ይሆናል። የሕግ የበላይነት በሌለበት ወይንም 
ቁጥጥሩ ልል በሆነበት ሁኔታ ሥርዓት አልበኝነት ይነግሳል። 
የአገር ሠላም ይናጋል፤ ዜጎች በሚኖሩበት አካባቢና አገር 
ነፃነት ተሰምቷቸው እንዳይኖሩ በማድረግ የዕለት ተዕለት 
ሕይወትን ሳይቀር ያናጋል። 

በርካቶች እንደሚስማሙት፤ በኢትዮጵያ ባለፉት ሶስት 
ዓመታት የነበሩ ችግሮች ምንጫቸው የሕግ የበላይነት ዋጋ 
በማጣቱ የተከሰቱ ናቸው። ሀገሪቱ ባለፉት 50 ዓመታት 
የፖለቲካ ፍልስፍና ውስጥ የማወደስና የማውገዝ ስብሰባዎች 
እና የታጠቁ ኃይሎች የበላይነት ዋነኛ የፖለቲካ የአመራር 
ዘይቤ ሆኖ ሲያገለግል በጠባብም ሆነ በሰፊው በፖለቲካ 
አመለካከት ልዩነቶች ማግለልና ማሳደድ፣ ግድያና ማሸማቀቅ 
ትልቁን ቦታ ነበረው። 

በሀገሪቱ በየወቅቱ የሕግ የበላይነት ለማስከበር የተደረጉ 

ጥረቶች ከፍተኛ ፈተናዎች አጋጥመዋቸዋል፤ በአሁኑ 
ወቅትም በሰፊው እየተስተዋለ ያለው ይኸው እውነታ ነው  
ነው። በሀገሪቱ የፖለቲካ ሥርዓት ውስጥ  አመክንዮ ሥፍራ 
ኖሮት በመነጋጋርና በመደማመጥ መፍትሄ የተገኘቡባቸው 
አጋጣሚዎች በጣት ሚቆጠሩ ናቸው። ብዙውን ጊዜ ደም 
መፋሰስና የከፋ እልቂት ሲከሰት ከታሪካችን ተገንዝበናል፤ 
አሁንም እያስተዋልን ነው።

ጥቅምት 24 ቀን 2013 ዓ.ም የአሸባሪው ሕወሓት 
ኃይሎች በሀገር መከላከያ ላይ ክህደት በፈፀሙ ጊዜ 
በርካቶችን ትኩረታቸውን ወደ ሰሜኑ የሀገሪቱ ክፍል 
አድርገው ነበር። ታዲያ በዚህ አጋጣሚ በመጠቀም በርካቶች 
የሳሳ የመሰለውን ፀጥታ ሁኔታ እንደ መልካም ዕድል 
በመጠቀም ከመንግሥትም በላይ መንግሥት ነን ለማለት 
ሲዳዳቸው ተመልክተናል። 

ቡድኑ  የፈፀመው የሕግ ጥሰት እንዳለ ሆኖ ለሌላ የሕግ 
ጥሰት ሲኳትኑ የነበሩ ቡድኖችን ለመታዘብ ችለናል። በዚህ 
ውስጥ መረዳት የሚቻለው ልክ እንደ ሕወሓት የጦር መሳሪያ 
እና ሌሎች ትጥቆችን የማግኘት ዕድል ቢኖራቸው ለኢትዮጵያ 
ከሕወሓት ባልተናነሰ ሁኔታ ፈተና መሆናቸውን ነው። 

የሕግ የበላይነትን በመጣስ የራሳቸውን ፍላጎት 
ማስፈፀምና መፈፀም የሚዳዳቸው በርካቶች መኖራቸውን 
በአሁኑ ወቅት በሀገሪቱ ውስጥ ላለው የሰላም መደፍረስ 
ዋንኛ ምክንያት ነው። 

አመክንዮ ስፍራ ኖሮት በመነጋገርና በመደማመጥ 
ለመፍትሄው ከመትጋት ይልቅ በስሁት አካሄድ ዓላማቸውን 
ማሳካት የሚፈልጉ አሁንም በጉያችን ተሸክመናል። የሕግ 
የበላይነትን ለማስከበር በሚደረጉ እንቅስቃሴዎች ላይ 
የጸጥታ ሃይሎች ያልተጠበቁ  ፈተናዎች እየገጠሟቸው  ነው። 

የፌዴራል ፖሊስ እና ሀገር መከላከያ ሠራዊትን 
እንቅስቃሴ በመግታትና በመተናኮል ተልዕኮዎች እንዲከሽፉ 
የሚያደርጉ መንደራዊ ተግባራትና ኢ-ሕመንግስታዊ 
አካሄዶች እየተስተዋሉ ይገኛሉ። 

ይህ ችግር እያደገ ከሄደ ሀገረ መንግሥቱን ሆነ ሀገሪቱን 
እንደ ሀገር ከፍ ያለ አደጋ  ውስጥ ሊጨምራት እንደሚችል 
ለመገመት የሚከብድ አይደለም። ይህ ደግሞ ለዚህ ትውልድ 
ላይ ሊያስከትል የሚችለው የታሪክ ተጠያቂነት ከፍ ያለ 
ነው። 

እንደ ዜጋ ጥያቄያችንና አካሄዳችን መናበብ አለበት። 
የሕግ የበላይነት ይከበር ማለት፤ሕግ የበላይ ይሁን ማለት 
ነው። ይህ በየትኛውም መልኩ ለድርድር የሚቀርብ 
አይደለም። ወንጀለኞችን በመደበቅ አሊያም ደግሞ 
ለወንጀለኛች ከለላ በመስጠት የሚፈጠር የሕግ የበላይነት 
የለም። 

ለሕግ የበላይነት መገዛት የሚጀምረው ወንጀልን 
በመፀየፍ፣ ወንጀለኛን አሳልፎ በመስጠት ብሎም ከወንጀል 
ፍሬ የተገኘውን ማንኛውንም ነገር ሳይቀር ጥቅም ላይ 

እንዳይውል በማድረግና ሕግ ለሚያስከብር አካላት 
በመተባበር ነው። ወንጀለኛ የትም መቼም ቢሆን በእይ 
ድርጊት ውስጥ እስከተገኘ ድረስ የእኛ እና የእነርሱ የሚባል 
ስያሜ ወይንም ከለላ ሊሰጠው አይገባም። 

ኢትዮጵያን ከግማሽ ክፍለዘመን በላይ ኩስምን አድርጎ 
ያስቀራት አንድም ሕግ ባለማክበር አንድም ደግሞ የሕግ 
በላይነትን ለሚያስከብሩ ድጋፍ  ባለመስጠት ነው። ይህ 
እንደ ሀገር የተጠናወተን  አካሄድ ከግለሰባዊ እሳቤና ተንኮል 
አልፎ ቡድናዊ እና ማሕበረሰባዊ እሳቤ መሆን ዕድሉ የሰፋ 
ስለመሆኑ ከአሸባሪው ሕወሓት እና ተከታዮቹ መረዳት 
ይቻላል። የቡድኑ ሰዎች ጥቂት ተጠርጣሪዎችን ለፌዴራል 
መንግሥት አሳልፎ ከመስጠት ይልቅ በክልሉ ሕዝብ ላይ 
እየደረሰ ያለውን መከራ መመልከት በቂና ከበቂ በላይ ነው።

አሸባሪው ሕወሓት በዚህ ደረጃ የወንጀለኞች መናኸሪያ 
ሊሆን የቻለውና ትግራይ ክልልን ለከፋ አደጋ አሳልፎ 
የሰጠው ለሕግ የበላይነት የመገዛት ልምድ ባለማዳበሩ፤ ሕግን 
በሕግ ዓይን ብቻ ዓይቶ ባለመዳኘቱ ነው። የሆነነው ሆኖ ሕግ 
የሕግ በላይነት ለድርድር መቅረብ ስላነበረበት ሕግ የጣሱት 
የእጃቸውን ሊያገኙ ግድ ሆኗል።

ታዲያ ከቡድኑ መማር አለመቻል በራሱ አስገራሚ 
ቢሆንም ሰሞኑን አንዳንድ ተጠርጣሪዎችን ለሕግ የማቅረብ 
ዘመቻ ሲጀመር የእኛ ሰዎች ተነኩ፤ ብሄራችን ተጠቃ፤ 
ተደፈርን… በሚል ወንጀል እና ወንጀለኛን ለመሸፋፈን 
እየተደረገ ያለው ጥረትን እየተሰማ ያለው ጩኸት  ችግሩ 
በየወቅቱ መልኩን እየቀየረ    መቀጠሉን የሚያመላክት 
ነው። ይህ አካሄድ ፍትህ እና ርትዕን የሚያሰፍን አይደለም፤ 
ይልቁንም ያለፉትን ስህተቶችን መደገም ካልሆነ በስተቀር።

ፈላስፋ አሪስጣጣሊስ ከክርስቶስ ልደት በፊት ስለ 
ሕግ እና የሕግ  የበላይነት   ሲናገር  የነበረው የሰው ልጅ 
በሥርዓትና ደንብ እንዲዳኝ እንጂ በዘውጌ የፖለቲካ እሳቤ 
ውስጥ በመወሸቅ ፍትህ እንዲዳፈን አይደለም። እንኳ 
አይደለም ዛሬ ጥንትም ቢሆን  ፍትህ ምንኛ አስፈላጊ 
እንደነበር መገንዘብ ተችሏል።

ወንጀል ውስጥ ተዘፍቆ በብሄር አጥር ውስጥ መወሸቅና 
አልነካም ባይነት፣ መታበይና መንደላቀቅ ለጊዜው ካልሆነ 
በስቀተር ፈፅሞ  ከተጠያቂነት አያድንም። አንዲት ሀገር 
መንግሥት ካላት ሀገር ደግሞ ሕግን ተግባራዊ  በማድረግ    
ተጠያቂነት  ማስፈን   የግድ ነው። 

መንግሥትም ሕግን ማስከበር ግዴታው መሆኑን ማመን 
ይገባል። መንግሥት የአንዱና ዋንኛ መገለጫው ሠላማዊ 
ምህዳር መፍጠርና የሕግ የበላይነትን ሳያወላዳ ማስከበር 
ነው። ለዚህ ሁሉም    ዜጋ የመተባበር ግዴታ አለበት። 
በሕግና ሥርዓት የሚጸናው ሰላማችን  የነገ ተስፋችን መሰረት 
ጭምር ነው። ከዚህም የተነሳ  የሕግ የበላይነት በየትኛውም 
ቦታ እና ጊዜ ለድርድር መቅረብ የለበትም። መንግሥት ይህ 
ይሆን ዘንዳ በጽኑ ሊሰራ ይገባል።

የአንድ ሉአላዊ ሀገር የቀደመ ሆነ ቀጣይ ሕልውናን ከሚያጸኑ ዋነኛ ጉዳዮች አንዱ  ሀገሪቱ ያካበተቻቸው ሕግና 
ሥርዓትን የማስከበር አቅም ነው። ይህ አቅም በአንድ በኩል ጠንካራ የጸጥታና የሕግ ሥርዓት ከመፍጠር የሚነሳ፤ ከፍ 
ሲልም ሕግና ሥርዓትን በማህበረሰብ ውስጥ እንደ ባህል በማስረጽ ለሥርዓቶቹ የሚገዛ የነቃ ትውልድ በመፍጠር  
የሚገለጽ  ነው።

ሕግና ሥርዓት ባልሰፈነበት ማሕበረሰብ ውስጥ ሊከሰቱ የሚችሉ ዘርፈ ብዙ ችግሮች ማሕበረሰቡን ለከፋ ችግር 
የሚዳርጉ፤ ለህልውናውም  ስጋት እንደሚሆኑ በዛሬዋ  ዓለም የሚታዩ ሥርዓተ አልበኝነቶች እያስከተሉ ያለውን  ጥፋት 
ማየት በቂ ነው። ሀገርን ብቻ ሳይሆን ዓለምን የቱን ያህል ዋጋ  እያስከፈሉ እንደሆነም የአደባባይ ሚስጥር ነው። 

በተለይም የሕዝቦችን የለውጥ መሻት ተከትለው የተከሰቱና እየተከሰቱ ያሉ ሥርዓተ አልበኝነቶች በታሪክ ከፍ ያለ 
ስፍራ የነበራቸውን ሀገራትን  ጭምር ወደ ድንጋይ ክምርነት ቀይረዋል። ሕዝቦቻቸውንም ለከፋ ስደትና መከራ ዳርገዋል።

ግለሰቦችና ቡድኖች ተጠያቂነት በጎደለው መንገድ በስሜትና በማን አለብኝነት የሄዱበት የጥፋት መንገድ አባቶቻቸው 
በብዙ ትውልዶች መካከል የገነቡላቸውን  ሀገራቸውን አሳጥቷቸዋል። ለዚህም ሶሪያን፣ ሊቢያንና የመንን ጨምሮ በእርስ 
በእርስ ግጭቶች ዋጋ እየከፈሉ ያሉ የአፍሪካ ሀገራትን መጥቀስ ይቻላል።

በተለይም የሕዝቡን የለውጥ ፈላጊነት መንፈስ ተከትለው የተፈጠሩ ክስተቶችን  እንደ መልካም አጋጣሚ  ተጠቅመው፤ 
ይህንን መንፈስ የፖለቲካ ቁማር ካርድ አድርገው ለመጠቀም የተንቀሳቀሱ የውስጥ ኃይሎች ራሳቸው ከሀገራቱ ሕግና 
ሥርዓት በላይ  አድርገው በማየት ሀገራቱን ሕዝቦች ያስከፈሉት እና እስከዛሬም ድረስ እያስከፈሉ ያለው ዋጋ ከፍ  ያለ ነው።

እነዚህ ኃይሎች ለያዥ ለገላጋይ በማይመች መንገድ በሀገራቱ መራራ የእርስ በርስ ግጭቶችን በመፍጠር፤ ሀገራቸውን 
እንደ ሀገር ለውጭ ሀይሎች አሳልፈው በመስጠት ከፍ ያለ የክህደት ተግባር ፈጽመዋል፤ ምድራቸውንም  በቆሸሸ አእምሮና 
በገዛ እጃቸው የደም ምድር አድርገዋል። ለቀጣዮች ትውልድ ዘመን ሊያስቆጥር የሚችል  የቤት ስራም አስቀምጠዋል።

በኛም  ሀገር  ከፍ ባለ  ተስፋ የተጀመረው ለውጥ ማግስት ጀምሮ ሕግና ሥርዓትን  በማፋለስ  ከፍ ባሉ ሁከትና 

ብጥብጦች ለውጡን ለመቀልበስ መጠነ ሰፊ ጥረቶች ተደርገዋል። ሕዝብን በሕዝብ ላይ ከማነሳሳት ጀምሮ፤ ዜጎች በጠራራ 
ጸሀይ በአደባባይ ኢሰብአዊ በሆነ መንገድ ሲገደሉ  ታይቷል።

ጊዜ ባለፈበት የነጻ አውጪነት ስም የሚንቀሳቀሱ ቡድኖች  ከሕዝባችን መንፈሳዊ ባህላዊና ማሕባራዊ እሴቶች ፍጹም 
በተቃረነ  አሰቃቂ መንገድ ዜጎችን ማንነታቸውን መሰረት ባደረገ መንገድ ሲገድሉ መታዘብ ተችሏል። ለዚህ ተግባርም 
በግልጽም ይሁን በስውር ይሁንታ የሰጡ የፖለቲካ ድርጅቶች የመኖራቸው እውነታም ችግሩን በእንቅርት ላይ ጆሮ ደግፍ 
አድርጎታል።

ራሳቸውን ከሕግ በላይ አድርገው ያሰቡ ግለሰቦችና ቡድኖችም ሕገመንግሥታዊ የፖለቲካ ሥርዓቱን በሃይል ለማፍረስ  
ሕዝባዊ  አመጽ ከማነሳሳት ጀምሮ ጠብመንጃ አንስተው  ቃታ  በመሳብ ሀገርን ከፍ ያለ ስጋት ውስጥ ከተው እንደነበር 
የትናንት ትውስታ ነው። እነዚህ ኃይሎች ከታሪካዊ ጠላቶቻችን ጋር ሳይቀር ሕብረት በመፍጠር ሀገርን ለማፍረስ እስከ 
ሲኦል እንወርዳለን የማለታቸው እውነታ መላው ሕዝባችን ፍጹም ያስደነገጠና ያሳዘነ ክስተት ነበር።

በአጠቃላይ ይህ ከሕግ የበላይ የመሆን አዝማሚያ፤ ሕግን በጉልበት ጥላ ስር የማሳደር መሻት ባለፉት ሶስት ዓመታት 
እንደሀገርና እንደ ህዝብ  ያስከፈሉን ዋጋ የቱን ያህል ከፍ ያለ እንደሆነ ለማሰብ የሚከብድ አይደለም፤ ዛሬም ቢሆን 
እያስከፈሉን ያለው ዋጋ በቀላል ቋንቋ ተነግሮ የሚያበቃ አይደለም። የችግሩ ግዝፈት በነገዎቻችን ላይ ያጠላው  ጽልመት 
ለቀጣይ ትውልዶች የቤት ስራ መሆኑም  የማይቀር ነው።

ይህ ተጨባጭ ተሞክሯችን  በአግባቡ  በማጤን  በአሁኑ  ወቅት  በሀገር አቀፍ ደረጃ የሚካሄዱ ሕግና ሥርዓትን 
የማስከበር ዘመቻዎችን ልንደግፍ፤ ለዘመቻዎቹ ስኬት እንደ ዜጋ የሚጠበቅብንን ሁሉ ለማበርከት በቂ ዝግጁነት ሊኖረን 
ይገባል። ዘመቻውን ተከትሎ በዓለም አቀፍ ደረጃ ሆነ በሀገር ውስጥ የተጀመሩ የስም ማጠልሸት ዘመቻዎች ቀደም ሲል 
ሲካሄዱ የነበሩ ሀገር የማፍረስ ሴራዎች አካል መሆናቸውንም  ልንረዳ ያስፈልጋል።

የሽግግር ወቅቱ ከፈጠረው የስሜት ግለትና ግብታዊነት ወጥተን በሰከነ አእምሮ ነገሮችን የምናመዛዝንበት ትክክለኛው 
ጊዜ አሁን ነው። ለሀገራችን ያለን ፍቅር ከመንደር አስተሳሰብ ልቆ በአሸናፊነት ራሳችንንም ሆነ ሀገራችንን የምናሻግርበት  
ወቅት ላይ ነን።    

በሀገሪቱ ያለ የትኛውም ግለሰብም ሆነ ቡድን፤ በየትኛውም የሙያ መስከ ይሰማራም አይሰማራም የሕግ ሥርዓቱ 
ተጠያቂ እስካደረገው ድረስ ተጠያቂ ይሆናል። በዚህ ላይ መደራደር ማለት በሕዝባችን ሰላምና መረጋጋት፤ ከዚያም በላይ 
በሀገረ መንግሥቱና በሀገሪቱ ህልውና ላይ የመደራደር እና የመፍረድ ያህል ነው፣ ይህ ደግሞ ፈጽሞ የማይሆንና፣ ሊሆንም 
የሚገባው አይደለም!

ዜና

ከ1ኛው ገጽ የዞረ

ኢትዮጵያውያን ዘመናትን የተሻገሩ የበርካታ 
የጋራ እሴቶች ባለቤቶች መሆናቸውን የገለጹት የሰላም 
ሚኒስትሩ፤ ለዘመናት ያካበትናቸው የጋራ እሴቶች 
ተጠብቀው እንዲቆዩ የሽማግሌዎች ሚና ከፍተኛ 

44 የሚሆኑት በመንግሥት የሚተገበሩ ሲሆኑ፤  41 
የሚሆኑት ደግሞ በእርዳታ ድርጅቶች እየተተገበሩ ያሉ 
የውሃ ፕሮጀክቶች ናቸው።  እነዚህ  የውሃ ፕሮጀክቶች 
ሙሉ በሙሉ ሲጠናቀቁ 2 ነጥብ 8 ሚሊዮን ሰዎችን 
ተጠቃሚ ያደርጋሉ ተብሎ እንደሚጠበቅ አስታውቀዋል። 

የዋን ዋሽ ፕሮግራም አካል የሆነውና በ64 ከተሞችና 
በ309 ወረዳዎች የሚተገበረው የውሃ ፕሮጀክት 
ሌላኛው ሽፋኑን ለማሳደግ እየተሠሩ ካሉ ሥራዎች 
መካከል የሚጠቀስ ሲሆን  ፕሮጀክቱ ከአንድ ሚሊዮን 
በላይ የከተማና ወደ ሦስት ሚሊዮን የገጠር ነዋሪዎችን 
ተጠቃሚ ያደርጋል።  ለፕሮግራሙ ማስፈጸሚያ ከ600 
ሚሊዮን የአሜሪካን ዶላር በላይ ተመድቧል። 

ኢትዮጵያን ጠብቆ ማቆየትና ለመጪው ትውልድ 
ማስተላለፍ፣ ሀገሪቷ ሰላሟን እንዲጠበቅና ዜጎቿም 
በሰላም እንዲኖሩ ማድረግ፣ ተቻችሎና ተከብባሮ የመኖር 
ኢትዮጵያዊ ባሕል ማስቀጠል፣ ዘረኝነትና ጽንፈኝነት 
ማስወገድ እንዲሁም የብሔርና የሃይማኖት ግጭቶች 
ማስወገድ ጊዜ የማይሰጣቸው ጉዳዮች መሆናቸው ታውቆ 
በትኩረት ሊሠራባቸው እንደሚገባም አስገንዝበዋል።

እንደ አባገዳ ጎበና ገለጻ፤ ትውልዱ ኢትዮጵያ 
በቀደምት አባቶቻችንና እናቶቻችን ለብዙ ሺህ ዓመታት 
አንድነቷ፣ ነጻነቱና ሉዓላዊነቷ ተጠብቆ የቆየች ሀገር 
መሆኗን አውቆ ሀገሩን እንዲጠብቅና ለሀገሩ ዘብ እንዲቆም 

“ብዝኃነትን ያላከበረ ትውልድ...

አገራዊ የንጹህ መጠጥ ውሃ...
ይህ ፕሮግራም ልዩ የሚያደርገው ተቋማትንም 

የንፁህ ውሃና ሳኒቴሽን ተጠቃሚ የሚያደርግ ሲሆን፤ 
በዚህም 2 ሺ 846 የጤናና ትምህር ተቋማትን ተጠቃሚ 
ለማድረግ ታቅዷል ብለዋል። 

ከላይ ከተጠቀሱት በተጨማሪ ሌሎችም በፌዴራልና 
በክልል መንግሥታት እየተሠሩ የሚገኙ ሰፋፊ ሥራዎች 
መኖራቸውን ያስታወቁት አቶ ታምራት ገደፋ፤ እየተሠሩ 
ካሉት የውሃ ፕሮጀክቶች የተወሰኑት መጠናቀቃቸውን፣ 
በመጠናቅ ላይ ያሉ መኖራቸውንና ያልተጠናቀቁትም 
በጥሩ ደረጃ ላይ የሚገኙ ፕሮጀክቶች ጠቅሰዋል።  እነዚህ 
ፕሮጀክቶች ሙሉ በሙሉ  ሲጠናቀቁ አሁን ያለውን 
አገራዊ የንፁህ መጠጥ ውሃ  ሽፋን ከፍ በማድረግ ብዙ 
ዜጎችን ተጠቃሚ እንደሚያደርጉም ጠቁመዋል።  

ከ1ኛው ገጽ የዞረ እንደሆኑም ጠቁመዋል።
አቶ ብናልፍ  የሽማግሌዎችን ኃላፊነት ሲያብራሩ 

የጋሞ አባቶችን እንደምሳሌ በማንሳት “የጋሞ አባቶች 
የኢትዮጵያ የሰላም አባቶች ናቸው፤ ለሰላም ፈላጊዎች 
ትልቅ ትምህርት መሆን የሚችሉም ናቸው” ብለዋል።

የጋራ እሴቶቻችን ሊሸረሽሩ የሚጥሩ ኃይሎች እንዳሉ 
ጠቁመው፤ ይህ ድርጊት የኢትዮጵያን ህልውና ለማጥፋት 
ከሚደረግ ጥረት ተለይቶ የሚታይ እንዳልሆነም 
ገልጸዋል።

አቶ ብናልፍ ልሂቃንን በተመለከተ ሲናገሩ፣ 

አብዛኞቹ የሀገሪቱ ችግሮች ከልሂቃን የሚመነጩ ስለሆኑ 
ልሂቃኖች የመፍትሄው አካል ለመሆንም መሥራት 
እንደሚጠበቅባቸውም አሳስበዋል። ትውልዱን 
በመልካም ነገር በመቅረጹ ሂደት የልሂቃን ሚና ከፍተኛ 
እንደሆነም አብራርተዋል።

“እኛ ኢትዮጵያውያን ችግሮቻችንን በራሳችን...

መደረግ አለበት።
ወጣቱ ትውልድ ታሪኩን በሚገባ እንዲያውቅና 

ለሀገሩ ዘብ እንዲቆም እንዲሁም ለሀገራዊ መግባባት 
የበኩሉን እንዲወጣ የሀገር ሽማግሌዎች ሚና ከፍተኛ 
መሆኑን ጠቅሰው፤ ወጣቱ ሀገር ተረካቢ እንደመሆኑ 
መጠን አንድነቷ የተጠበቀና የበለጸገች ሀገር እንዲረከብ 
ትውልድ ላይ መሠራት እንዳለበትም አብራርተዋል።

በፖለቲካኞችና በሌሎችም ፍላጎት ባላቸው ቡድኖች 
እንደተፈለገ የማይነዳ ትውልድ ለመፍጠር ሁሉም 
ባለድርሻ አካላት በመቀናጀትና በኃላፊነት ሊሠሩ ይገባል 
ሲሉም አባገዳ ጎበና ጥሪ አቅርበዋል።

ከ1ኛው ገጽ የዞረ

ውብሸት ሰንደቁ

አዲስ አበባ፡- በተለይ የሀገር አቋራጭ አውቶብስ 
መናኸሪያዎች የአገልግሎት አሰጣጥ ጥራት የጎደለው 
መሆኑንና በሥርጭት ረገድም ያለው ተደራሽነት አናሳ 
መሆኑ በሕዝቡ ዘንድ ቅሬታ እና መማረር እየፈጠረ 
መሆኑን የሕዝብ ተወካዮች ምክር ቤት አባላት ገልጸዋል። 

የትራንስፖርትና ሎጅስቲክስ ሚኒስቴር በበኩሉ 
ችግሩ እንዳለ በማመን ሥርነቀል ለውጥ ለማምጣት 
ሞዴል የመናኸሪያ ዲዛይኖችን ነድፎ እየተገበረ መሆኑንና 
በመደበኛ የአገር አቋራጭ ምደባ ላይ የሚታየውን ሥርጭት 
ለመቅረፍ እየሠራ  መሆኑን ገልጿል። 

የሕዝብ ተወካዮች ምክር ቤት አባላት በትራንስፖርት 
ላይ በሕዝብ ቅሬታና መማረርን ፈጥረዋል ያሏቸውን   
ችግሮች ለሚኒስቴር መሥሪያ ቤቱ ሚኒስትሯ በተገኙበት 
አቅርበዋል።  በዋናነኝነትም የመናኸሪያዎች ደረጃውን 
የጠበቀ አገልግሎት አለመስጠት እና የሀገር አቋራጭ 
አውቶብሶች መደበኛ አገልግሎት መስጫ ከተሞች ሥርጭት 
ጋር ተያይዞ ያለው ችግር እንዲፈታ አባላቱ ጠይቀዋል። 

አባላቱ ከመዲናይቱ ወደተለያዩ አካባቢዎች ለሚደረግ 

የመናኸሪያ አገልግሎትና ሥርጭት ሕዝብ እያማረረ ነው
-የሕዝብ ተወካዮች ምክር ቤት አባላት

መናኸሪያዎች ደረጃቸውን የጠበቁ አገልግሎቶች እንዲሰጡና ሥርጭታቸው 
እንዲጨምር እየሠራሁ ነው

-ትራንስፖርትና ሎጅስቲክስ ሚኒስቴር
ቋሚ ትራንስፖርት ከዚህ በፊት አገልግሎት ሲሰጡ የነበሩ 
ጭምር ባልታወቀ ምክንያት መቆማቸውን ተናግረዋል።  
በተጨማሪም የመንገድ ትራንስፖርት አሰጣጥ ላይ የጥራት፣ 
የተደራሽነት እና የደህንነት ችግር አለ ሲሉ ገልጸዋል።  

በተለይም በመናኸሪያዎች ሕገወጥነትና ሌብነትና 
ወከባ የተስፋፋበት በመሆኑ በዜጎች ላይ ከፍተኛ እንግልት 
እየፈጠረ ነው ያሉት አባላቱ ከታሪፍ ውጪ ማስከፈል፣ 
ከጭነት ልክ ውጪ መጫን፣ በተጓዦች ላይ የሥነልቦና 
ጫና እና እንግልት መፍጠር የመሳሰሉት ተግባራት 
በመናኸሪያዎች ሕግ እስኪመስሉ ድረስ ተዘውትረዋል 
ብለዋል። 

በተጨማሪም በክልሎችና ከተማ አስተዳደሮች 
ለተመሳሳይ ርቀትና አገልግሎት ወጥ የሆነ የታሪፍ አገልግሎት 
አለመኖር ማስተዋላቸውን በድክመት አንስተዋል።   

ለተነሱ ችግሮች ምላሽ የሰጡት የትራንስፖርት  
ሚኒስትሯ ወይዘሮ ዳግማዊት ሞገስ፤ የትራንስፖርት 
አገልግሎትና ተደራሽነት ጋር የተነሳው ጥያቄ ትክክልና 
ተገቢነት ያለው ነው በማለት ችግሮቹን ሥር ነቀል በሆነ 
መንገድ ለመፍታት ጥረት እየተደረገ መሆኑን አብራርተዋል። 

በመናኸሪያዎችና በትራንስፖርት አገልግሎቶች 

የሚታየውን የዜጎች ወከባና እንግልት፣ ከታሪፍ በላይ 
ማስከፈልን፤ ሕገወጥነትንና  ሌብነት ለማስተካከል 
የሚያስችል ሪፎርም ለማካሄድ በዕቅድ ተይዟል  ብለዋል። 

እንደሚኒስትሯ ማብራሪያ፤ በሕዝብ ትራንስፖርት 
እና በመናኸሪያዎች ላይ የሚታየውን ምቹ ያልሆነ አሠራር 
በቴክኖሎጂ በተደገፈ መንገድ ለመፍታት ቴክኖሎጂ 
ማበልፀግ ሥራው 60 በመቶ ላይ መድረሱንና ቀሪውን 40 
በመቶ በማጠናቀቅ የሕዝብ ትራንስፖርት ከሰው ንክኪ ነፃ 
በሆነ በቴክኖሎጂ የሚደገፍ አገልግሎት እንዲሆን እየተሠራ 
መሆኑን ተናግረዋል። 

የትራንስፖርት ዘርፉን ሥርጭትና ተደራሽነት 
ለማስፋት የውጭ ባለሀብቶች ጭምር እንዲሳተፉበት 
ለማድረግ የተለያዩ እንቅስቃሴዎች እየተደረጉ መሆኑንም 
አክለው ገልጸዋል። 

በቴክኖሎጂና በአሠራር ብቻ የተወሰዱ እርምጃዎች 
መናኸሪያዎች ላይ ያሉ ችግሮችን ለመቅረፍ በቂ ናቸው 
ብለን አልወሰድንም ያሉት ሚኒስትሯ፤ በመሰረተ ልማትም 
መናኸሪያዎችን ይበልጥ ማሻሻልና ማዘመንም አለብን 
ብለዋል። 

ለዚህም ሲባል በሞዴል ደረጃ ሊታይ የሚችል 

ቃሊቲ ላይ መናኸሪያ እየተገነባ ይገኛል።  መናኸሪያው 
ጭነትና ተገልጋይ ለየብቻ የሚስተናገዱበትና ምቹ የሆነ 
አገልግሎት የሚሰጥ ነው።  መንገደኞች ትኬት ሲቆርጥ 
ጀምረው መቀመጫ ወንበራቸውን አውቀውና ሳይንገላቱ 
አገልግሎቱን የሚያገኙ ይሆናል ተብሏል። 

በመናኸሪያዎች ውስጥ ተገልጋዮች ግልፅና ንጹህ 
ማረፊያ ቦታ፣ አቅጣጫ ጠቋሚዎች ተሟልተው እና ወደ 
ተዘጋጀላቸው አውቶብስ በምቾት ገብተው መስተናገድ 
የሚችሉበት ሆኖ ሕዝባችንን በሚገባው የጥራት ደረጃ 
ማገልገል የሚያስችለን ሞዴል እየሠራን ነው ሲሉም 
አክለዋል ሚኒስትሯ።  ከዚያም ይህ ሥራ በየአካባቢዎች 
ባሉ መናኸሪያዎች እንዲሰፋ ይደረጋል ብለዋል። 

ታሪፍን አስመልክቶ በቀረቡ  ጥያቄዎች ላይም  
የፌዴራል መንግሥት ታሪፍ የመወሰን ድርሻ ክልልን 
ከክልል እና ሀገርን ከሀገር ከሚያገናኙ ታሪፎች ዙሪያ ነው 
ብለዋል።  በመናኸሪያዎች ውስጥ ከታሪፍ ውጪ ማስከፈል 
እንደማይታይ ገልፀው ሆኖም ከመናኸሪያዎች ውጪ 
የሚታዩ ከታሪፍ በላይ ማስከፈል የመሳሰሉትን ነገሮች 
ከፀጥታ አካላት ጋር በመሆን ለማስቆም ጥረት አናደርጋለን 
ብለዋል። 

ዳንኤል ዘነበ 
 
ደብረታቦር፡- የኢትዮጵያ ብሔራዊ ቤተ መዛግብትና 

ቤተ መጻሕፍት አገልግሎት  በደቡብ ጎንደር ዞን በጦርነቱ 
ጉዳት ለደረሰባቸው ትምህርት ቤቶችና የሕዝብ አብያተ 
መጻሕፍት 600 ሺህ ብር ዋጋ ያላቸው 4ሺህ 500 
መጻሕፍት ድጋፍ አደረገ።

በደቡብ ጎንደር ዞን በጦርነቱ ጉዳት ለደረሰባቸው 
ትምህርት ቤቶች መጻሕፍቱን በደብረታቦር ዩኒቨርሲቲ 
ሲያስረክቡ የኢትዮጵያ ብሔራዊ ቤተ መዛግብትና ቤተ 
መጻሕፍት አገልግሎት ዋና ዳይሬክተር አቶ ይኩኖአምላክ 
መዝገበ እንደተናገሩት ፤ ተቋሙ በሀገር አቀፍ ደረጃ የንባብ 
ባህልን ለማሳደግና በመረጃ የዳበረ ማህበረሰብ ለመፍጠር 
የመጻሕፍት ድጋፍ ለሚሹ አካባቢዎች የተለያዩ ድጋፎች 
እንደሚያደርግ ይታወቃል። በዚህ መሠረት በማድረግ 

በደቡብ ጎንደር ዞን በጦርነቱ ጉዳት ለደረሰባቸው ትምህርት 
ቤቶችና የሕዝብ አብያተ መጻሕፍት 600 ሺህ ብር ዋጋ 
ያላቸው 4ሺህ 500 መጻሕፍት ድጋፍ አድርጓል።

እንደ እርሳቸው ገለጻ ፤ ከ4ሺ 500 መጻሕፍት 
ውስጥ  ስድስት 1ኛ ደረጃ ትምህርት ቤቶች አንድ ሺ 800 
መጻሕፍት 210 ሺ 050 ብር ፣  ለአራት ሁለተኛ ደረጃና 
መሰናዶ ትምህርት ቤቶች የተሰጠ አንድ ሺ 200 መጻሕፍት 
በብር 169 ሺ 097 በድምሩ 379 ሺ 147 ብር ነው ። 
በተጨማሪ የንፋስ መውጫ የሕዝብ ቤተመጻሕፍት አንድ 
500 መጻሕፍት 210 ሺ 127 ብር በጥቅሉ 600 ሺ  ብር ዋጋ 
ያላቸው ናቸው። 

የኢትዮጵያ ብሔራዊ ቤተ መዛግብትና ቤተ መጻሕፍት 
አገልግሎት ከጥቂት ወራት በፊት መጻሕፍት  ለዞኑ ድጋፍ 
ማድረጉን  አስታውሰው ፤ አጠቃላይ የለገሳቸው መጻሕፍት 
የዛሬውን ጨምሮ በአንድ ነጥብ ሁለት ሚሊዮን ብር 

አገልግሎቱ በጦርነቱ ጉዳት ለደረሰባቸው 
ትምህርት ቤቶች የ600 ሺህ ብር ዋጋ ያላቸው 

መጻሕፍት ድጋፍ አደረገ

የሚገመት መጻሕፍት ድጋፍ ማደረጉን አስታውቀዋል።
   የደብረ ታቦር ዩኒቨርሲቲ ፕሬዚዳንት ዶክተር 

አነጋግረኝ ጋሻው  በበኩላቸው ፤ የደቡብ ጎንደር ዞን 
በጦርነቱ በበርካታ ትምህርት ቤቶች ላይ ከፍተኛ ውድመት 
የደረሰበት አካባቢ መሆኑን አስታውቀዋል። መሠረታዊ 
ከሆነው ጉዳት ሊጠቀስ የሚችለው ልጆች  ሊማሩባቸው 

፣ሊበለጽጉባቸው የሚችሉባቸው መጻሕፍት እንደሌላቸው 
ተናግረዋል።  “ በመደበኛው ጊዜ መጻሕፍት ትልቅ ስጦታ 
ናቸው ፤ በተለይ ደግሞ ትምህርት ቤቶቻችን በጦርነቱ 
በደረሰባቸው ውድመት መጻሕፍት  በተራቡበት ወቅት 
መጻሕፍት ማበርከታቸው በዩኒቨርሲቲው እና በደቡብ 
ጎንደር ሕዝብ ስም ተቋሙን አመሰግናለሁ” ብለዋል ።

ነፃ ሃሳብ
ፖለቲካ እና ልዩ ልዩ 

አጋረደች ጀማነህ

ከሩዋንዳ እንዴት ይቀራል?!
ባለፈው መጋቢት ወር የጉዞ ሰነዶቼን በማዘጋጀት 

ሂደት ከጎበኘኋቸው ቢሮዎች መካከል በአንዱ ውስጥ 
ያስተናገደኝ ኃላፊ፣ “ኪጋሊ በጣም ንጹህ፣ በውሃ 
መውረጃ ቱቦዎች መካከል እንኳን ተቀምጠሽ ምግብ 
ብትበይ ምንም የማይመስልሽ ከተማ ናት” ሲለኝ፣ ሄደህ 
ነበር?  ብዬ ጠየቅሁት። “አይ በሚዲያ ነው ያየሁት፣ 
ቢቢሲ ላይ” ነበር ያለኝ። የዚህ ሰው አባባል ሁለት 
ቁምነገሮችን አስታወሰኝ። አንዱ ሚዲያ ለጥሩ ገጽታ 
ግንባታ ምን ያህል አስተዋጽኦ እንዳለው ማመላከቱ 
ነው። 

ዓለማችንንና ሁለንተናዋን የምንረዳው ከመገናኛ 
ብዙሃን በምናገኘው መረጃ ነው። ዓለምን ልናደንቃትም 
ልንታዘባትም የምንችለው በምናገኘው መረጃ ነው። ልክ 
በአሁኑ ሰዓት የዩክሬንና የሩሲያ ጦርነትን የሚመለከቱ 
መረጃዎችን በገባን ልክ እየቆረጥንና እየቀጠልን ለመረዳት 
እንደምንሞክረው ሁሉ። ሁለተኛው ያስታወሰኝ ቁምነገር 
ደግሞ ለተማሪዎቻችን የምንጠቅሰውን  “two step 
flow” የሚለውን የመገናኛ ብዙሃንን አሰራር መተንተኛ 
ንድፈ ሀሳብን ነው። ይህ ንድፈ ሀሳብ መሰረት ያደረገው፣ 
ሰዎች ሚዲያው  የሚናገረውን በቀጥታ መውሰድ 
ሳይሆን፣ አዋቂ ናቸው ብለው የሚያምኑባቸው ምሁራን 
የሚናገሩትን፣ የሚተረጉሙትን ወይም የሚያብራሩትን 
የበለጠ እንደሚያምኑ ነው። የአስተናጋጇ አባባል 
በአዎንታዊ መልኩ ተጽእኖ አሳደረብኝ። 

ቦሌ አውሮፕላን ጣቢያ የደረስኩት፣ በተገቢው 
የመግቢያ ፍተሻ ሰዓት ነበር። ስደርስ ግን፣ “አውሮፕላኑ 
ስለተቀየረ የተመዘገቡትን ሰዎች ሁሉ መጫን 
አልተቻለም፣ የሚችሉ ከሆነ ወደነገ ይዛወርልዎት” 
ተባልኩ። እንዴት ተደርጎ! ከስንት ሳምንት በፊት 
የተያዘ ፕሮግራም፣ ስንት ዝግጅት የተደረገበት እቅድ፣ 
እንዴት በቀላሉ ይሰረዛል?! “አልችልም፣ የላከኝም ሆነ 
የሚቀበለኝ ተቋማት ስራቸው ይስተጓጎላል” ስል ሙግት 
ጀመርኩ። ሩዋንዳ የምንጓዘው የኢትዮጵያ መገናኛ 
ብዙሃን ምክር ቤት ከሩዋንዳ ሚዲያ ኮሚሽን ጋር 
ተቀናጅተው ባዘጋጁት የልምድ ልውውጥ መርሃ ግብር 
ለመሳተፍ ነበር። የሰራሁት ስህተት በበይነመረብ ገጻቸው 
ላይ አለመመዝገቤና ጉዞዬን አለማረጋገጤ ይመስለኛል። 
ይህን ያረጋገጥኩት ትንሽ ቆይተው ከተቀላቀሉኝ የጉዞ 
ቡድን አባላት ነው።  

ወደሩዋንዳ የሚጓዝ ሰው ቪዛ የሚመታለት 
መዳረሻይቱ ሩዋንዳ ምድር ከገባ በኋላ ነው። ስለሆነም 
ተጓዦች ቢያንስ ከአንድ ሰዓት ቀድመው መመዝገብና 
መረጃቸው በበይነመረብ ግንኙነት ኪጋሊ አውሮፕላን 
ጣቢያ መድረስ አለበት። ደግነቱ በጊዜ ቦሌ በመድረሴ 
ሰራተኞቹ ተሯሩጠው ጊዜው ከማለፉ በፊት ተጓዥ 
መሆኔን አረጋገጡልኝ። ሩዋንዳን ለማየት በጣም 
ጓጉቻለሁ። በዚያ ላይ ወቅቱ አገሪቱ የ1994ን የዘር 
ጭፍጨፋ 28ኛ አመት የምታስብበት ነው።  ከዚህች 
ከዓለም በስፋቷ 149ኛ ደረጃ ላይ ከምትገኝ፣  ስሟ 
በዓለም ላይ እጅግ መግነን ከጀመረ ሶስት አስርት 
አመታት ሊሞላት ጥቂት ከቀራት አገር መቅረት 
አልፈለግሁም። አጋጣሚው ተገኝቶ ከኪጋሊ እንዴት 
ይቀራል?! ማስተካከያ ተደርጎ ወደ ኢትዮጵያ አየር 
መንገድ አውሮፕላን የበረራ ቁጥር 810 ገባሁ። ከላይ 
እንደገለጽሁት ጉዞዬን ባለማረጋገጤ የወንበር ቁጥሬ 
ተሰርዞ ስለነበር፣ ሌላ ቦታ ተፈልጎልኝ ተቀመጥሁ።

የገበታ ወግ፣ የጦርነት ወሬ
አሁን ተረጋግቼ መካከለኛው ወንበር ላይ 

ተቀምጫለሁ። ከቀኜ የተቀመጡት መንገደኛ ፊታቸውን 
ወደመስኮቱ መለስ አድርገው ብዙ ዶላሮች ይቆጥራሉ። 
እኔ ለሆቴል የምከፍላቸውን ጥቂት ዶላሮች ለማግኘት 
ስንት ቦታ እንደረገጥኩ ሳስበው እኚህ ሰው ከግራና 

ቀኝ ኪሶቻቸው እያወጡ የሚቆጥሯቸውን ዶላሮች ሳይ 
ልዩነታችን ሰፋብኝ። እኔ ለጉዞ የተሰጠችኝን ብር ወደ 
ዶላር ለመቀየር የስንት ሰው ፊት አይቻለሁ። ደግነቱ 
ያለንበት የአገራችን ኢኮኖሚ ሁኔታ እንዳላማርር 
አድርጎኛል። ከግራዬ የተቀመጡት  ደግሞ ዶላር 
ቆጣሪውን ሰውዬ አሻግረው በትኩረት ይመለከታሉ። 
እርሳቸውም እንደእኔ የተገረሙ መሰለኝ። እኚህ ተሳፋሪ 
ከግዙፍነታቸው የተነሳ የወንበሩ ቀበቶ ስላልበቃቸው 
ማራዘሚያ ተሰጥቷቸው ነው የወንበር ቀበቷቸውን 
ያሰሩት። የመጀመሪያ መዳረሻችን ወደሆነችው ወደ 
ቡሩንዲ ለመድረስ ለሁለት ሰዓት ከ20 ደቂቃዎች ያህል 
በሰማይ ላይ መንሳፈፍ ጀመርን።  

ጣፋጭና ትኩስ ምግብ ቀረበልን። “ዶሮ ወይስ 
የበሬ ስጋ?” እያለች ትጠይቃለች፣ አስተናጋጇ። አንዱ 
ተሳፋሪ፣ “አሳ እፈልጋለሁ እባክሽ” አሉ። “ይቅርታ ለዛሬ 
አሳ የለም። ከፈለጉ አትክልት አለ” ስትል መለሰች። 
አሰብ አደረጉና ዶሮ ተቀበሏት። የጉዞ ትኬታቸውን ሲገዙ 
የምግብ ምርጫቸውን አላስመዘገቡም ማለት ነው አልኩ፣ 
ለራሴ። ከቀረቡት የምግብ አይነቶች መካከል አንዱን 
አነሱና፣ “ይህ ምንድነው?” አሏት አስተናጋጇን። “ትንሽ 
ሩዝ አለው፣ ኩስኩስ ይባላል” አለቻቸው። ከሄደች በኋላ 
“ስኳር ላለበት ሰው ይሆናል?” ሲሉ ጠየቁኝ። እርግጠኛ 
ባልሆንኩበት ጉዳይ መናገር አልሻምና፣ “እርግጠኛ 
አይደለሁም፣ ይቅርታ” አልኳቸው። ከቀኜ ያሉት ሰው 
ጣልቃ ገቡና፣ “ስንዴ አለው፣ ግን ሽርክት ስለሆነ ለስኳር 
ህመምተኛ መጥፎ አይደለም። ኩስኩስ ይባላል። ልክ 
እንደፓስታ ነው” ሲሉ መለሱ። ቀጠሉና ስለቀረበልን 
ስለእያንዳንዱ ምግብ አስረዱን። የገበታ ወግ ተጀመረ። 
ከምግብ በኋላ ስጠይቃቸው ከ100 በላይ የሆኑ የምግብና 
አስተናጋጅነት ማሰልጠኛዎች ከሚገኙባት ደቡብ አፍሪካ 
የአንዱ ኮሌጅ መምህር መሆናቸውን ነግረውኛል።  
ንግግራቸው ብዙ የቱሪስት መዳረሻዎችና የበርካታ 
ብሔረሰቦች መኖሪያ የሆነችው አገራችን በየእለቱ 
የሚበስሉትን የባህል ምግቦች በማዘመን ረገድ ዘመናዊ 
የሆቴል ትምህርት ቤቶች መስፋፋት እንደሚገባቸው 
አሳሰበኝ። 

እኚህ ደቡብ አፍሪካዊ መንገደኛ ከቶጎ መልስ 
ወደሩዋንዳ እያቀኑ ነው። ሌላኛው ደግሞ፣ ሜሪላንድ 
የሚኖረውን ልጃቸውን ጎብኝተው ወደቀያቸው 
ወደብሩንዲ እየተመለሱ ነው። የለበስኩትን የአገር ልብስ 
እየተመለከቱ፣ “ከየት ነሽ?” ሲሉ ጠየቁኝ ቡሩንዲያዊው:: 
“ከኢትዮጵያ፣ አዲስ አበባ” አልኩ። ትንሽ ቆዩና፣ 
“ጦርነቱ አለቀ እንዴ?” ሲሉ ያልጠበቅሁትን፣ መልሱንም 
የማላውቀውን ጥያቄ ሰነዘሩ። በእነዚያ ሽርፍራፊ 
ሰኮንዶች ውስጥ አእምሮዬ ስንት ቦታ እንደረገጠ እኔ 
ብቻ ነኝ የማውቀው። ንግግራችን መቀጠል ስላለበት፣ 
“አልቋልም፣ አላለቀምም” አልኳቸው። የተለያየ መልስ 
ሊሰጠው የሚችል ጥያቄ ነው። ፖለቲከኛው አንድ 
ነገር ሊል ይችላል። የማህበራዊ ሳይንቲስቱ ሌላ። 
የሰላምና የፍትህ ባለሙያ ደግሞ ሌላ ሊል ይችላል። 
በበኩሌ የገባኝ ለእኚህ ሰው በጥንቃቄ የምመልሰው 
ጥያቄ መሆኑን ነው። ከጦርነት ውጭ አለመሆናችንም 
የታወቀ ነው። እዚያም እዚህም ግጭቶች አሉ። ሰዎች 
ይሞታሉ፣ ሰዎች ይፈናቀላሉ። ድርቅ ዙሪያ ዙሪያችንን 
ያናጥርብናል። ስራ አጥነትና ድህነትም ራሱን የቻለ 
ጦርነት ነው። ዘንድሮ የእርሻ ስራቸው የተስተጓጎለባቸው 
በርካታ ገበሬዎች እንዳሉ ሰምቻለሁ፣ አውቃለሁ። የኑሮ 
ውድነት፣ ባልተረጋጋ ሁኔታ ውስጥ የሁለተኛ ደረጃ 
መልቀቂያ ፈተና የወሰዱ ተማሪዎች እንደገና እንዲፈተኑ 
የተወሰነበት፣ ወደከፍተኛ ትምህርት ተቋማት መግባት 
ያልቻሉ ተማሪዎች ጉዳያቸው እንደገና ተጢኖ እንዲገቡ 
የተወሰነበት። ይህ ሁሉ ጦርነት አይደል እንዴ? እንቅልፍ 
የሚያጣ ብዙ ነው።  

በኪጋሊ ቆይታችን ይህ መልእክት በየስፍራው 
ተሰቅሎና ተለጥፎ ተመልክተናል። የዛሬ 28 ዓመት 

የተፈጠረውን ታሪካቸውን ላለመርሳት ጊዜው ሲደርስ 
እንዲህ ያስቡታል። ለማንኛውም ጠያቂዬ ቡሩንዲያዊ 
እዝን ብለው ከንፈራቸውን መጠጡ። አልቋልም፣ 
አላለቀምም ስትይ ምን ማለትሽ ነው? ብለው ማብራሪያ 
አልጠየቁኝም። ምንስ ቢሆን አፍሪካውያን አይደለን? 
ቀላልና ከባድ የኅብረተሰብ ጥያቄ ለይተን እናውቃለን። 

ትንሽ ቆዩና ወዴት እንደምሄድ ጠየቁኝ። ኪጋሊ 
አልኩ። “ኪጋሊ በጣም ቆንጆ ከተማ ናት” ሲሉ አከሉ። 
ኪጋሊ በጣም ንጹህና ከአውሮፓ ከተሞች የምትነጻጸር 
እንደሆነች ገና ከአዲስ አበባ ሳልነሳ እንደሰማሁ ቀደም 
ሲል ጠቅሻለሁ። ኪጋሊ በብዙዎች አእምሮ እንድትሳል 
ያደረጋት ሌላም የክፍለ ዘመኑ ሁነት አለ። 

አንድ ጎረቤቴ ወደ ኪጋሊ እንደምሄድ ስነግረው፣ 
“ከሩዋንዳ ብዙ ትምህርት ይዘሽ እንደምትመጪ 
እርግጠኛ ነኝ፣ በጋዜጣም ትጽፊልናለሽ” ያለኝ 
ማሳሰቢያ ትዝ አለኝ። አክሎም የአይማኩሌ ኢባጊዛን 
Left to tell አንብቤ እንደሆነ ጠይቆኝ ነበር። እርሱ 
የሚለውን መጽሐፍ ሙሉውን ባላነበውም፣ ከባለታሪኳ 
ጋር የተደረገውን ቃለመጠይቅ ከየመገናኛ ብዙሃኑ 
ተከታትያለሁ። ቃለመጠይቋን ብቻ ሳይሆን ባለመስቀል 
ጥልፍ የአገራችንን አጓጉል ስፌት የአበሻ ቀሚስ ለብሳ 
ስለአገሯ ፍጅት ትውስታዋን በየመድረኩ ስትናገርም 
በቪዲዮ ተመልክቻለሁ። ለማንኛውም ግን የ1994ቱን 
(እ.አ.አ) የሩዋንዳውያንን እልቂት ታሪክ ያልሰማ 
አይኖርም። ስለመገናኛ ብዙሃን የአፍራሽነት ሚና ሲነሳ፣ 
ስለጥላቻ ንግግርና መዘዙ ሲወሳ ከጀርመኑ የሂትለር 
ዘመን ቀጥሎ ሩዋንዳ ትነሳለች። የሩዋንዳ ማንነት ላይ 
የተመረኮዘ ጭፍጨፋን አስመልክቶ የተሰሩ የጥናት 
ወረቀቶች ብዙ ናቸው። 

አረንጓዴይቱ ኪጋሊ
ተበታትነን ተቀምጠን የነበርነው የልዑክ ቡድን 

አባላት ከአውሮፕላን ስንወርድ ተገናኘን። ከዋልታው 
ሥራ አስኪያጅና ከኢትዮጵያ መገናኛ ብዙሃን ምክር ቤት 
ምክትል ስራ አስኪያጅ ጋር ተልእኮዋችንን ጀመርን። 
ኪጋሊ ስንደርስ ሃይለኛ ዝናብ እየጣለ ነበር። ወደበጋ 
እየተጠጉ መሆናቸውን የምናርፍበት ሆቴል ተቀባይ 
አስረዳችን። ዝናቡ ሞቅ ያለ ቢሆንም፣ ቅዝቃዜ ግን 
አልነበረም። ከአዲስ አበባ ከመነሳቴ በፊት ዝናብ እንዳለ 
ስላነበብኩ፣ ዣንጥላ ይዣለሁ። ነገር ግን የጉዞ ሻንጣዬ 
ውስጥ ተቆልፎበታል። ተቀባያችን ትልቅ ዣንጥላ ይዛ 
ስለነበር፣ ለሶስት እንግዶች ስለማይበቃ ለእኔ ቅድሚያ 
ተሰጠኝና አስጠለለችኝ። በአገራችን ታላቅን ማክበር 
ደምብ አይደል!

በቆየንባቸው አራት ቀናት ላገሩ እንግዳ ለሰው ባዳ 
የሆንን ሳይመስለን ኪጋሊን ከላይ እስከታች አየናት። 
እድሜ ለሩዋንዳ ሚዲያ ኮሚሽን፣ ኢሜልዳን መድቦልን 
ከእርሷ ጋር ሽር ስንል ሰነበትን። እውነትም ውብ ከተማ። 
በአራቱም ማዕዘናት አረንጓዴ። ጎዳናዎቹ በእቅድ 
የተሰመሩ። እንዲሁም ንጹህ። ነዋሪዎቹ ሁሉ በስራ  ከላይ 
ወደታች የሚወጡ የሚወርዱ። ጀንበር ጠልቃ እንኳን 
የገበያ ስፍራዎቹ በንግድ የደመቁ። መልክዓ ምድራዊ 
አቀማመጧ በኮረብታዎች የተሞላች ናት አገሪቱ። የ1000 
ኮረብቶች ምድር ነው የምትባለው (Land of thousand 
hills)። በከተማይቱ ረባዳ ስፍራች ላይ ውሃ ገብ የመሬት 
ቁርስራሽ አንዳንድ ስፍራዎች ተንጣለዋል። ሰዎች 
ወደነዚያ አካባቢዎች ሄደው እንዳይሰፍሩ ይከለከላሉ፣ 
ምክንያቱም አካባቢው ረግረጋማና አስጣሚ ስፍራ 
ስለሆነ ለሰዎች ደህንነት አስጊ በመሆኑ እንደሆነ 
ኢሜልዳ ነግራናለች። በኪጋሊ የሚገኙ ሀበሻና ላሊበላ 
የተባሉ ሁለት የኢትዮጵያ ሬስቶራንቶችን ሳይቀር ጋብዛ 
አሳይታናለች።

መገናኛ ብዙሃንና ሩዋንዳ
ከላይ በርእሴ የጠቀስኩትን አባባል የተናገረችው፣ 

ከጎበኘናቸው የመገናኛ ብዙሃን ተቋማት መካከል የሮያል 
ኤፍ ኤም 94.3 ባልደረባ ጃክሊን ሙምባሲ ናት። ሮያል 

የተጻፈ ህግ ባይኖረንም፣ ምን ማድረግ  
እንደሌለብን እናውቃለን

ጃክሊን ሙማባሲ የሩዋንዳ ሮያል ኤፍ ኤም 94.3 ባልደረባ

“ከሩዋንዳ ብዙ ትምህርት 
ይዘሽ እንደምትመጪ 

እርግጠኛ ነኝ፣ በጋዜጣም 
ትጽፊልናለሽ” ያለኝ 

ማሳሰቢያ ትዝ አለኝ። 
አክሎም የአይማኩሌ 
ኢባጊዛን Left to tell 

አንብቤ እንደሆነ ጠይቆኝ 
ነበር። እርሱ የሚለውን 

መጽሐፍ ሙሉውን 
ባላነበውም፣ ከባለታሪኳ 

ጋር የተደረገውን 
ቃለመጠይቅ ከየመገናኛ 
ብዙሃኑ ተከታትያለሁ



ነፃ ሃሳብ
ፖለቲካ እና ልዩ ልዩ

አዲስ ዘመን   እሁድ  ግንቦት 28 ቀን 2014 ዓ.ምገጽ 6

ኤፍ ኤም በማውንት ኬንያ ዩኒቨርሲቲ ስር የሚገኝ 
እጅግ ተደማጭ ሬዲዮ ጣቢያ ነው። ሩዋንዳ ውስጥ 
ወደ 36 የሚጠጉ ኤፍ ኤም ሬዲዮ ጣቢያዎች ይገኛሉ። 
ሁሉም ሬዲዮ ጣቢያዎች የየራሳቸው የይዘትና የትኩረት 
አቅጣጫዎችን እየተከተሉ የሚሰሩ ናቸው። ጃክሊንን 
“የ1994 ዓ.ም የሩዋንዳን ታሪክ እናስታውሳን። እና ሬዲዮ 
ጣቢያችሁ ወደዚያ አይነት ሁኔታ እንዳይመለስ ወይም 
ታሪክ እንዳይደግም የምትተዳደሩበት ህግ አለወይ” 
ብዬ ጠየቅኋት። የዩኒቨርሲቲውም ተማሪዎች ሆኑ 
የሬዲዮ ጣቢያው ተቀጣሪ ጋዜጠኞች፣ የጥላቻ ንግግርን 
ላለመድገም የሚመሩበት ደምብ ይኖራቸዋል ብዬ ገምቼ 
ነበር። ምላሽዋ የዘገየ፣ ነገር ግን ደግሞ አጭር ነበር። 
“የተጻፈ መመሪያ የለንም። ነገር ግን ማድረግ የሌለብንን 
ነገር ጠንቅቀን እናውቃለን። ሁልጊዜ በስራችን ሂደት ያ 
ጊዜ እንዳይደገም ጥንቃቄ እናደርጋለን” ነበር ያለችው። 
ቀጠለች፣ “ሰዎችን የሚያስቀይም፣ አንዱን ከሌላቸው 
የሚያበላልጥ መልእክት ማንም በፍጹም ይዞ አይመጣም” 
አለችን። ጋዜጠኞች በህገ ልቡና የሚመሩባት አገር 
ሆናለች ሩዋንዳ። ከዚያ በኋላ በሄድኩበት ሁሉ “እንዴት 
ነበር?” የሚል ጥያቄ አላነሳም። ወደ ሩዋንዳ ጄኖሳይድ 
ሙዚየም (Kigali Genocide Memorial) በሄድን ጊዜ 
የጥያቄውን መልስ አግኝቼዋለሁ። 

ዛሬ ላይ የሩዋንዳ ጋዜጠኞች የሚጨነቁት፣ 
ስለሙያዊ ስነምግባር አተገባበር፣ ተቋሞቻቸውን 
ስለማዘመን፣ በተለያዩ የመገናኛ ብዙሃን መንገዶች 
መካከል የሚገጥማቸውን ፉክክር አሸንፎ ስለመውጣት 
ነው። የሬዲዮና የቴሌቪዥን መገናኛ ብዙሃን ሙያተኞችና 
ባለቤቶች የሚያሳስባቸው ከዲጂታል ሚዲያና 
ከማህበራዊ ሚዲያ በኩል ስላለውና ተደራሲዎቻቸውን 
ስለሚሻማቸው ጉዳይ ነው። በእነዚህ የዲጂታል 
ሚዲያዎች የሚመጣው ሌላም ነገር ያስሰባቸዋል። 
ሀሰተኛ መረጃ መሰራጨቱ፣ የወጣቱ ትውልድ ከማንበብ 
መራቁ፣ በእድሜ የገፋው ትውልድ አባላትን የሚያረካ 
መገናኛ ብዙሃን አለመኖሩ ነው።

ወደጀመርኩት ልመለስ። ወደመታሰቢያ ሙዚየሙ 
ያቀናነው፣ በከተማዋ መካከል በሚገኘው ካሜሊያ በተሰኘ 
ካፍቴሪያ ምሳችንን ከተመገብን በኋላ ነው። ተመግበን 
ስንወጣ ከመካከላችን አንዱ ለአንዲት እመጫት የኔ 
ብጤ አንድ ሺህ የሩዋንዳ ፍራንክ መጸወታት። አንድ 
የአሜሪካ ዶላር ወደ አንድ መቶ አስር ሺህ የሩዋንዳ 
ፍራንክ ይመነዘራል። ኢሜልዳ ተቆጣች። መንግስት 
ችግረኞች ሰርተው ራሳቸውን እንዲችሉ፣ ካነሰም 
የእለት ጉርሳቸውን እንደያሟሉ ጥረት እንደሚያደርግ፣ 
የልመና ሳይሆን ሰርቶ የማደር ባህልን እንደሚያበረታታ 
አስረዳችን። ለዚህ ሳይሆን አይቀርም ብዙ የኔብጤዎችን 
በየመንገዳችን ያላየነው።

ወደ ሙዚየሙ እንደገባን አጭር ቪዲዮ 
ተመለከትን። ይህ የዘጠኝ ደቂቃ ቪዲዮ በ1994 (እ.ኤ.አ) 
ከሚያዚያ እስከ ሰኔ አጋማሽ የተፈጠረውን ጭፍጨፋ፣ 
ጥሎት ያለፈውን ጠባሳ የሚያሳይ መንደርደሪያ ነው። 
ይህ ቪዲዮ በእንግሊዝኛና በኢንኬንያሩዋንዳ ቋንቋ 
የተጻፉ የግርጌ ማስታወሻዎች ወይም ጽሁፋዊ ትረካዎች 
አሉት። የድምጽ ትረካ ለሚፈልጉ ጎብኚዎች የማዳመጫ 
መሳሪያ ይሰጣቸውና ትረካውን ማዳመጥ ይችላሉ። 
ለዚህ 15 የአሜሪካን ዶላር ይከፍላሉ። ክፍያው 
ሙዚየሙን ለመደጎም ይውላል። ጽሁፎቹን እያነበቡ 
መረዳት የሚፈልጉት ጎብኚዎች ግን ይህን ተጨማሪ 
ክፍያ አይጠየቁም።

ከውጭ ካልሆነ በስተቀር፣ በሙዚየሙ ውስጥ 
ፎቶግራፍ ማንሳት አይፈቀደም። ቢፈቀድ ኖሮ፣ 
ከነነፍሳቸው ወደወንዝ ተጥለው የሞቱ ሰዎችን አስከሬን 
አወጣጥ ሂደት፣ በገጀራ የተሰነጠቁ ጭንቅላቶችን ፎቶ፣ 
በየጥሻው የወደቁ የሰው ልጆችን አስከሬኖች እቀርጽ 
ነበር። ከሁሉም በላይ ደግሞ ለወላጆቻቸው የነገ ተስፋ 
የነበሩና የተቀጩ ህጻናትን ሁኔታ በምስል አጋራ ነበር። 
በእናቶቻቸው እቅፍ ውስጥ እንዳሉ ከእናቶቻቸው ጋር 
በጥይት የሞቱ፣ ባዩትና በተመለከቱት ሰቆቃ ብዛት 
ተሰቃይተው የሞቱ ህጻናት ብዙ ናቸው።

እያንዳንዱ ፎቶግራፍ በጽሁፍ ታጅቦ ተቀምጧል። 
ፎቶግራፉና ጽሁፎች ብቻ ሳይሆኑ አጫጭር 
ቪዲዮዎችም አብረው በግድግዳዎች ላይ ተሰቅለው 
አጫጭር ትእይንቶችን ያሳያሉ። ከ28 አመት በፊት 
ከሚያዚያ እስከ ሰኔ የተከናወኑ የሰቆቃ ውርጅብኞች 
አንድም ሳይቀር ተሰንደዋል። መሪዎችና ልሂቃንን 
ጨምሮ፣ የመጀመሪያውን የጭፍጨፋ ግፉበት 
መልእክት ያስተላለፈውን ከዚያ ጊዜ አንድ አመት 

ቀደም ብሎ የተመሰረተው ሩዋንዳ ሬዲዮና ቴሌቪዥን 
በባለቤትነት ለመቆጣጠር በአክስዮን የተደራጁ የአገር 
ውስጥና ከአገር ውጭ ባለሃብቶች ካዋጡት የገንዘብ 
መጠን ጭምር ተሰንዷል። በባለሃብቶች የተመሰረተውና 
ለሁለት አመታት ወጣቶችን በስነልቦና ሲያዘጋጅ፣ 
እንዲሁም ጭፍጨፋው እንደተጀመረ ነዳጅ እየጨመረ 
ህዝብ ሲያፋጅ የነበረው ሚዲያ ታሪክ ከሙዚየሙ 
ይዘቶች አንዱ ነው። ዋነኛ ደጋፊና ከ500 ሺህ በላይ ገጀራ 
ወደአገሪቱ እንዲገባ ያደረጉት የአገሪቱ ጎምቱ ባለሀብት 
በየአገሩ ተደብቀው ሲኖሩ ቆይተው ከ26 አመት በኋላ 
ፈረንሳይ አግኝታ ለጦር ፍርደኝነት እንዳስረከበቻቸው 
ሰነዶች ያስረዳሉ።  
ግጭትና ጥላቻ የአንድ ጀምበር ክስተት አይደለም

ሙዚየሙ ውስጥ ያሉትን የታሪክ ማስታወሻዎች 
ሁሉ ተመለከትኳቸው። ኢሜልዳ ትከተለኛለች። 
ጓደኞቼ ተመስጠው በየጥጉ እየሄዱ ሕይወት አልባ ኗሪ 
የታሪክ ምስክሮችን ይመለከታሉ። ኢሜልዳ ከቆምኩበት 
ቦታ ዘወር ብዬ ወደሌላው ክፍል እንድሄድ ትመራኛለች። 
ሰቅጣጭ ድርጊቶችን በጥሞና ቆሜ ስመለከት የስሜቴ 
መጎዳት ይታያታል መሰለኝ፣ ከዚያ ስፍራ እንድነቃነቅ 
ታደርገኛለች። 

ሙዚያሙ የተለያዩ ክፍሎች አሉት። የህጻናትን 
ጭፍጨፋና በዓለም ላይ በተለያዩ ጊዜያት የተካሄዱትን 
የዘር ማጥፋት ጭፍጨፋዎች ከሚዘክሩት ክፍሎች 
ውጭ በእኔ አረዳድ አራት ክፍሎችን ተመልክተናል። 
የመጀመሪያው ርእዮተ አለም ግንባታን የሚያሳይ ክፍል 
ነው። 

ይህ ክፍል የግጭት ጥንስስ የተፈጠረበትን ሂደት 
ነው የሚተርከው። በጀርመንና በቤልጂየም ቅኝ 
ገዢዎች ከፋፍለህ ግዛ መርህ የተፈጠረ እንደሆነ ህያዋን 
እማኞችም ሆኑ ሰነዶች ይመሰክራሉ። ተመሳሳይ ቋንቋና 
ተመሳሳይ ባህል ያላቸውን የሩዋንዳ ዜጎች ቅኝ አገዛዝ 
እንዴት ለሁለት ቡድን እንዲከፈሉ እንዳደረጋቸው 
ይተርካል። እሳቤው ወይም ርዕዮተ ዓለሙ ለመግዛት 
ምቹ ሁኔታን ለመፍጠር ያለመ ቢሆንም፣ አተገባበሩ 
ግን ሁለት መንገዶችን የተከተለ ነው። የመጀመሪያው 
ምጣኔ ሀብታዊ ገጽታ እንዲኖረው በማድረግ ነው። 
ለምሳሌ እንደገባን የሚጀምረው ሰነድ የሚነግረን፣  ከ10 
በላይ ላሞች ያላቸውን በአንድ ጎራ፣ ከ10 በታች ላሞች 
ያላቸውን ደግሞ በሁለተኛው ጎራ በመክፈል ልዩነት 
እንዲያቆጠቁጥ መደረጉን ይተርካል። ሁለተኛው 
መንገድ ደግሞ አካላዊ ገጽታን መሰረት ያደረገ ክፍፍል 
ነው የሚሉ አሉ። አይማኩሌ ኢባንጊዛ አንዷ ናት። 
ይህች ከሞት ያመለጠች ሩዋንዳዊ በሃይማኖታዊ 
መነጽር ሁሉም ሩዋንዳውያን ልዩነት የሌላቸው የአምላክ 
ፍጡራን ቢሆንም፣ ሰዎች ግን አካላዊ ልዩነትን መሰረት 
በማድረግ ለሁለት እንደከፈሏቸውና አንዱን ሰይጣን 
አንዱን መልኣክ እንዳደረጓቸው ታስተምራለች። ይህኛው 
አቀራረብ ሩዋንዳውያንን በፊት ቅርጽና በቁመታቸው 
ተመርኩዘው ሁለት የተለያዩ ፍጡራን “መሆናቸውን” 
እንዲቀበሉና “እኛ እና እነርሱ” በሚል በጎራ እንዲለያዩ 
እንዳደረጋቸው የሚያመለክት ነው። ይህ የኢኮኖሚ 
ገጽታንና አካላዊ ልዩነትን መሰረት ያደረገው ከፋፍለህ 
ግዛ ርእዮተ አለም፣ በሩዋንዳውያን መካከል የእርስ በርስ 
ጥላቻና ንቀት እንዲያቆጠቁጥ ስለማድረጉ ይነገራል። 
በቁጥር አነስ ያሉትና ከ10 ላሞች በላይ ማካበት የቻሉት 
ያለውን የሃብትና የስልጣን እርከን እንዲቆጣጠሩ 
ያደረጉት ቅኝ ገዢዎች ናቸው የሚለው ታሪካዊ 
ማስረጃ ብዙ ነው። ቀስ በቀስ ሁኔታዎች ወደከፋ ገጽታ 
እየተቀየሩ መጡ። ክፍፍሉ እዚህም እዚያም ግጭቶችና 
ትንንሽ ትንኮሳዎች እንዲከሰቱ አደረገ። አዝማሚያው 
ያላማራቸው ሩዋንዳውያን ወደ ጎረቤት አገር ብሩንዲ 
መሸሽ የጀመሩት እ.ኤ.አ ከ1959 ዓ.ም ጀምሮ ነው። 
የኢኮኖሚ ልዩነቱና የኑሮ ውድነቱ ስር እየሰደደና እየጎላ 
ሲመጣ መኖር ያቃታቸውና በርካታ ቁጥር ያላቸው 
ሩዋንዳውያን ኢኮኖሚውን የተቆጣጠሩትንና በቁጥር  
የሚያንሱትን ለማጥፋት መከጀል፣ መነሳሳት፣ ከዚያም 
አልፎ ዝግጅት ማድረግ ጀመሩ። በ1973 ሁለተኛው 
ምዕራፍ የዘር ጭፍጨፋ እንደተካሄደ ተዘግቧል። 
የ1994ቱ ከፍተኛው ነው። 

ሁለተኛው የሙዚየም ክፍል የሚያተኩረው 
እዚህኛው የታሪክ ምእራፍ ላይ ነው። የኢንተርሃሞይ 
ስልጠናዎች፣ ጥላቻን የሚያባብሱ የመገናኛ ብዙሃን 
ስብከቶች እየተጧጧፉ ሄዱ። የርእዮተ አለም ግንባታው 
ጎልብቶ አንዱን የበላይ፣ ሌላውን የበታች አድርጎ 
የማስቀመጥና የአንድ አገር ዜጎች እርስ በርስ በጥርጣሬ 

እንዲተያዩና እንዲጠላሉ ማድረግ የተቻለበት የዘመቻ 
ምእራፍ ነው። በጊዜው የነበሩት የአገሪቱ መሪ በስደት 
ላይ ከሚገኙት የመንግስት ተቃዋሚ ቡድኖች ጋር 
(በአሁኑ ፖል ካጋሚ ከሚመራው) ስምምነት አድርገው 
ሲመለሱ፣ የተሳፈሩበት አውሮፕላን እንዲጋይ ተደረገ። 
ወዲያውም ቀደም ሲል ወጣቶችን በሙዚቃ አለማምዶ፣ 
ሁቱዎቹ ቱትሲዎቹን እንዲጨርሷቸው መልእክቱን 
ማሰራጨት ጀመረ። ሙዚዩሙ የታነጸበት ይህ ስፍራ 
በዚያ ስፍራ ብቻ የተጨፈጨፉትን ከ250000 በላይ 
ሰዎች ለመዘከር ነው። በ”ሆቴል ሩዋንዳ” ፊልም 
እንዳየነው የጭፍጨፋው ትእዛዝ መጀመሪያ የተሰጠበት 
ሆቴል በዚያው አቅራቢያ ይገኛል። 

ሌላው ጅምላ ጭፍጨፋ የተካሄደበት በከተማዋ 
የሚገኘው ስታዲየሙ ነው። አብያተ ክርስቲያናትም የዚህ 
አይነቱ ተግባር መከወኛ ከመሆን አልተረፉም። ሸሽተው 
በዚያ የተጠለሉ ህጻናትና አረጋውያን የተጨፈጨፉበት 
ቤተክርስቲያን ለመታሰቢያ እንደተጠበቀ ሆኖ፣ አጠገቡ 
ሌላ ለአምልኮ የሚጠቀሙበት አዲስ ቤተክርስቲያን 
ተገንብቷል። በመቶ ቀናት ውስጥ ከ80 ሺህ በላይ 
ቱትሲዎችና ቱትሲዎችን የሚደግፉ ለዘብተኛ ሁቱዎች 
አልቀዋል። ሌላው ቀርቶ የሁቱ አባል የሆኑት የወቅቱ ሴት 
ጠቅላይ ሚኒስትርም በለዘብተኛነታቸው ተገድለዋል። 
ከሁለት ሚሊዮን በላይ ሩዋንዳውያን ወደጎረቤት 
አገሮች ተሰደዋል። ከመቶ ቀናት በኋላ ጦርነቱ 
የቆመው ዛሬ ሩዋንዳን እየመሯት በሚገኙት የቀድሞው 
የሩዋንዳ መንግስት ተቃዋሚ ቡድን መሪ በፖል 
ካጋሜ አማካኝነት፣ እንዲሁም በፈረንሳይ አጋዥነት  
ነው።

ሶስተኛው የሙዚየም ክፍል የሚያሳየው፣ 
ለተካሄደው የዘር ጭፍጨፋ ከዓለም ኅብረተሰብና 
ከዓለም አቀፍ ድርጅቶች፣ ከታላላቅና ከሃይማኖት 
አባቶች የተሰጠውን ምላሽ ነው።  ክስተቱ የእርስ 
በርስ ጦርነት ነው የሚለውን የቅኝ ገዢዎች አገላለጽ 
ያጋጠሙኝ ሩዋንዳውያን አይቀበሉትም። ሁቱ አጥቂ፣ 
ቱትሲ ተጠቂ ሆነው ቢከፈሉም በድርጊቱ ውስጥ 
ግን ግፍ የደረሰባቸው ሰብዓዊነት ያላቸው ሁቱዎችና 
ለጥቃት ተነጥለው የተሳሉት ቱትሲዎች መሆናቸው 
ይነገራል። አይማኩሌ እንደጻፈችው፣ ሁቱነት፣ በቁመት 
አጠርና በቆዳ ቀለም ደመቅ ያለ ጥቁረት መያዝ፣ አፍንጫ 
ማጠር ማለት ነው። ቱትሲነት ደግሞ በቁመት ዘለግ 
ማለት፣ አፍንጫ ሰልከክ ማለት ነው ትላለች። ቁመቷ 
እንዳይረዝምባት ባለተረከዝ ጫማ ማድረግን ሁሉ 
ትፈራ እንደነበር በሕይወት ታሪኳ ጠቅሳለች። 

ያለቁት ሁሉም ሩዋንዳውያን ናቸው። በጉብኝታችን 
ወቅት አብሮ ሲያንሸራሽረን የነበረው በወጣትነትና 
በጎልማሳነት እድሜ መካከል የሚገኘው አሽከርካሪ፣ 
በወቅቱ የሰባት አመት ልጅ እንደነበረና፣ እናቱ ወደ 
ጎረቤት አገር አምልጣ እንደተረፈች፣ የአባቱ ወገኖች ግን 
በጭፍጨፋው እንዳለቁ ነግሮኛል። ጣቱን የሚቀስረው 
በወገኖቹ ላይ ሳይሆን፣ ለዚህ ምክንያት በሆኑት የውጭ 
ቅኝ ገዢዎች ላይ ነው። ከተባበሩት መንግስታት 
ጀምሮ የተለያዩ የዓለም ተቋማት፣ የሃይማኖት አባቶች 
የተናገሩትና የከወኑት ለፍጅቱ አቀጣጣይ እንደነበሩ 
ተዘግቧል። 

አራተኛው የሙዚያሙ ክፍል የሚያሳየው ደግሞ 
ድህረ ጭፍጨፋ የነበረውን ክንውን ነው። አይማኩሌ 
እንደጻፈቸው ማን ማንን እንደገደለ፣ በምን አይነት 
መሳሪያና በምን አይነት አኳኋን እንደገደለ፣ ሁሉም 
የዚያን ወቅት ሩዋንዳውያን ያስታውሳሉ። በዚህ ሁኔታ 
ውስጥ እያሉ ድህረ ፍጅት ያለውን ሁኔታ ማስተካከል 
እጅግ ከባድ ነበር። ግን ያንን ክብደት ሩዋንዳውያን 
ራሳቸው ተወጥተውታል። የሚጠየቀው እንዲጠየቅ 
ሆኗል። አብሮ ለመኖር የልብ ስብራትና ቂምን 
ለመፋቅ የተጠቀሙት የራሳቸውን ባህል፣ እንዲሁም 
የመጨረሻውን ንጹህ የሰውን ህሊናና ይቅርባይነትን 
ነው። ወጣቱ ትውልድ ደግሞ የልዩነትን ግድግዳ 
እየገነደሱ ጋብቻ በመፈጸም፣ አብረው በመሆን ሩዋንዳ 
ከገባችበት አዘቅት ቶሎ ወጥታለች። ከዚያ በኋላ አገር 
ግንባታ ነው የተካሄደው። እርቅና ሰላም ግንባታ ነው 
የተካሄደው። ዛሬ ማንም ሩዋንዳዊ፣ “እኔ የዚህ ወገን 
ነኝ” አይልም፣ ልጆች ሁሉ “እኔ ሩዋንዳዊ ነኝ” ነው  
የሚሉት። 

ከጉብኝቱ ስንወጣ “ሌፍት ቱ ቴል”ን እዚያው 
አገኘሁት። ከዚያ ስሜት ሳልወጣ በሁለት ሌሊቶች 
አንብቤ የጨረስኩት። በዚያ እውነተኛ ግልሰባዊ ታሪክ 
ውስጥ ያነበብኩት ሰብዓዊነት በእጅጉ የተሞገተበት፣ 

ቂምና ጥላቻን ከውስጥ አውጥቶ ለመጣል የተፈተኑበትን 
ትርክት ነው። ቀደም ሲል የጠቀስኩት ጎረቤቴ፣ “እኛ 
አገር እንደዚያ አይነት እንዳይመጣ ነው ስጋቴ” ያለኝ 
በጆሮዬ አቃጨለ። በአፍህ ማር ይግባበት ማለት  
ይኖርብኛል። 

ሰዎችን ለዚያ አይነት የሚያጋልጡ ጉዳዮችን መገናኛ 
ብዙሃን ከመነካካት ተጠንቅቀው መስራት ይኖርባቸዋል። 
ሰውን ማዕከል ያደረጉ ትርክቶች ሁሉ የሰውን ልጅ 
ታላቅነት የሚሰብኩ መሆን ይኖርባቸዋል። የመልካም 
አስተዳደርና ኢፍትሃዊነትን መዋጋት ማለት ሰዎችን 
በውስጣቸው ጥላቻና መጠራጠር እንዲፈጠር ማድረግ 
አይደለም። ይልቁንም በአብሮ መኖር ሂደት ውስጥ 
ሰውን ከክብሩ የሚያሳናሱትን፣ ህሊናውን የሚጎዱትን፣ 
በራስ መተማመኑን የሚያኮስሱትን ድርጊቶች መዋጋት 
ተገቢ ነው። ከሩዋንዳ የመገናኛ ብዙሃን ኮሚሽን ሰዎች 
የሰማሁትን እዚህ ላይ መጥቀስ ይኖርብኛል። ኮሚሽኑ 
ከሚመራባቸው መርሆች መካከል “ይበልጥ ግልጽነት 
በተንሰራፋ መጠን ተጠያቂነት ይጎለብታል። ጋዜጠኞች 
ፖለቲከኞች እንዲሆኑ አትፍቀዱላቸው፣ ሚናን 
ማደበላለቅ ስህተት ነው። ማንኛውንም ታሪክ ስትዘግቡ 
በተጠያቂነትና በኃላፊነት ስሜት መሆን አለበት። 
እርግጥ ነው፣ መገናኛ ብዙሃን ለገቢ የሚሰሩ ናቸው። 
በውስጣቸው የሚያቅፏቸው ሰዎች ግን ሙያተኛ 
ጋዜጠኞች መሆን አለባቸው።” 

ሩዋንዳውያን የመገናኛ ብዙሃን ባለሙያዎች 
ራሳቸውን በራሳቸው የሚቆጣጠሩበት፣ ጥፋትን 
ከመስራት የሚጠባበቁበት ስርአት አላቸው። እያንዳንዱ 
ጋዜጠኛ ወደሙያው ከመግባቱ በፊት በሁለት መንገዶች 
ሙያውን መተዋወቅ አለበት፣ ወይ ከዩኒቨርሲቲ 
በሙያው መመረቅ፣ ወይም ደግሞ ስልጠና ማግኘት። 
የተሰባሰቡት በዚህ መንገድ ነው። አንድ ጋዜጠኛ ከፍተኛ 
ጥፋት ቢያጠፋ በመተዳደሪያ ደምባቸው መሰረት የሙያ 
ፈቃዱን የሚነጠቀው በሩዋንዳ ሚዲያ ኮሚሽን በኩል 
ነው። ደግነቱ እስከዛሬ ለዚህ የተዳረገ ሙያተኛ የለም። 
ሁሉም ራሳቸውን ተቆጣጥረው ይሰራሉ።  

ከጉዞ መልስ
ለጦርነት ወሬ ብዙም የራቅን አይደለም። ተራሮችን 

ያንቀጠቀጠ ትውልድን አንብቤያለሁ። ታላላቆቻችን 
የሚዘከሩበትን ማማ በሰማይን አንብቤያለሁ። የአምስት 
አመቱን የኢትዮ-ኢጣልያ የጦርነት ዘመን ታሪክን 
የሚዘክሩ ጥቂት መጻህፍትን አንብቤያለሁ።  የመገናኛ 
ብዙሃን እንዴት የፕሮፓጋንዳ መሳሪያ እንደሚሆኑ 
የሚያሳየውን የፕሮፓጋንዳ ሞዴል ንድፈ ሀሳብን 
ከተማሪዎቼ ጋር አጥንቻለሁ። አሁን ደግሞ በምክንያት 
የአይማኩሌ ኢሊባጊዛን ለወሬ ነጋሪን ወይም Left to 
Telln አነበብኩ፣ ከታተመ ከ6 አመት በኋላ። ባለታሪኳ 
ከቱትሲ ወገን ሆና በመቆጠሯ ልትገደል ስትታደን፣ 
የሁቱ ወገን የሆኑት ካህን በቤታቸው ከልጆቻቸውም 
እንኳን ደብቀዋት ለሶስት ወር እንዴት እንዳተረፏት 
ትተርክልናለች። አባቷ ከመገደላቸው በፊት ነፍሷን 
እንድታተርፉ የላኳት በ”ሮሳ”ም ሆነ በሃይማኖት 
አንድ ወዳልሆኑት ካህን ዘንድ ነበር። “ምንም እንኳን 
ልዩነት ቢኖረንም እርሱ እንደማይገድልሽ አውቃለሁ” 
ብለው ነበር። እውነታቸውን ነበር። በየምዕራፉ 
ከሞት ጋር ሲፋጠጡ የምትነግረን ልብ ቀጥ ያደርግ  
ይመስላል። 

አይማኩሌን በአካል ባገኛት፣ “መኖርሽ፣ ከሞት 
መትረፍሽ ለምክንያት ነበር። ዛሬ ብዙዎች ካንቺ 
ታሪክ ሰምተው እንዲማሩ በቀጥታ መንገር ነበረብሽ፣ 
እንኳንም እግዚአብሔር በአውሎም በወጀቡም አሳልፎ 
አዳነሽ። እንደገና መኖር እንደሚቻል አሳየሽ” እላት 
ነበር። በታሪኳ ውስጥ የጠቀሰቻቸው የ91 አመቷ 
አዛውንት ያሏትን እንደጻፈችው “ይቅር የማይባለውን 
ይቅር ማለትን አስተማርሽን”። ለይቅርታ ጊዜና ወቅት 
የለውም። ምን ጊዜም ምእራፉ ክፍት ነው። ለዚህ 
ደግሞ ሚዲያዎች አምዶቻቸውን፣ የአየር ሰዓቶቻቸውን 
ማዋል ይጠበቅባቸዋል። በውዥንብር ውስጥ ያለውን 
አዲስ ትውልድ አእምሮ የሚያረጋጋ፣ የወደፊት እጣ 
ፈንታን ብሩህነት የሚፈነጥቅ ስራ መስራት ያስፈልጋል። 
ክፉውንና ደጉን በመለየት፣ አገርና ዜጎችን የሚታደግ 
ስራ መስራት ያስፈልጋል። ይልቁንም ማህበረሰባዊ 
ኃላፊነትን ለመወጣትና ንቅዘትን፣ ኋላቀርነትን፣ 
ሙስናን፣ የመልካም አስተዳደር እጦትን፣ ራስ ወዳድነት፣ 
ስንፍናን የሚያጣጥሉና፣ በራስ መተማመንን፣ የስራ 
ክቡርነትን ሂሳዊ በሆነ አቀራረብ ማስተማርን ወቅቱ  
ይጠይቃል። 



የሕይወት ገጽታ
ማህበራዊ

መልከ ብዙው የውሃ ስነ ሕይወት ፕሮፌሰር
እፀገነት አክሊሉ

ተወልደው ያደጉት በኦሮሚያ ክልል፣ አርሲ ዞን፣ 
ሽርካ ወረዳ፣ ጎቤሳ ከተማ ነው። የመጀመሪያና ብቸኛ 
ልጅ በመሆንም ለረጅም ጊዜ የመቆየት አጋጣሚውን 
አግኝተዋል። ቤተሰቦቻቸው ያን ያህል የሞላላቸው 
ሀብታም ባይሆኑም በንግድና ግብርናው ዘርፍ 
በመሰማራት ራሳቸውን የቻሉና የሚያስተዳድሩ ነበሩ። 
ይህ ደግሞ የዛሬው ”የሕይወት ገጽታ” አምድ እንግዳችን 
ፕሮፌሰር አበበ ጌታሁንን ችግር ሳያጋጥማቸው ለማደግ 
አብቅቷቸዋል። 

ከህጻንነታቸው ጀምሮ ለቤተሰባቸው እንደ አይን 
ብሌን ይታዩ የነበሩት ፕሮፌሰር አበበ ወላጆቻቸው 
ተምረው አገርና ቤተሰብን የሚያስጠሩ ሊሆኑ እንደሚችሉ 
አስቀድሞ ገብቷቸው ነበር። በመሆኑም፣ እድሜያቸው 
ለትምህርት ሲደረስ በቀጥታ ወደ ሽርካ አንደኛ ደረጃ 
ትምህርት ቤት ነበር የላኳቸው። 

ወደ ትምህርት ቤት የተላኩት ህጻኑ አበበም 
ቤተሰባቸው የጣለባቸውን ሃላፊነት በአግባቡ 
ለመወጣት ትምህርታቸውን በከፍተኛ ንቃት፤ ብርታትና 
ትጋት ይከታተሉ ነበር። በዚህም እስከ ስምንተኛ 
ክፍል ድረስ ያለው የትምህርት ቆይታቸውን በጥሩ 
ሁኔታ ስለማጠናቀቃቸው ይናገራሉ። ምንም እንኳን 
ቤተሰቦቻቸው የመማር እድልን ያገኙ ባይሆኑም 
ልጃቸውን አስተምሮ ለቁም ነገር ለማድረስ ግን ከፍተኛ 
ፍላጎት ነበራቸው። በመሆኑም በገጠር ኑሮ ሊሆን ይችላል 
ተብሎ የማይገመት ፍቅርና እንክብካቤን፤ እንዲሁም 
በትምህርታቸው እንዲበረቱ ልዩ እገዛ፣ ድጋፍና ክትትል 
ያደርጉላቸው ነበር።

እንደው “ልጆች ከቤተሰባቸው ከፍ ያለ ሙገሳ ፍቅርና 
እንክብካቤ ሲበዛባቸው በትምህርታቸውም በኑሯቸውም 
አቅመ ቢስ የመሆን ሁኔታ ይታያል ይባላልና ይህ በእርስዎ 
ላይ እንዴት ነበር? እንክብካቤው አላዘናጋዎትም?” 
በማለት ላቀረብኩላቸው ጥያቄ ሲመልሱ “… ሁል ጊዜ 
በቤተሰብ ፍቅርና እንክብካቤ መኖሩ ከስነልቦና ድጋፉ 
አኳያ በቀላሉ የሚታይ አይደለም። ይህንንም ተከትሎ 
አስተዳደግ ላይ የሚመጡ ችግሮችም እንደዛው በስነልቦና 
ላይ ችግር መፍጠራቸው አይቀርም። በመሆኑም ለእኔ 
የተሰጠኝ ፍቅርና እንክብካቤ አሁን ላለሁበት ሕይወት 
ትልቅ ድጋፍ ሆኖኛል” ይላሉ።

ሌሎች ወላጆችም ቢያስቡበት ያሉትን ሲያክሉም 
“ሁሉም ቤተሰብ ልጁን ይወዳል፤ ይንከባከባል፤ ነገር ግን 
አንተ እንዲህ አታድርግ፤ እኔ አለሁ፤ አደርግልሃለሁ። በዚሀ 
አትሂድ፣ ከእገሌ ጋር አትሁን። የበዛበት እንክብካቤና 
ፍቅር ግን ከጥቅሙ ጉዳቱ ያመዘነ፤ የልጆችንም በራስ 
የመተማመን ስሜት በከፍተኛ ሁኔታ የሚጎዳ” መሆኑን 
ይናገራሉ። 

 በዚህ ልኩን በጠበቀ እንክብካቤ ውስጥ ያለፉት 
የዛን ጊዜው ታዳጊ ፕሮፌሰር አበበ የመጀመሪያ ደረጃ 
ትምህርታቸውን በጥሩ ሁኔታ አጠናቀው የሁለተኛ ደረጃ 
ትምህርታቸውን በአሰላ ከተማ ጀመሩ። አሁን የቀድሞው 
የቤተሰብ እንክብካቤና ፍቅር እየቀነሰ፤ እንክብካቤውም 
እየተጓደለ መጥቷል። ምክንያቱ ደግሞ ሁለተኛ ደረጃ 
ትምህርታቸውን የሚማሩት ከሚኖሩበት አካባቢ ርቀው፤ 
ስንቅ ቋጥረው፤ ቤት ተከራይተው መሆኑ ነው። ይህንንም 
“… የሁለተኛ ደረጃ ትምህርቴ የራሱ የሆነ ታሪክ አለው፤ 
የ12 እና የ13 ዓመት ታዳጊ ብንሆንም ቤት ተከራይተን፣ 
ምግብ አብስለን፣ ልብሳችንን አጥበን፤ በጠቅላላው 
ሁሉንም ነገር ሰርተን ከመሆኑም በላይ መቼ ገባችሁ፣ 
ወጣችሁ የሚለን ሰው የሌለበት ነበር። ይህ ደግም ከፍተኛ 
የሆነ በራስ መተማመንን የሚፈጥር ሆኖ አግኝቸዋለሁ” 
በማለት ይገልፁታል።

በዚህ ሁኔታ ራስ ዳርጌ፣ በኋላ አሰላ አጠቃላይ ሁለተኛ 
ደረጃ ትምህርት ቤት የሁለተኛ ደረጃ ትምህርታቸውን 
አጠናቀቁ። በወቅቱ አንደኛም ሆነ ሁለተኛ ደረጃ 
ትምህርታቸውን ወደውት፤ በውጤትም አጅበውት ነበር 
የተከታተሉትና ለፍፃሜም ያበቁት። ይህም ለዛሬው 
ማንነታቸው መሰረት የጣለላቸው የትምህርትና ሕይወት 
ሂደት ሲሆን፤ የነበረውን ሁኔታም “…. አንደኛ ደረጃ 
ስንማር የነበሩን መምህራኖቻችን ከሐረርና ከደብረ ብርሃን 
መምህራን ማሰልጠኛ ኢንስቲትዩት ተመርቀው የመጡ፤ 
በጣም ጎበዞች ነበሩ። አሁን ዩኒቨርሲቲ ውስጥ እንደእነሱ 

ዓይነት መምህራን አላይም። ሰባተኛና ስምንተኛ ክፍል፣ 
ለዛውም እዛ ገጠር በእንግሊዝኛ ክርክር እንድናደርግ፣ 
ልቦለድ አንብበን እንድንገመግም ያደርጉን ነበር። እነዚህ 
መምህራን ደግሞ ከአንድ አካባቢ የመጡ ባለመሆናቸው 
ከእነሱ እንማር የነበረው ኢትዮጵያዊነት ብዙ ነው። 
ሁለተኛ ደረጃ ላይ ስንመጣም የሰላም ጓድ አሜሪካኖችና 
ህንዶች ወደ አካባቢው እየመጡ ያስተምሩ ነበር። እነዚህ 
ደግሞ እንግሊዝኛችንን መልክ እንዲይዝ አደረገውታል። 
ይህ ትልቅ እድለኛነት ከመሆኑም በላይ ቀሪው የትምህርት 
ጊዜያችን እጅግ የተሳካ እንዲሆን አድርጓል። “ በማለት 
ያስታውሱታል።

በ1965 ዓ.ም የሁለተኛ ደረጃ ትምህርታቸውን በጥሩ 
ውጤት ያጠናቀቁት ፕሮፌሰር አበበ በ1966 ዓ.ም ቀጥታ 
ወደ አዲስ አበባ ዩኒቨርሲቲ ገቡ። በወቅቱ ጎንደር እና 
አለማያ (የአሁኑ ሀሮማያ) ዩኒቨርሲቲዎች ኮሌጅ ተብለው 
በአዲስ አበባ ዩኒቨርሲቲ ስር ነበሩ። እሳቸው ባሉበት 
አካባቢ ደግሞ “ጭላሉ አግሪካልቸራል ዩኒት” (ካዱ) 
በመባል በሚታወቀው ኢንስቲትዩት ውስጥ ስዊድኖች 
የግብርን ኤክስቴንሽን ፕሮግራምን ያከናውናሉ። ወደ 
እነሱ የሚመጡት ደግሞ ከሀሮማያ  የተመረቁ ጎበዝ ልጆች 
ነበሩና ወጣቱ ፕሮፌሰር አበበም በእነዚህ ልጆች በጣም 
ተማርከው ”እኔስ መቼ ነው እንደነሱ ግብርናን ተምሬ 
ህብረተሰቡን የማገለግለው?” የሚል ጥያቄ አዘል ስሜትና 
ጉጉት አደረባቸው።

ይህንን ሃሳብ በልባቸው ስር ቋጥረው የያዙት 
የያኔው ወጣት ፕሮፌሰር አበበ ከአዲስ አበባ ዩኒቨርሲቲ 
በቀጥታ ወደ ሀሮማያ ኮሌጅ ሄዱ። የወደዱትን 
የግብርና ትምህርትም አንድ የትምህርት መንፈቅ ዓመት 
(ሴሚስተር) እንደተማሩ አብዮቱ መጣ። 

ከዛስ አልናቸው፤ “… አብዩቱ ሲመጣ  እኛ 
የመጀመሪያውን አመት ግማሽ ተምረናል፤ ወጣቶች ነን። 
ለለውጥ ከፍተኛ ፍላጎትም አድሮብናል። አዳዲስ ሃሳብ 
ለመቀበል ዝግጁዎች ነን። እነዚህ ሁሉ ተደማምረው 
ሁለተኛው መንፈቅ ዓመት ላይ ረብሻ ተጀመረ። 
ʻአንማርም’ ብለንም ትምህርቱን አቋርጠን ወጣን” ይላሉ።

ይህም ሆኖ ፕሮፌሰር አበበ ሌላ አቅጣጫንም 
ማየታቸውን አላቋረጡም። በመሆኑም ከኮሌጁ ከወጡ 

በኋላ ኢፕድ (EPD) ከሚባል የግብርና ፕሮጀክት ጋር 
ለመስራት በመስማማት ተቀጠሩ። ምድባቸው መራቤቴ 
በመሆኑ ወደ’ዛው በመሄድ ስራም ጀምረው ነበር። 

በመራቤቴ፣ ዓለም ከተማም ለሶስት ወራት በስራ 
ላይ ቆዩ። በ1967 ዓ.ም የእድገት በህብረት ዘመቻን 
እንዲቀላቀሉ ሆነ። በዚህም ወጣቱ አበበ የአገራቸውን 
ጥሪ ተቀብለው ጉዟቸውን ወደ ዳንግላ ማድረግ የግድ 
ሆነባቸው፤ ሄዱም። የነበረውን እውነታም ”…የዳንግላ 
ዘመቻ ጥሩ ነበር የዩኒቨርሲቲ ተማሪዎች፤ እንዲሁም 
ሌሎች በተካተቱበት በዚህ ዘመቻ ህብረተሰቡን ፊደል 
ማስቆጠር፣ የግብርና ስራን በሙያ መደገፍ፣ ህዝቡን 
ማደራጀትና የመሬት አዋጁን ማስተማር ነበር።” በማለት 
ከገለፁልን በኋላ ”በወቅቱ ዘማች ማለት ፈላጭ ቆራጭ 
ማለት ነበር።” በማለት የወቅቱን፣ የዘማች ተማሪውን 
ሁኔታና ይዞታ ነግረውናል።

በዚህ መካከል ነው እንግዲህ የእነ ኢሰፓ፣ ሚኤሶና 
ሌሎችም የፖለቲካ ቡድኖች እንቅስቃሴ የተጀመረው። 
ወጣትነት እሳትነት ከመሆኑም በላይ ለውጥ ፈላጊ ነበሩና 
እዚህም እዚያም ሲሄዱ አይን መግባታቸው አልቀረም። 
በዚህ መካከል ደግሞ ከጓደኞቻቸው ጋር በመሆን 
የኢህአፓንና የሚኤሶንን እንቅስቃሴ በመደገፍ ደርግን 
ለመቃወም ወሰኑ።

“… በወቅቱ ዘመቻውን እናቋርጣለን ብለን ከጓደኞቼ 
ጋር ተማከርን ግን እንዴት የሚለው ሌላ አሳሳቢ ጉዳይ 
ነበር። ነገር ግን አንድ መፍትሔ ወደ አእምሯችን 
መጣ። እሱም ከአስመራ ወደ አዲስ አበባ የሚመጣውን 
አውቶቡስ ዳንግላ ሲደርስ ብዙ ወራጅ ስለሚኖረው ባዶ 
በሚባል ደረጃ ነው አዲስ አበባ የሚደርሰው፤ በመሆኑም 
እሱን ባስ እንጥለፈው አልን። ይህንንም ተልዕኳችንን 
ለማሳካት ጠዋት ተነስተን የሚያድርበት ቦታ ድረስን ሄደን 
አውቶቡሱን ጠልፈን ወደ አዲስ አበባ መምጣት ጀመርን” 
በማለት የነበረውን ሁኔታ በከፍተኛ የመገረም  ስሜት 
ያስታውሱታል። 

ይህ ሁሉ ሲሆን እነ ፕሮፌሰር አበበ ምን 
እንደሚከተላቸው ማገናዘብ አልቻሉም፤ ፖሊሱም፣ 
ወታደሩም በቅርብ እያያቸውና እየተከታተላቸው፣ 
እየተደዋወለባቸው ስለመሆኑ አላወቁም። ፍኖተ ሰላምን፣ 

ቡሬን አልፈው ማርቆስ ሲደርሱ ሁኔታው ከመቅጽበት 
ተቀየረ። መኪናው እንዲቆም ታዘዘ። ሹፌሩም ወታደሮች 
ወደ ከተሙበት ካምፕ አቅጣጫ እንዲነዳ ታዘዘ። ልበ 
ምሉዎቹ ወጣቶች ግን በዚህ ሁኔታ ከመረበሽ ይልቅ 
የተቃውሞ መዝሙራቸውን ከፍ ባለ ድምጽ ያሰሙ ነበር።    

ፕሮፌሰር አበበ ያንን ወቅትና አጠቃላይ ሁኔታውን 
“… ወቅቱ ክረምት ነበር፤ ካምፑ ያለው ጫካ ውስጥ ነው፤ 
እዛ ስንደርስ ተዘጋጅተው ወደ እሚጠብቁን ወታደሮች 
እንድንሄድ ተነገረን። እነሱ ጋር ስንደርስም  በትልልቅ 
የባህር ዛፍ ጨፈቃ ግርፊያ ተጀመረ። ቀጥሎም ኦራል 
መኪና ባለፈበት ቦይ ውስጥ ግቡና በደረታችሁ ሂዱ 
ተባለ። ድካሙ፣ ራቡ ብቻ ምን ልንገርሽ መከራው በዛ። 
በመጨረሻም እንደ መጋዘን ያለ ክፍል ውስጥ እንድንገባ 
ተደረገ። ውሃም፣ ምግብም … ሳይሰጡን እስከ ማታ 
ድረስ ዋልን። ማታ ላይ ዳቦና ውሃ ሰጡን” በማለት 
ያስታውሱታል።

ፕሮፌሰርና ጓደኞቻቸው ወጣትነቱ ይገፋፋቸዋል። 
ከዛ ደግሞ ዓላማ ብለው የያዙት ነገርም አለ። ብቻ፣ 
በጠቅላላው “ለውጥ፣ ለውጥ …” የሚለው ስሜታቸው 
ስቃዩን ሁሉ ከምንም እንዳይቆጥሩት አደረጋቸው። 
አውቶቡስ ጠልፈው የመጡት ወጣቶችም ባሉበት ሁኔታ 
በኡራል (ትልቅ የወታደር መኪና) ተጭነው ወደ ተነሱባት 
የዘመቻ ጣቢያ፣ ዳንግላ እንዲመለሱ  ሆነ።

እነዚህ ለውጥ ናፋቂ ወጣቶች ከአጠቃላይ ሁኔታው 
ብዙ ትምህርት ወሰዱ። በዚህ መልኩ በስሜት መነዳትም 
ምንም ያህል ሩቅ መንገድ እንደማያስጉዝ ተገንዝበው እርስ 
በእርሳቸው ተማማሩ። “ቀጣዩ እርምጃ ምን ይሁን? በቃ 
በየግላችን ከዚህ ዘመቻ ጣቢያ ወጥተን ትግሉን እንቀላቀል 
ተባለ። ይህንን ምክር  ወደ ተግብር በመቀየር አንድ 
አንድ እያሉ ዘመቻ ጣቢያውን” ጥለው መውጣታቸውን 
ያስታውሳሉ።

የከፍተኛ ትምህርት ጥናት መስክ ምርጫቸውን 
በተመለከተ “… 1969 ዓ.ም ትምህርታቸውን አቋርጠው 
የወጡ ተማሪዎች የመጀመሪያ አመት፣ አጋማሽ ሴሚስተር 
ትምህርታቸውን እንዲያጠናቅቁ “ይግቡ” በመባሉ እኔም 
ሀሮማያ  ሄጄ ትምህርቴን ቀጠልኩ። ሆኖም በዛ ትምህርት 
ባቋረጥኩበት ጊዜ የተዋወኳቸው ጓደኞቼ ʻምን ሆነህ ነው 
ግብርና የምትማረው? በል ሜዲስን እንማር።’ ስላሉኝ 
እኔም ሁለተኛ ዓመት ላይ የትምህርት ክፍል ምረጡ 
ሲባል “ፕሬሜድ” በመምረጥ በአዲስ አበባ ዩኒቨርሲቲ 
ትምህርታችንን እንድንጀምር ሆነ” በማለት ይገልፁታል።።  

ይህንን እየተማሩ እያለ ደግሞ አገሪቱ ላይ “የተፈሪ 
በንቲ ግርግር” ተፈጠረ። አሁንም ሌላ ነገር፤ በአዲስ 
አበባ ዩኒቨርሲቲ በተለምዶ “ክሪስማስ ሆል” እየተባለ 
በሚጠራው አዳራሽ ውስጥ ስብሰባ ተካሄደ። በወቅቱ 
የሚሰበሰቡት የፓርቲ አባላት በጣም እሳት የላሱ 
ከመሆናቸው የተነሳ እርስ በእርስ ሽኩቻውና ክርክሩ የጦፈ 
ነበር። ውጭ ደግሞ ይህ እንደሚፈጠር ስለታወቀ ወታደር 
ግቢውን ከቧል። በመጨረሻም የተፈራው አልቀረም፤ 
ስብሰባ አዳራሽ ውስጥ ድብድብ ተነሳ። ወታደሩም ገባ። 
በዚህ መካከል ወታደሮች እጅ ላለመግባት የወሰኑት 
ፕሮፌሰርና ጓደኞቻቸው በመድረኩ ጀርባ ዘለው ወደ 
መነን ትምህርት ቤት፤ ከዛም ወደ መንደር በመግባት 
ለማምለጥ መቻላቸውን ያስታውሳሉ።

ነገር ግን፣ ይህ ግርግር ከመርገብ ይልቅ እየተፋፋመ 
መጣ። ወደ ዩኒቨርሲቲም መግባቱ የማይታሰብ ሆነ። 
ከአዲስ አበባ መውጣት የግድ አስፈላጊ መሆኑን ያመኑበት 
ፕሮፌሰር በወቅቱ ወደ ትምህርት ሚኒስቴር በመሄድ 
“ገጠር ሄጄ አስተማሪ ልሁን” የሚል ጥያቄን አቀረቡ። 
ሚኒስቴር መስሪያ ቤቱም በደስታ “ማስተማር ተችላለህ” 
ብሎ በ230 ብር ቅጥር ወደ ሐረር ላካቸውና ሄዱ።

“… ከዛ ቀደም ሀሮማያ  ስለነበርኩ ሐረር መመደቤ 
በጣም ደስ አለኝ። ምድብ ቦታዬ ላይ ስሄድ ”ሀብሩ 
አውራጃ፣ ገለምሶ የምትባል ቦታ ነው የተመደብከው” 
አሉኝ፤ እሺ ብዬ ስሄድ ደግሞ መቻራ ወረዳ፣ ሁለተኛ 
ደረጃ ትምህርት ቤት ላኩኝ። እሱንም እሺ ብዬ በመቀበል 
በከፍተኛ ሞራልና ደስታ ሂሳብ ማስተማር ጀመርኩ። 
እዛ ሆኜም የኢህአፓ የወጣቶች ሊግ አባል ሆንኩ። 
አላማውንም በአካባቢው ላይ ማራመድ ጀመርኩ” ይላሉ 
ፕሮፌሰር አበበ።

እነሱ እዛ የተቃውሞ ስራቸውን እየሰሩ አዲስ 
አበባ ከተማ ላይ ደግሞ ቀይና ነጭ ሽብር በከፍተኛ 

ፕሮፌሰር አበበ ጌታሁን

ገጽ 7አዲስ ዘመን   እሁድ ግንቦት 28 ቀን 2014 ዓ.ም



የሕይወት ገጽታ
ማህበራዊ 

ሁኔታ እየተፋፋመ ነበር። ነገር ግን ይህ ስራቸው 
ተደብቆ ካለመቅረቱም በላይ አጥንተዋቸው እሳቸውና 
ጓደኞቻቸው በሚያስተምሩበት ትምህርት ቤት ድረስ 
በመምጣት በቁጥጥር ስር አዋሏቸው። በዚህም ስምንት 
ያህል ወራትን በእስር ለማሳለፍ ተገደዱ።

የያኔው ወጣት የዛሬው ፕሮፌሰር አበበ ግን ይህንን 
ሁኔታ እንደ መልካም አጋጣሚ ያነሱታል “… እስር ቤት 
የራሱ የሆነ የሕይወት ተሞክሮ አለው፤ እስር ቤቱ ውስጥ  
የኦሮሞ አቦ፣ ኦነግ፣ ኢህአፓ እና ሌሎችም ልጆች ነበሩ።  
በጣም የሚገርም ታሪክም ያለው ቦታ ነው። እንደው 
ከሚገርመው አንዱን ብነግርሽ፤ ከልጆቹ ጋር ቁጭ 
አልንና ’ለምን አስር ቤቱን ሰብረን አናመልጥም?’ በሚል 
ተነጋገርን። ሁላችንም በሃሳቡ ተስማማን። መስማማት 
ብቻ አይደለም፣  የስራ ድርሻም ተካፈልን” በማለት 
ሁኔታውን በከፍተኛ መገረም ያስታውሳሉ።

“… በጣም የሚገርመው  እስር ቤቱ  ከፊት ለፊቱ 
ቢሮዎች አሉት። ከኋላ ደግሞ ሰርቪስ ቤቶች አሉ። 
እኛም ያለነው እዛ ነው። ቤቶቹ ደግሞ ወደ ታች ተቆፍሮ 
የተሰሩ በመሆናቸው ጣሪያቸው መሬት ነው። ይህንን 
በሚገባ አጣራንና ʻበቃ እንችላለን ግን ዝናብ እንጠብቅ’ 
ብለን ቁጭ አለን። በጣም ረጅም የሆነ የሶማሌ ልጅ 
ነበር። እሱ ጣሪያውን እንዲገነጥል ተስማማን፤ ቀጥሎ 
ማን እንደሚወጣ ተራ ገባን። እኔ ስምንተኛ ላይ ነበርኩ። 
ያ ዝናብ አልቀረም፤ ሌሊት መጣ። አንደኛ ደረጃ 
ያስቀመጥነው ልጅ ጣሪያውን አንዴ ሲለው ክፍት አለ። 
ከኋላው በቅደም ተከተላቸው መሰረት አራቱ ወጥተው 
እንደሄዱ ዝናቡ ቀጥ አለ። ቢጠበቅ የለም። በጣም 
የሚገርመው ነገር ውስጣችን ሰላይ ተቀምጧል። የዝናቡን 
መቆም ተከትሎ እሪታውን አቀለጠው። ብንለምነው፤ 
ብናንቀው፤ በንመታው … ወይ ፍንክች። የእሱን ድምጽ 
ተከትሎ ፖሊሶች መጡ። ጣሪያውን ሲያዩት ተቀዷል። 
በዛ በተቀደደው ተኩሱን አቀለጡት። እንደምንም 
ጥጋችንን ይዘን ተረፍን” ሲሉም ተውኔት መሰል፤ ሳቅና 
ሀዘንን የሚደባልቅ ታሪክ ያወጋሉ።

አስራ ሁለት ሆነው የሞከሩት የማምለጥ ሂደትም 
አራቱ እንደወጡ ተጠናቀቀ። ስምንቱ ላይ የተወሰደው 
እርምጃውም ቀላል አልነበረም። ነገር ግን፣ አትሙቺ 
ያላት ነፈስ … ሆና፤ ሁኔታውም የተፈጠረው በቀይ ሽብር 
ማግስት በመሆኑ  … በሕይወት ቆይተው ይህንን ታሪክ 
ለማውራት በቁ። 

በወቅቱ ከባድ የሚባለው ቅጣት፤ በተለይም 
የኢህአፓ ልጆች በሆኑት እነ ፕሮፌሰር አበበ ላይ ተፈጸመ፤ 
እጅና እግራቸው ታስሮም ወህኒ ቤት ተወረወሩ፤ ከትንሽ 
የወህኒ ቤት ቆይታ በኋላም እንደዛው እጅና እግራቸው 
እንደታሰረ ዳግም ወደ ፖሊስ ጣቢያ እንዲመለሱ ሆነ፤ 
ስምንት ወራት ከሆነ በኋላም በነጻ ተለቀቁ። ከዛስ?

ድሬዳዋ ከሚገኘው ጓደኛቸው ጋር እየኖሩ 
የማስተማር ስራቸውን ቀጠሉ። በዚህ ጊዜ ውስጥ 
ከማንም ጋር አይገናኙም። ምንም ዓይነት ሃሳብ ከሌሎች 
ጋር አይለዋወጡም። በጠቅላላው እራሳቸውን አግልለው 
ተግባራቸው ከስራ ወደ ቤት ብቻ ሆነ። ይህ ነገር ግን 
አሁንም ሌላ እይታ ውስጥ አስገባቸው። ወቅቱ “አዲስ 
የኢህአፓ መዋቅር ተጀመረ” እየተባለ የሚወራበት ጊዜ 
መሆኑና የእሳቸው ራሳቸውን ማግለል ለሌሎች ምቾት 
አልሰጠም። ምንም እንኳን እሳቸው ምኑም ውስጥ 
ባይኖሩበትም። 

“… ̒እንደዚህ ዝም የሚለው ከሰዎች ጋር የማይገናኘው 
የሆነ ነገር ቢኖረው ነው እንደውም ከአዲሱ የኢህአፓ 
መዋቅር ጋር ይሰራል።’ የሚል ውንጀላ ቀረበብኝ። 
እንደገና  እስር ቤት አስገቡኝ። እዛም አራት ወራትን 
በእስር ለማሳለፍ ተገደድኩ። ከዛ ግን ሲጣራ ተለቀኩ” 
ይላሉ ሁኔታውን በማስታወስ።

የፖለቲካውም ሁኔታ አላምር ያላቸው እንዲሁም 
እስር ቤት ወጣ ገባ ማለቱም ኋላ ምን ሊፈጥር 
እንደሚችል የጠረጠሩት ፕሮፌሰር አበበ በቀጥታ አዲስ 
አበባ ዩኒቨርሲቲ መጥተው ያቋረጡትን ትምህርት 
መቀጠል የሚያስችላቸውን ዳግም ምዝገባ አካሂደው ወደ 
ትምህርታቸው ስለመዞራቸው ይናገራሉ።

“… ሁለተኛ ዓመት ሆኜ  ያቋረጡት ፕሪሜድ 
የትምህርት ክፍል ዳግም ስመለስ  ከአንደኛ ዓመት ሆኖ 
ጠበቀኝ። ነገር ግን ምዝገባ የሚያደርጉት ሰዎች ምንም 
ሳይጠይቁኝ  ባዮሎጂ የትምህርት ክፍል፤ ሁለተኛ ዓመት 
ሆኜ እንድማር  መዘገቡኝ።  ያሰብኩት ባይሳካም እድሉን 
ማግኘቴ በራሱ ትልቅ ነገር ስለነበር አልተቃወምኩም። 
እንኳን ባዮሎጂ ምንም ዓይነት ትምህርት ቢሆን ለመማር 
ቆርጬ  ነበር” ይላሉ።

“… የአራት ዓመት ፕሮግራም የነበረውን ባዮሎጂ 
ተምሬ (የመጀመሪያ ዲግሪ ፕሮግራም) በጥሩ ውጤት 
አጠናቀኩ። በአጠቃላይ፣ በ1966 ዓ.ም የጀመርኩትን 
ትምህርት ዘጠኝ ዓመት ፈጅቼ በ1975 ዓ.ም ተመረኩ። 
ትምህርቱም እንዳለቀ ቀጥታ ወደ አስመራ ዩኒቨርሲቲ 
በመምህርነት ተመድቤ ሄድኩ”።

አሁን 1976 ዓ.ም ነው። በአስመራ ዩኒቨርሲቲ የድህረ 
ምረቃ ትምህርት ክፍል ረዳት መምህር ሆነው ተመደቡ። 
አስመራ ከተማን ከዚህ ቀደም አያውቋትም። አዲስ 
ሕይወት፤ አዲስ አካባቢ፤ አዲስ ማህበራዊ ግንኙነት። 
በጠቅላላው አዲስ ማንነት ሊጀመር ነው። በዚህም 
ፕሮፌሰር ደስተኛ ነበሩ። በጣም ጥሩ ጊዜን ለአንድ 
አመት ማሳለፋቸውንም ይናገራሉ። በዓመቱ ሁለተኛ 
ዲግሪያቸውን ለመማር አዲስ አበባ ዩኒቨርሲቲ መጡ።

“… ሁለተኛ ዲግሪዬን እየተማርኩ የመመረቂያ ጽሁፌን 
የት ልስራ? አልኩ። ’ለምን ዳህላክ ላይ አልሰራም?’ ብዬ 
ከራሴ ጋር ተማከርኩና ወሰንኩ። ዳህላክ ላይ በመሄድም 
መረጃ ሰበሰብኩ። ተመልሼም መጣሁ። ያንን እየሰራሁና 
እየተማርኩ ሌላ ሃሳብ ወደ ህሊናዬ መጣ። እዛው ዳህላክ 
ላይ የተዋወኳት አንዲት ልጅ ነበረችና ʻለምን አላገባትም?’ 
ስል አሰብኩ። ማግባት እንዳለብኝ ከራሴ ጋር ተስማማሁና 
በ1978 ሁለተኛ ዲግሪዬን ስጨርስ እሷንም የትዳር አጋሬ 
አደረኩ” በማለት የዛሬ ሕይወታቸውን ከወደ ኋላው 
አጫውተውናል።

አዲሱ ሕይወት ለፕሮፌሰር ምቹ ነበር። በ1979 
ዓ.ም የመጀመሪያውን ልጃቸውን ወለዱ። ይህ በራሱ 
ትልቅ አቅምና ደስታ ጨመረላቸው። ከ1979 እስከ 
1980 ዓ.ም ድረስ እዛው አስመራ ውስጥ ውሃ ሳይንስ 
ላይ እየሰሩ ጥሩ ጊዜን ስለማሳለፋቸው እጅግ በተዋበ 
ፈገግታ ይናገራሉ። ሆኖም፣ በዛ ደስታቸው ወቅት ሻዕቢያ 
እየገፋ መጥቶ ኤርትራን ለመያዝ ተቃረበ። 1983 ዓ.ም 
ደረሰ። ሁኔታው ሁሉ አስመራ ለመቆየት የማያስችል 
ሆነ። አስመራ ዩኒቨርሲቲም ʻሁኔታው አስጊ ስለሆነ 
ሰራተኛውም፣ ተማሪውም ወደ መሃል አገር ይሂድ’ ብሎ 
ወሰነ። ፕሮፌሰርም አስመራ ዩኒቨርሲቲን ትተው አዲስ 
አበባ ዩኒቨርሲቲ በመምጣት ስራቸውን ቀጠሉ።

ምንም እንኳን ከአስመራ ወደ አዲስ አበባ ሲመጡ 
አንዳንድ ሁኔታዎች አይመቹ ይሆን ብለው ቢሰጉም 
መልካም እድል ነበርና ያላቸው ዩኒቨርሲቲው ለሰራተኞቹ 
ከኪራይ ቤቶች ከያዘው አፓርታማ አንዱን ሰጣቸው። 
ውዷ ባለቤታቸው ደግሞ ቆንጆዋንና ሁለተኛዋን 
ሴት ልጃቸውን በዛው በ1983 ዓ.ም መጨረሻ ላይ 
አሳቀፈቻቸው። በዚህ ሁኔታ 1983 ዓ.ም ተጠናቀቀ።

“… 1986 ዓ.ም ላይ ሶስተኛ ዲግሪዬን መስራት 
አለብኝ ብዬ አሰብኩ። የእድል ነገር ሆኖም አሜሪካን 
አገር ነጻ የትምህር እድል አገኘሁ። ቤተሰቤን ትቼም ወደ 
አሜሪካን አገር በመሄድ ትምህርቴን መማር ቀጠልኩ” 
ይላሉ ፕሮፌሰር አበበ።

የአሜሪካን የትምህርት ቆይታቸውን ሲያስታውሱት 
እነዛን አንደኛና ሁለተኛ ደረጃ ላይ ያስተማሯቸውን 
አሜሪካዊያኑንና ኢትዮጵያዊያኑን መምህራን፤ በተለይም 
አሜሪካን አገር ሄደው ውድድሩን ሲያዩት ያመሰግኗቸዋል። 
“… እኔ ከገጠራማዋ ሽርካ መጥቼ፣ አሜሪካን አገር 
ደርሼ፣ ከእነሱ እኩል ተወዳድሬ መውጣቴ ትልቅ ነገር 
ቢሆንም፤ ሙሉ በሙሉ ምስጋናውን የምሰጠው ግን 
ለእነዛ መምህራኖቼ ነው” ሲሉም የመምህራኖቻቸውን 
ባለውለታነት ይመሰክሩላቸዋል።

ለሶስተኛ ዲግሪ ለመድረስ አጠቃላይ 
(ኮምፕሪሄንሲቨ) ፈተና መውሰድ ያስፈልግ ነበርና እሱን 
ወስደው በጥሩ ውጤት በማለፋቸው እጩ ዶክተር 
ተባሉ። የመመረቂያ የጥናት ጽሁፋቸውን ለመስራት 
ኢትዮጵያን ምርጫቸው አድርገው ወደ አገራቸው 
መጡ። ይህንን ምርጫቸውን አሜሪካኖቹም ደገፉላቸው፤ 
እንደውም የኪስ ገንዘባቸውንም እንደሚልኩላቸው ቃል 
ገቡ።

ያጠኑት የትምህርት ዓይነት የውሃ ስነ-ሕይወት ሲሆን 
ለጥናት ጽሁፋቸው ትኩረት ያደረጉት ደግሞ በአገራችን 
ያሉ እንደ ዝዋይ ሻላና ሌሎቹም የውሃ አካላት ያላቸውን 
የምርታማነት መጠንን መለካት ይመለከታል። በተለይም 
የኢትዮጵያ አሳዎች ከአፍሪካ አሳዎች ጋር ያላቸውን 
ዝምድና ለማሳየት አዳዲስ ዝርያዎችም ስያሜ እንዲያገኙ 
ያስቻለ የመመረቂያ ስራም ሰሩ።

 ጥናታቸው እስኪጠናቀቅም ቤተሰባቸውን ይዘው 
አሜሪካን አገር በመግባት ለሶስት ዓመታት ያህል ቆዩ። 
ከሶስት ዓመት ቆይት በኋላ ግን ትምህርቱም በማለቁ 
ሌላ ከባድ ውሳኔን የሚጠይቅ ጉዳይ ወደ አእምሯቸው 

መጣ። “አሁን አላማዬ አሜሪካን አገር መቅረት ነው? 
ወይንስ ወደ አገሬ ተመልሼ ህዝቤን ማገልገል?” የሚል 
ጥያቄ ነበር። ይህ ደግሞ ለእሳቸው ወሳኝም ፈታኝም ሆነ። 
ነገር ግን ልጆቻቸውን ኢትዮጵያዊ አድርጎ ለማሳደግ፤ 
እሳቸውም ያስተማራቸውን ወገን በእውቀታቸው መደገፍ 
በለጠባቸውና ከባለቤታቸው ጋር ተማክረው በሃሳቡ 
ስለተስማሙ ወደ እናት አገራቸው ተመለሱ። 

“… አገሬ ስመጣ የሚያስፈልጉኝን መጽሐፍ ይዤ 
ነበር። በቀጥታ አስተምርበት ወደ ነበረው አዲስ አበባ 
ዩኒቨርሲቲ በመግባት ስራዬን ጀመርኩ። የትምህርት ክፍል 
ኃላፊ፣ ረዳት ዲን፣ የፒኤች.ዲ ዲግሪ ፕሮግራም መምህር፣ 
የተማሪዎች አማካሪ … በመሆን መስራት ጀመርኩ። 
የተለያዩ ጥናታዊ ጽሁፎችን በማዘጋጀትና በማማከር 
ስራ ላይ የነቃ ተሳትፎንም አደርግ ነበር። አገሬ ገብቼ 
በእውቀቴ አደርገዋለሁ ያልኩትን በሙሉ አደረኩ። አገሬ 
በገባሁ በሁለተኛ  አመቴም  ሶስተኛዋ  ልጄ ተወለደች። 
እንዲህ እንዲህ እያለ …  ሕይወት ቀጠለ” ይላሉ።

በአሁኑ ወቅት የመጀመሪያ ልጃቸው አርክቴክት ሆኖ 
ኢሲኤ እየሰራ ነው። ትዳር መስርቶ አያት ሊያደርጋቸውም 
በዝግጅት ላይ ነው። ሁለተኛዋና በጣም ጎበዟ ልጄ 
የሚሏት ደግሞ አርኪዎሎጂ ተምራ የመጀመሪያ ዲግሪዋን 
እንደያዘች አሜሪካን አገር ነጻ የትምህርት እድል አግኝታ 
እሳቸው የተማሩበት ዩኒቨርሲቲ እየተማረች፤ ሶስተኛ 
ዲግሪዋን ለማግኘት ከጫፍ ደርሳለች። በቀጣዩ ወርም 
ትሞሸራለች። ሶስተኛዋ ልጃቸው ደግሞ አሜሪካን አገር 
ከሚገኝ ዩኒቨርሲቲ ጋር በርቀት እየተማረች ሁለተኛ አመት 
ደርሳለች። ይህንን ሲያዩም “ያን ጊዜ ወደ አገሬ መጥቼ 
ልጆቼን ኢትዮጵያዊ አደርጋለሁ፤ እኔም በተማርኩበት 
ሙያ ህዝቤን አገለግላለሁ” ብዬ መወሰኔ ያስደስተኛል 
ይላሉ ።

ፕሮፌሰር አበበ “… አሁን ላይ መማር የምፈልገውን 
ሁሉ ተምሬያለሁ። ለአገሬ ይጠቅማል ያልኩትን የጥናት 
ስራ ሰርቻለሁ። እየሰራሁም ነው። ከ100 በላይ የህትመት 
ውጤቶች፣ መጻሕፍት እንዲሁም ሌሎች የማማከር 
ስራዎችን ሰርቻለሁ። እየሰራሁም ነው። በዚህም በጣም 
ደስተኛ ነኝ” ይላሉ።

በእምቦጭ ላይ ምርምር 
በጣም ትኩረት አድርገን ጣና ላይ እንሰራለን፤ ብዙ 

ችግሮችም ስላሉበት፣ በተለይም ከሐይቆቻችን ላይ 
እምቦጭን ለማጥፋት ብዙ ስራዎች በመስራት ላይ ነን። 
የዝዋይን ችግር ለመፍታት እንኳን “አምቦጩን እንዴት 
አድርገን ነው የአሳ ምግብ የምናደርገው?” የሚለው 
ላይ እየሰራን ከመሆኑም በተጨማሪ እምቦጩን የሰብል 
ማዳበሪያ እንዲሆን ለማድረግ እየተሞከረ  ነው። 
በቅርቡም አዲስ አበባ ዩኒቨርሲቲ ገንዘብ ጨምሮልናል። 
በመሆኑም እነዚህን ወደ ህብረተሰቡ ወስደን ሶሰት ሞዴል 
አርሶ አደሮችን በመምረጥ ማዳበሪያም አድርገውት፤  
ለከብቶቻቸውም ምግብ አውለውት ውጤቱን እየጠበቅን 
ነው። 

ጣና ብዙ ችግር ያለበት ሀይቅ በመሆኑ ብዙ ስራ 
እንሰራለን። ውጤቱ ግን በጣም ትንሽ ነው። አንዳንድ 
ሰዎች ላይታሰባቸው ቢችልም እኛ ባለሙያዎቹ ግን ጣና 
ሊደርቅ ይችላል የሚል ከፍ ያለ ስጋት አለብን። ጣና አሁን 
ባለው ሁኔታ ለበለስ ሀይድሮ ኤሌክትሪክ ይመጠጣል፤ 
ሰራባ የሚባል ቦታ ላይ ለመስኖ ይውላል፤ ገባር ወንዞቹ 
በሙሉ ደግሞ ግድብ እየተሰራባቸው፤ ውሃው ወደ 
ጣና እንዳይመጣ ሆኗል። በመሆኑም የሚገባውንና 
የሚወጣውን  ካለመመጣጠን አደጋው ከፍ ያለ ነው። 
ይህንን እኛም እየተናገርን ነው። ከሁሉም በላይ ደግሞ 
ወሮት ያለው እምቦጭ አለ። ይህ ደግሞ አሳዎችን ይገላል። 
ከዚህ አንጻር  ከፍትኛ ትኩረትን ይሻል።

የተፈጥሮ ሃብትን መንከባከብ
ተፈጥሮን ለመጠበቅ በጣም ከባድ የሚያደርግብን 

አንዱ ድህንታችን ነው። ሰው ዳቦ እያጣ ሀይቅ ጠብቅ 
ማለት ከባድ ነው። በመሆኑም፣ ቶሎ ብሎ ከድህነቱ 
ሊወጣበት የሚችልበትን መንገድ ማሟላት ያስፈልጋል። 
አማራጭ ማቅረብ ግዴታ ነው።

ድህነትን ለመዋጋትና እነዚህን ነገሮች በአግባቡ 
ለመከወን ደግሞ መልካም አስተዳደር ያስፈልጋል። 
ምናልባት አሁን ባለንበት ሁኔታ እንኳን ተፈጥሮ 
ሀብታችንን ብርቅዬ አሳዎቻችንን መጠበቅ አቅቶን ላይሆን 
ይችላል። ነገር ግን በሙስና የተጨማለቀ አስተዳደር 
ካለ ነገሮች ከባድ ይሆናሉ። እነዚህን ካላሻሻልን በቀር 
በኢኮኖሚም ሆነ በማህበራዊው ዘርፍ በአካባቢ ጥበቃ፤ 
እንዲሁም፣ በሁሉም ዘርፍ ለውጥ እናመጣለን ማለት 
በጣም ከባድ ነው። 

ባህልና ቱሪዝም 
ኢኮኖሚ

የቱሪዝም ሳምንት - የሙያተኛው አዲስ መንገድ
ዳግም ከበደ

የቱሪዝም ዘርፉን የሰው ኃይል ፍላጎት ለመመለስ 
ከሚከናወኑ ተግባሮች አንዱ የዘርፉን ባለሙያ ማፍራት 
ነው። ዛሬ የአገሪቱ የተለያዩ ዩኒቨርሲቲዎችና የግል 
ማሰልጠኛ ተቋማት የዘርፉን ባለሙያዎች በማሰልጠን 
ላይ የሚገኙ ሲሆን፣ ለረጅም ጊዜያት ይህን ሃላፊነት 
ወስዶ ሲሰራ የቆየው የሆቴልና ቱሪዝም ስራ ማሰልጠኛ 
ኢንስቲትዩት ነው። ተቋሙ አሁንም በዚሁ ላይ እየሰራ 
ይገኛል። 

ከኢንስቲትዩቱ የህዝብ ግንኙነት ክፍል ያገኘነው 
መረጃ እንደሚያመለክተው፤ ተቋሙ የሆቴልና ቱሪዝም 
ስራ ማሰልጠኛ ማዕከል (ሆ.ቴ.ሥ.ማ.ማ.) በሚል 
ነበር የሚታወቀው፤ የኢትዮጵያ መንግስት ከእስራኤል 
መንግስት ባገኘው ድጋፍ የተቋቋመው በ1961 ዓ.ም 
ነበር። የተቋቋመበትም ዋና አላማ በወቅቱ በሆቴልና 
ቱሪዝም መስክ ያስፈልግ የነበረውን የሰለጠነ የሰው ኃይል 
ፍላጎት ማሟላት ነው።

 ይህ በሆቴልና ቱሪዝም መስክ ስልጠና በመስጠት 
ፈር ቀዳጅ የሆነ ተቋም ከራስ ሆቴል ጥቂት ክፍሎችን 
በመከራየት ስራውን የጀመረ ሲሆን፣ ላለፉት 47 ዓመታት 
ኢንዱስትሪው የሚፈልገውን የሰለጠነ የሰው ኃይል 
በማቅረብ ለአገራችን የሆቴልና ቱሪዝም ኢንዱስትሪ 
ዕድገት የላቀ አስተዋፅኦ ያበረከተና እያበረከተ ያለ አንጋፋ 
ተቋም ነው።

ተቋሙ ከ2008 ጀምሮ ደግሞ ለአሥር ዓመታት 
እስከ 2017 ዓ.ም የጉዞ አቅጣጫውን የሚያሳይ ፍኖተ 
ካርታ በማዘጋጀትም ሲሰራ ቆይቷል። በፍኖተ ካርታው 
ላይ የተቀመጡትን ስትራቴጂዎች በመጠቀም ማዕከሉ 
በቀጣይ በከፍተኛ ትምህርት ደረጃ ሙያተኞችን 
በማሰልጠን ሃያ ሶስት በመቶ ብቻ የነበረውን የሰለጠነ 
የሰው ሃይል ክፍተትን ለመሙላት ይሰራል። በዚህ 
አግባብ በአስር ዓመታት ያለውን ክፍተት የሰለጠነ 
የሰው ኃይል ከሰማንያ በመቶ በላይ ከፍ ለማድረግ 
ከዩኒቨርሲቲዎች ጋር በመተሳሰር ስራዎችን በቅንጅት 
መስራትና ኢንዱስትሪው ላይ ያሉትን ሙያተኞች 
የማብቃት፤ ጥናትና ምርምር ማካሄድና የቴክኖሎጂ 
ሽግግር ተግባራትን ያከናውናል።

 ላለፉት ስምንት ዓመታትም “የቱሪዝምና እንግዳ 
ተቀባይነት ሳምንትን” በተለያዩ ንቅናቄዎች ሲያከብር 
ቆይቷል። ዘንድሮም ለዘጠነኛ ጊዜ “ቱሪዝም ለአብሮነት 
በሚል” መሪ ሃሳብ ሳምንቱን ልዩ ልዩ ዘርፉን የሚያጎለብቱ 
ዝግጅቶችን  በማከናወን አክብሯል። 

ከኢንስቲትዩቱ የህዝብ ግንኙነት ያገኘነው 
መረጃ እንደሚጠቁመው፤ ባለፉት ቀናት ሳምንቱን 
በማስመልከት ዘርፉን የሚወክሉ ልዩ ልዩ መርሃ 
ግብሮች ተካሂደዋል። ከእነዚህ ውስጥ የማሰልጠኛው 
የመጨረሻ ዓመት ተመራቂ ተማሪዎች በሆቴል 
ዘርፍ፣ በአስጎብኚነትና በሌሎች መስኮች የስራ እድል 
የሚያገኙበትና ቀጣሪዎች በተመሳሳይ ብቁ የሰው 
ኃይል መመልመል የሚችሉበት መድረክ ተዘጋጅቶ 
ነበር። በዚህም ስራና ሰራተኛን በማገናኘት ትስስር 
የሚፈጠርበትን ልዩ እድል በቱሪዝምና እንግዳ ተቀባይነት 
ሳምንት ዝግጅቶች ላይ መፍጠር ተችሏል። በዝግጅቱም 
ከ40 በላይ ሆቴሎች በስፍራው በመገኘት ባለሙያዎችን 
ለመቅጠር መረጃዎችን ተሰብስበዋል። 

በቱሪዝምና እንግዳ ተቀባይነት ሳምንቱ ሁለተኛ 
ቀን መርሃ ግብር ሲምፖዚየም ተካሂዷል። በዚህም 
ሶስት ጥናታዊ ፅሁፎች ቀርበው ጉዳዩ በቀጥታ 
ከሚመለከታቸው አካላት ጋር ውይይት ተደርሷል። 

በመጀመሪያው ፅሁፍ ላይ ቱሪዝም ለአብሮነት 
ያለውን ፋይዳ የሚዳስስ ፅሁፍ የቀረበ ሲሆን፣ ዘርፉ 
ሰላምን አንድነትንና መሰል የጋራ ማንነቶችን የሚያጠናክር 
አቅም ያለው ከመሆኑ አንፃር በዚያ አግባብ መቃኘት 
እንደሚኖርበት በዘርፉ ከፍተኛ ኤክስፐርት በሆኑት 
አቶ ይስፋልኝ ሃብቴ ጥናታዊ ፅሁፉ ቀርቦ ውይይት 
ተደርጎበታል። አቶ ይስፋልኝ ባቀረቡት ጽሑፍ ቱሪዝም 
ከሰላም ጋር፣ ቱሪዝም ከአብሮነት ጋር ያለውን የተሳሰረ 
ግንኙነት ያነሱ ሲሆን አብሮነትን ለማሳደግ የአገር ውስጥ 
ቱሪዝም ከፍተኛ አስተዋጽኦ እንዳለው ጠቁመዋል።

ሁለተኛውን  ፅሁፍ ያቀረቡት በአማራ ክልል 
ምእራብ ጎጃም ዞን የጮቄ ተራራን ተከትሎ ደጋ ዳሞት 
በሚባል ቦታ ላይ የሚገኘው የሙሉ ኢኮ ሎጅ ባለቤት 

ናቸው። እሳቸውም የዚህን የማህበረሰብ ሎጅ መሰረታዊ 
ፅንሰ ሃሳብና የሚገኝበትን ደረጃ እንዲሁም ማስመዝገብ 
የቻለውን ስኬት አስመልክተው ልምዳቸውን በዳሰሳዊ 
ፅሁፍ አቅርበዋል። ኢኮ ሎጁ በዓይነቱ ለየት ያለ መሆኑን 
በመግለጽ፣ የእሱን ተሞክሮ ወደሌሎች የአገሪቱ ክፍሎች 
ማዳረስ የሚቻልበትን ተሞክሮ ጠቁመዋል።

ሌላውና በመጨረሻ የቀረበው ፅሁፍ ቱሪዝምና 
የመገናኛ ብዙሃን ስላላቸው መሰተጋብር የተመለከተው 
ፅሁፍ ነው። በባህልና  ቱሪዝም የጋዜጠኞች ማህበር ስራ 
አስፈፃሚ አቶ አስናቀ ብርሃኑ ለውይይት መነሻ እንዲሆን 
የቀረበው ይህ ጽሁፍ መገናኛ ብዙሃን ለቱሪዝም ዘርፉ 
እድገት ወሳኝ ድርሻ እንደሚጫወቱ ተመላክቶበታል። 
በሲምፖዚየሙ ላይ በተደረገ ውይይት ላይ የጋራ 
ስምምነት ተደርሶበት ትስስሩ መጠናከር እንዳለበት 
ግንዛቤ ተይዟል። 

ጋዜጠኛ አስናቀ ብርሃኑ  የሚዲያ ሚና ከቱሪዝም 
አንፃር ያለውን ፋይዳ ከማንሳታቸውም ባሻገር አገሪቱ 
ያላትን የቱሪዝም ሃብት በበቂ ከማስተዋወቅ እና ዘርፉ 
በገጽታ ግንባታ ላይ ያለውን ጉልህ ሚና በመወጣት 
በኩል ሚዲያው ውስንነት እንዳለበት ጠቁመዋል። 

በአዲስ አበባ ዩኒቨርሲቲ የአገር ልማት ጥናት ኮሌጅ 

የምርምርና ስርፀት ተባባሪ ዲን ዶክተር ተስፋዬ ዘለቀ፣ 
በዩኒቨርሲቲው የቱሪዝም ትምህርት ክፍል በመምህርነት 
ያገለግላሉ። እርሳቸው ከሙያና ከሙያ ማሰልጠኛ 
ተቋማት ጋር ያለውን ተግዳሮትና መልካም ጎን በሰሩት 
ጥናት ላይ ተመስርተው  የ“ፕሮፌሽናሊዝም” ፅንሰ ሃሳብ 
ላይ በማተኮር በዘርፉና ከሙያው ጋር በቀጥታ በሚገናኙ 
ባለሙያዎች በኩል  የሚነሱ አከራካሪ ጉዳዮችን ለመዳሰስ 
ሞክረዋል። 

 “የተማሩና አስጎብኚና መሰል ለቱሪዝሙ እድገት 
እርሾ የሆኑ ሙያዎች ላይ እውቀትና እውቅና ያላቸውን 
ከማሳተፍ ይልቅ በዘመድ ዘርፉ ላይ የሚገቡ ይበዛሉ” 
የሚል ትችት መኖሩን አንስተዋል።  ይህ አሰራር በግሉም 
ሆነ በመንግስት የቱሪዝም መስሪያ ቤቶች ውስጥ የሚታይ 
መሆኑን ይናገራሉ። 

የቱሪዝምን ፅንሰ ሃሳብ የሚያስጨብጡ፣ እንዲሁም 
የኢትዮጵያን ሃብቶች ለማልማትና ከዚያ ተጠቃሚ 
ለመሆን የሚያስችል እውቀትን የሚያደረጁ የትምህርት 
ተቋማት እየበዙና በየደረጃው እየተከፈቱ ሲመጡ 
ከፍተኛ የሰው ሀብት ፍሰት እንደሚመጣ ይጠቅሳሉ።  
ይህን ተከትሎ ከባለድርሻ አካላት ጋር በመናበብ ዘርፉ 
በሙያተኛ የሚታገዝ እንዲሆን ውይይት በየጊዜው 

መንግስት የቱሪዝም መሰረተ  
ልማትን ለማሟላትም 15ሚሊዮን 
ዶላር መድቦ እየሰራ ነው። ይህም 
ጥራት ያለው ስልጠና በመስጠት 

ብቁ የሰው ኃይል ለማፍራት ያግዛል። 
አገርን ለማሳደግ ግን በመንግስት 

የሚደረጉ ጥረቶች ብቻ በቂ 
አይደሉም፤ የግሉ ዘርፍ የተጀመሩ 

ጥረቶችን ለማገዝ ተቋማት ተማሪዎች 
ለተግባር ልምምድ ሲሄዱ በሩን ክፍት 

ማድረግ ይጠበቅበታል 

ሲካሄድ የሚነሳው “የሙያና ፕሮፌሽናሊዝም” ችግር 
እየተቀረፈ እንደሚመጣ አስታውቀዋል። ዶክተር 
ተስፋዬ ይህን ችግር በአንድ ሌሊት መፍታትና ዘርፉን 
በበቂና በቀልጣፋ ባለሙያ መምራት እንደማይቻልም 
አስገንዝበዋል።

በተመሳሳይ መንገድ በተለያየ የትምህርት መስክ 
የተመረቁ (የታሪክ፣ የመልክአ ምድር፣ የተፈጥሮ ሳይንስና፣ 
ባዮሎጂ) ባለሙያዎች በቱሪዝም ዘርፍ ላይ ተሰማርተው 
ይገኛሉ ያሉት ዶክተር ተስፋዬ፣ እነዚህ ባለሙያዎች 
በቀጥታ ከቱሪዝም ዘርፍ ጋር የተገናኘ ትምህርት 
ባይወስዱም ለዘርፉ በተዘዋዋሪ አስፈላጊ የሙያ ድጋፍ 
የሚያደርጉ መሆናቸውን ይጠቅሳሉ። ስለዚህ በዚህ 
በኩል ከሙያው ውጭ ናቸው በሚል የሚነሳው ትችት 
አግባብነት የሌለውና እንዲያውም ለዘርፉ ሁለንተናዊ 
እድገት አስፈላጊ መሆናቸውን ይናገራሉ። 

በቱሪዝም ሳምንቱ የኤግዚብሽን ዝግጅት 
በተማሪዎች ቀርቧል፣ ባለድርሻ አካላት ራሳቸውን 
የሚያስተዋውቁበት፤ ለአቅመ ደካማ አረጋውያን የ3ወር 
ቀለብ ድጋፍ ያደረጉባቸው የተለያዩ መርሀ ግብሮችም 
በኢንስቲትዩቱ አማካኝነት ተደርገዋል። በእለተ ማክሰኞ 
ቀንም በገነት ሆቴል ሲፖዚየም የተካሄደ ሲሆን፣ የምግብ 
ዝግጅት፣ የቋንቋ እና የአስጎብኝነት  የክህሎት ውድድር 
ተማሪዎችን ባካተተ መልኩ ውድድሮችም ተካሂደዋል። 
ስፖርትና ቱሪዝም ያላቸውን ትስስር ለማሳየት ባለመ 
መልኩ የስፖርት ውድድር በአስተዳደር ሰራተኞች 
እና በመምህራን መካከል እንዲሁም በኢንስቲትዩቱ 
ተማሪዎች መካከል ተካሂዷል።

ሲፖዚየሙን በንግግር የከፈቱት የሆቴልና ቱሪዝም 
ኢንስቲትዩት ዋና ዳይሬክተር ወይዘሮ አስቴር ዳዊት 
ቱሪዝም በባህሪው ድንበርና ወሰን የሌለው መሆኑን 
ጠቅሰው፣ ዘርፉን ከፍ የሚያደርገው አብሮነት በመሆኑ 
አሁን ዓለማችንም፤ አገራችንም ያለችበት ነባራዊ ሁኔታ 
ይህን አብሮነትን፣ አንድነትን አጉልቶ የሚያሳይ ነገር ላይ 
ማተኮር ወቅቱ ያስገድዳል ብለዋል።

በቱሪዝም ዘርፍ ያለው የሰለጠነ የሰው ኃይል 
33በመቶ ብቻ መሆኑን ጠቅሰው፣ ይህንን በ10 ዓመቱ 
የልማት ዕቅድ ወደ 66 በመቶ ከፍ ለማድረግ ኢንስቲትዩቱ 
እየሠራ መሆኑን ተናግረዋል።  በቱሪዝም ሳምንቱ ቀጣሪና 
ተቀጣሪ የሚገናኝባቸው መድረኮች፣ ዓውደ ርዕዮች፣ 
የምክክር መድረኮች፣ የሰልጣኞች ውድድር እና ሌሎችም 
ስነስርዓቶች መካሄዳቸው ስላለው ጉልህ አበርክቶም 
አንስተዋል።

ኢንስቲትዩቱ በስራና ክህሎት ሚኒስትሯ ወይዘሮ 
ሙፈሪያት ካሚል  አማካኝነት በቂርቆስ ክፍለ ከተማ 
በዝቅተኛ የኑሮ ደረጃ ላይ ለሚገኙ ነዋሪዎች የማዕድ 
ማጋራት በማከናወን የቀለብ ድጋፍ አድርጓል። 

በዚህ ወቅት መልእክታቸውን ያስተላለፉት የስራና 
ክህሎት ሚኒስትሯ “የሥራ እና ክህሎት ሚኒስቴር 
በቱሪዝም ዘርፍ የትምህርት ደረጃውን በማሳደግ ችግሮቹን 
ለመፍታት ጥረት እያደረገ መሆኑን አመልከተው፣ ብቁ 
ባለሙያ ለማፍራት 15 ሚሊዮን ዶላር የሚያወጣ ሀብት 
መመደቡንም ጠቅሰዋል። በዚህም መንግስት ለዘርፉ 
የሰጠውን ልዩ ትኩረት ጠቅሰዋል። 

ቱሪዝም ለአብሮነት በሚል መሪ ቃል ይህ ፕሮግራም 
መዘጋጀቱ አብሮነትን የሚጠናክርና መጠናከር ያለበት 
መሆኑን ጠቅሰው፣  በዘርፉ የተሰማሩ የግል ባለሃብቶች 
ሰልጣኞች በስልጠና ያገኙት ሙያ ይዘው እጃቸው 
እንዲፍታታ በማድረግ በኩል  የእናንተ ተሳትፎ እጅጉን 
ያስፈልገናል ብለዋል።

ቱሪዝም በፍኖተ ብልጽግናው ቅድሚያ ከተሰጣቸው 
አምስት ዘርፎች አንዱ መሆኑን የተናገሩት ሚኒስትሯ፣ 
ሚኒስቴር መስሪያ ቤቱ በዘርፉ ያሉ ችግሮችን መፍታት 
ግድ መሆኑን ተናግረዋል።  ከሚያከናውናቸው የለውጥ 
ስራዎች መካከል የትምህርት ደረጃውን እስከ ደረጃ 8 
ከፍ ማድረግ አንዱ መሆኑን አስታውቀዋል።

መሰረተ ልማቱን ለማሟላትም 15ሚሊዮን ዶላር 
ሀብት መድቦ እየተንቀሳቀሰ እንደሚገኝ ጠቀሰው፣ ይህም 
ጥራት ያለው ስልጠና በመስጠት ብቁ የሰው ኃይል 
ለማፍራት እንደሚያግዝ ጠቁመዋል። አገርን ለማሳደግ 
በመንግስት የሚደረጉ ጥረቶች ብቻ በቂ እንዳልሆኑም 
አስታውቀው፣ የግሉ ዘርፍ የተጀመሩ ጥረቶችን ለማገዝ 
ተቋማት ተማሪዎች ለተግባር ልምምድ ሲሄዱ በራቸውን 
ክፍት ማድረግ እንደሚጠበቅባቸው አሳስበዋል።

ገጽ 9አዲስ ዘመን   እሁድ  ግንቦት 28 ቀን 2014 ዓ.ም



ሳምንቱን በታሪክ
ስፖርት እና መዝናኛ

ዋለልኝ አየለ

እነሆ ግንቦት ከገባበት የመጀመሪያው ሳምንት ጀምሮ 
እስከ መጨረሻው ሳምንት ድረስ ሳምንቱን በታሪክ 
ስናስታውስ የደርግ እና የኢህአዴግ ታሪክ ሳይለየን 
ወሩ ሊያልቅ ነው። የሚገርመው ደግሞ አንድ ክስተት 
በተከሰተ ልክ በሳምንቱ(አንደኛው ዓመተ ምህረቱ 
ቢለይም) ሌላኛው የሚከሰት መሆኑ ነው። 

ግንቦት 8 ቀን 1981 ዓ.ም በደርግ ላይ የተደረገው 
የመፈንቅለ መንግሥት ሙከራ፣ ግንቦት 13 ቀን 1983 
ዓ.ም ኮሎኔል መንግሥቱ ኃይለማርያም ከአገር የወጡበት 
ቀን፣ በሳምንቱ ግንቦት 20 ቀን 1983 ዓ.ም ኢህአዴግ 
አዲስ አበባን የተቆጣጠረበት፣ አሁንም በሳምንቱ ግንቦት 
27 ቀን 1983 ዓ.ም አዲስ አበባ  በፍንዳታ የተናወጠችበት 
ነበር። 

ሁሉንም በሳምንታቸው ስላየናቸው ዛሬ 
የግንቦት 27ቱን የአዲስ አበባውን ፍንዳታ ክስተቶች 
እናስታውሳለን። 

የደርግ መንግሥት ተወግዶ ኢህአዴግ አዲስ አበባን 
ከተቆጣጠረ ልክ ከአንድ ሳምንት በኋላ አዲስ አበባ 
ለሰዓታት በዘለቀ ከባድ ፍንዳታ ተናወጠች። የተለያዩ 
ዓለም አቀፍና የአገር ውስጥ መገናኛ ብዙኃን ክስተቱን 
የዘገቡትና የዓይን እማኞችን አስተያየት እየሰበሰቡ ሰፊ 
ሐተታ ቢሰጡበትም ትክክለኛ ምክንያቱ ግን እስከ አሁን 
አልታወቀም። 

በደርግና በኢህአዴግ ግብግብ ከፍተኛ ሥጋት ውስጥ 
የነበረችው አዲስ አበባ፤ ደርግ ተወግዶ ኢህአዴግ አገረ 
ገዥነቱን ሲቆጣጠር አዲስ አበባ ከጥይት ድምጽ ፋታ 
አግኝታ ነበር። ግንቦት 27 ቀን 1983 ዓ.ም ሌሊት 10፡
00 አካባቢ ግን ከተማዋን ከጫፍ እስከ ጫፍ ያደበላለቀ 
ፍንዳታ ተሰማ። ከ100 ሰዎች በላይ እንደሞቱ  በዓለም 
አቀፍ መገናኛ ብዙኃን ጭምር ተዘግቧል። 

ፍንዳታው የተከሰተው በቅሎ ቤት በሚገኘው የደርግ 
ወታደራዊ ሎጂስቲክስ ማከማቻ  ወይም በተለምዶ ጥይት 
ቤት በሚባለው ነው። የፍንዳታው ድምፅ እስከ ሰሜን 
ማዘጋጃ ድረስ ተሰምቶ ግርግርና ድንጋጤ ተፈጥሮ ነበር። 

ቢቢሲ እንደዘገበው፤ በዚያ ሰሞን ከሁለት ሳምንት 
ጀምሮ ትምህርት ተዘግቶ ነበር። ኮሎኔል መንግሥቱ 
ኃይለማርያም ከአገር ‹‹ኮበለሉ›› ተብሎ ሲነገር ቤተሰቦች 
ልጆቻቸውን ከየትምህርት ቤቱ እየሰበሰቡ ወደቤት 
አስገቡ። በዚህ ምክንያት ተቋርጦ የነበረው ትምህርት 
በዚህ ፍንዳታ እንደገና ሌላ ሥጋት ተፈጥሮ ተስተጓጉሎ 
ነበር። 

ለቢቢሲ አስተያየቷን የሰጠች አንዲት የአዲስ አበባ 
ነዋሪ ክስተቱን እንዲህ ገልጻዋለች። ‹‹…ፍንዳታው ሲሰማ 
ሁሉም ሰው ተነሳ፤ ነገር ግን ግራ በገባው ስሜት ውስጥ 
ነበር። ጦርነት ነው እንዳንል ጦርነቱ አልቋል.። ምን 
እንበለው? እየቆየ ሲመጣ የጥይት የሚመስሉ ትንንሽ 
ፍንዳታዎች መስማት ጀመርን›› ትላለች። 

ፍንዳታው እንደተከሰተ ሰዎች እግራቸው 
ወደመራቸው በአራቱም የከተማዋ አቅጣጫ መትመም 
ያዙ። ጉዞው በእግር ስለሆነ ለሁለት ሰዓት ያህል 
የተጓዙ ነበር። ፍንዳታው የተከሰተበት ቦታ ላይ ደግሞ 
የሚቀጣጠል ነገር እና ከፍተኛ ጭስ ነበር። 

በወቅቱ በፍንዳታው ምክንያት ከ100 በላይ ሰዎች 
መሞታቸው በመገናኛ ብዙኃን ተነገረ። የቆሰሉም በርካታ 
ነበሩ። ያኔ የነበረው ጊዜያዊ አስተዳደር(ኢህአዴግ)  
ጣቱን በደርግ ሰዎች ላይ ቀሰረ። ማከማቸውን ሆን 
ብለው ያፈነዱት የደርግ ርዝራዦች ናቸው አሉ። የወቅቱ 
መንግሥት ኢህአዴግ ይህንን ቢልም ራሱ ኢህአዴግ 
ነው ያፈነዳው የሚሉ አስተያየቶችም በሰፊው ሲሰራጩ 
ነበር። 

የፍንዳታውን ክስተት ለመዘገብና ፎቶ ለማንሳት 
በቦታው የነበሩ የውጭ አገር ጋዜጠኞች ከሞት እስከ 
ከፍተኛ ጉዳት ደርሶባቸዋል። በነገራችን ላይ በዚያው 
ሳምንት (ከበቅሎ ቤቱ ቀደም ብሎ) ሸጎሌ አካባቢም 
ተመሳሳይ ፍንዳታ ተከስቶ እንደነበር በታሪክ ይታወሳል። 
እነዚህ የፍንዳታና የጦርነት ታሪኮች የደርግና የኢህአዴግ 
የግንቦት ወር ታሪኮቻቸው ናቸው። 

የፊደል ገበታው አባት
‹‹የፊደል አባት›› በሚል ቅጽል መጠሪያ ይታወቃሉ። 

የፊደል አባት የተባሉበት ምክንያትም  የአማርኛ የፊደል 

ሆሄያትን በገጠሪቱ የኢትዮጵያ ክፍል በእግራቸው እየዞሩ 
ለማህበረሰቡ ስላስተማሩ ነው። በገጠሩ ያለው ማህረሰብ 
‹‹የፊደል አባት›› ሲላቸው በምሁራን በኩል ደግሞ 
‹‹የፊደል ገበታ አባት›› ይባላሉ። ምክንያቱም ፊደላቱን 
የፈጠሯቸው ሳይሆኑ ያስተዋወቋቸው ናቸው።

በያኔው ዘመን ፊደላትን ማስተዋወቅና እየዞሩ 
ማስተማር ፊደላቱን ከመፍጠር አይተናነስም። ለዚያ 
ፊደል ለማያውቅ ማህበረሰብ እኚህ ምሁር የፊደላቱ 
ፈጣሪው ናቸው፡ እኚህ ምሁር አርበኝነትን ጨምሮ 
ሌሎች አገራዊ አስተዋፅኦችም አሏቸው። በዚህ ሳምንት 
ግንቦት 26 ቀን 1992 ዓ.ም ከዚህ ዓለም በሞት የተለዩበት 
ነውና ዛሬ እኚህን ታላቅ ሰው እናስታውሳለን። ቀኝ 
አዝማች ተስፋ ገብረሥላሴ። 

ታኅሣሥ 24 ቀን 1895 ዓ.ም ሰሜን ሸዋ፣ ቡልጋ 
ውስጥ አክርሚት በተባለ ስፍራ በመምህር ገብረሥላሴ 
ቢልልኝ እና ወይዘሮ ሥዕለአብ ወልደሚካኤል ቤት ይችን 
ዓለም የተቀላቀለው ልጅ ‹‹ተስፋ›› የሚል ስም ተሰጠው። 
አራት ዓመት ሲሞላውም ከአባቱ እግር ስር ተቀምጦ 
ፊደል መቁጠር ጀመረ። የሕፃኑ ተስፋ ወላጆች አራሽ 
ገበሬዎችና ከብት አርቢዎች ስለነበሩ፣ ተስፋ እያደገ ሲሄድ 
ከትምህርቱ ይልቅ ወደ ከብት ጥበቃው እንዲያተኩር 
ተደረገ። ተስፋ ከትምህርት ይልቅ ከብት ጥበቃ ላይ 

እንዲያተኩር መደረጉ ያልተዋጠላቸው የተስፋ አያት 
መሪጌታ ቢልልኝ፤ ተስፋን እንዲያስተምሩላቸው መምህር 
ገብረአብ ለተባሉ የቤተ ክህነት ሊቅ ወስደው ሰጧቸው።

መምህር ገብረአብም ሕፃኑን በደስታ ተቀብለው 
ንባብን፣ ዳዊትን፣ ውዳሴ ማርያምን፣ መልክዓ 
ማርያምን፣ መልክዓ ኢየሱስንና ሰዓታት ዘሌሊትን 
አስተምረው በድቁንና አስመረቁት። ተስፋ ድቁንናውን 
ከተቀበለ በኋላም በአክርሚት ሚካኤል ቤተ ክርስቲያን 
አገልግሏል። 

የተስፋ አባት መምህር ገብረሥላሴ ከቅስና 
ሙያቸውና ከግብርና ስራቸው በተጨማሪ በትርፍ 
ጊዜያቸው ከእፅዋት ቀለም እያነጠሩ ለፀሎትና ለአብያተ 
ክርስቲያናት አገልግሎት የሚሰጡ መጻሕፍትን በብራና 
ይፅፉና ያዘጋጁ ነበር። ሕጻኑ ተስፋ ይህን እያየ ነው ያደገ።

ሕጻኑ ተስፋ ህልሙ የሚሳካው አዲስ አበባ በመሄድ 
መሆኑን ያሰበ ይመስላል። ከወላጆቹ ጠፍቶ ወደ አዲስ 
አበባ ሄደ። አዲስ አበባ ብዙ ውጣ ውረድ ካሳለፈ በኋላ 
የኢትዮጵያውያን ባለውለታ የሚያደርገውን ተግባር 
አከናወነ። የፊደል ገበታን አዘጋጀ። 

ተስፋ የፍየል ቆዳ በእንጨት ላይ በመወጠር እየፋቀ፣ 
ቀለሙን ከልዩ ልዩ እፅዋት እያነጠረና ፊደላትን በመቃ 
ብዕር እየፃፈ በማራባት ወገኑን የሚጠቅም ስራ ያከናውን 
ጀመር።    

በዚያ ጊዜ ግዕዝም ሆነ አማርኛ ማንበብና መፃፍ፣ 
በቤተክህነትና በቤተ መንግስት የተገደበ እንጂ ሰፊው 
ህዝብ ዘንድ አልተዳረሰም ነበር። በ1921 ዓ.ም. ማተሚያ 
ቤት በማቋቋም ‹‹እውቀት ይስፋ፤ ድንቁርና ይጥፋ፤ ይህ 
ነው የኢትዮጵያ ተስፋ›› የሚለውን ኃይለ ቃል አርዕስት 
በመስጠት ፊደልን፣ ፊደለ ሐዋርያንና አቡጊዳን በሦስት 
ረድፎች እያዘጋጀ በማሳተም በመላ ኢትዮጵያ ማሰራጨት 
ጀመረ። በርካታ ኢትዮጵያውያን በተለይም በገጠራማ 
አካባቢዎች የሚኖሩ ሰዎች ከፊደላት ጋር ተዋወቁ። 

የእውቀት ብርሃንን በመላ አገሪቱ የማዳረስ 
ዓላማ በፋሺስት ኢጣሊያ ወረራ ምክንያት ሊሰናከል 
በተቃረበበት ጊዜ፤ ተስፋ ራሱ ባዘጋጀው የፊደል 
ገበታ ተጠቅሞ አርበኝነቱን ጀመረ። ፋሺስት ኢጣሊያ 
ኢትዮጵያን የመውረሯ ጉዳይ እርግጠኛ እየሆነ በመጣበት 
ወቅት እንዲህ በማለት ጽፎ ለሕዝቡ አሰራጨ። 

« ከባሕር እየወጣ መጣልን አሳው፣
በሰይፍ እየመተርን ባረር እቆላን ፈጥነን 

እንብላው፣
ጥንት አባቶቻችን ምግባቸው ይህ ነው፣

ምነው ያሁን ልጆች ዝምታው ምንድን ነው፣
የባሕሩ አሳ ወጥቶ ከጎሬው፣

አጥማጁ አንቆ እንጂ ስጋውን ይብላው።»
ተስፋ ይህን መሰል ወኔ ቀስቃሽ ጽሑፎችን 

እያዘጋጁ በማተምና በማባዛት በመላ ኢትዮጵያ 
በማሰራጨት ሕዝቡ አገሩን ከወራሪው ኃይል ለመከላከል 
እንዲነሳ አድርገዋል። ፋሺስት ኢጣሊያ ኢትዮጵያን 
መውረር በጀመረችበት ወቅት አንዳንድ የኢትዮጵያን 
ባለስልጣናትን በገንዘብ እየደለለች የስለላና የማስከዳት 
ስራ ስትጀምር ተስፋ የዳግማዊ አፄ ምኒልክን ፎቶ 
የጽሑፉ አርማ በማድረግ የዓድዋ ጀግኖች የፈፀሙትን 
አኩሪ ተግባር መድገም እንጂ ለገንዘብና ለስልጣን ብሎ 
አገርን ለጠላት አሳልፎ መስጠት እጅግ አሳፋሪ ተግባር 
መሆኑን ለመግለፅ

«የተረገመ ነው አገሩን የከዳ፣
ክብሩን ነፃነቱን ሀበሻን የጎዳ።

ከኢትዮጵያ (ከሀበሻ) ጠላት ጉቦ የበላችሁ፣
የት ነው የምትበሉት አገር ሳይኖራችሁ።

ያልታመኑ ሌቦች ከሹመት ተሸረው፣
አገሪቱን ይምሩ ታማኞች ተመርጠው»  

በማለት ስለሁኔታው ሃሳባቸውን በግጥም አቅርበው 
ነበር። 

ተስፋ እነዚህንና መሰል ጽሑፎችን እያተመ በብዛት 
ሲያሰራጭ አገር በመክዳት የተጠረጠሩት ባለስልጣናት 
ብቻ ሳይሆኑ ወረራውን የሚቃወሙትና የከዳተኞቹን 
ድርጊት የሚያወግዙት ሹማምንት ጭምር ያጉረመርሙ 
ጀመር። በጊዜው ይታተሙ የነበሩ ጽሑፎች ሁሉ 
በጽሕፈት ሚኒስቴር ሳይመረመሩና ፈቃድ ሳይሰጣቸው 
ማሰራጨት የተከለከለ ስለነበር ተስፋ ተይዞ  እንዲቀርብና 
በየክፍላተ አገሩ አሳትሞ ያሰራጫቸው ጽሑፎችም 

እንዲሰበሰቡ ታዘዘ። ተስፋም ንጉሰ ነገሥት ቀዳማዊ አፄ 
ኃይለሥላሴ ፊት ቀርቦ ‹‹በመላ ኢትዮጵያ ያሰራጨኸውን 
ስብከት የት ነው ያሳተምከው?›› ተብሎ ተጠየቀ። እርሱም 
‹‹በሊቀ ጳጳሱ አቡነ ቄርሎስ ግቢ ውስጥ ባለው ማተሚያ 
ቤት ነው›› ብሎ መለሰ። በዚህም ምክንያት ሊቀ ጳጳሱ 
‹‹ስለምን በብፁዕነትዎ ግቢ ውስጥ ወንጀል ተሰራ?›› 
ተብለው ሲጠየቁ ‹‹ … ‹አገራችሁን አትካዱ፤ ከጠላት 
ጉቦ አትቀበሉ› ብሎ መስበኩ ወንጀልነቱ ምንድን ነው? 
…›› ብለው መልስ ሰጡ። ጉዳዩ እንዲጣራ ተወስኖ ተስፋ 
በማረፊያ ቤት እንዲቆይ ተደረገ። ወዲያውኑም የፋሺስት 
ኢጣሊያ ወረራ እየገፋ በመምጣቱ ያለ መንግሥት ፈቃድ 
እንዲህ ዓይነት ጽሑፎችን እንዳያትምና እንዳያሰራጭ 
ዋስ ጠርቶ ከእስር ተፈታ።  

ጦርነቱ በተፋፋመበት ወቅትም ተስፋ ሕዝቡ 
ለነፃነቱ እንዲታገል የሚቀሰቅሱ ጽሑፎችን እያሳተሙ 
ከማሰራጨት አልቦዘነም ነበር። ለአብነት ያህል 
የኢትዮጵያ መንግሥትና ሕዝብ ባለው መሳሪያ ጠላትን 
እንዲከላከልና እጁን አጣጥፎ እንዳይቀመጥ የሚያሳስብና 
‹‹የኢትዮጵያ ፋና›› የሚል ርዕስ ያለው ጽሑፍ እያሳተመ 
ያሰራጭ ነበር። 

የፋሺስት ኢጣሊያ ጦር አዲስ አበባን ሲቆጣጠር 
ተስፋ ታሰረ። በመኖሪያ ቤቱ የነበሩትን ጽሑፎች 
ቀደም ብሎ በመደበቁ በፋሺስቶች ዘንድ እንደወንጀለኛ 
የሚያስቆጥረው ነገር ስላልተገኘበት ከእስር ተፈታ። 
ከእስር ከተፈታ በኋላም ጽሑፎችን በማተምና 
በማሰራጨት አርበኞችን የማነቃቃት ስራውን ቀጠለበት።  

በኋላ ተስፋ በድጋሚ በፋሺስት ወታደሮች 
ታሰረ። ማተሚያ ቤቱም ተወረሰበት። በእስር ቤቱ 
ውስጥም እስረኞች በረሀብና በውሃ ጥም መጎዳታቸውን 
ተመለከተ። የእስር ቤቱን ኃላፊ አስጠርቶ ‹‹ … አርባ ማር 
ትሬዛ ብር ስላለኝ ይፈቀድልኝና ዳቦ ገዝቼ ላብላቸው 
…›› ብሎ ጠየቀ። የእስር ቤቱ ኃላፊም በተስፋ አነጋገር 
ስሜቱ በመነካቱ ብዙ ዳቦ፣ ሻይና ውሃ መጥቶ ለእስረኞች 
እንዲታደላቸው በማድረጉ እስረኛውን ሁሉ በረሀብና 
በውሃ ጥም ከማለቅ ታደገው።    

ከወራሪው የፋሺስት ኢጣሊያ ኃይል መባረር በኋላ 
ተስፋ ሰላማዊ ኑሮ ለመምራት ጥረት ማድረግ ጀመሩ። 
ማተሚያ ቤቱንም በአዲስ መልኩ በማጠናከር ‹‹ሀ ሁ … 
እውቀት ይስፋ … ድንቁርና ይጥፋ … ይህ ነው የኢትዮጵያ 
ተስፋ … ›› ብለው ጽሑፎችን ማሳተምና ማሰራጨት 
ቀጠሉ። 

የፊደል ገበታን ቀርፀው መሃይምነትን ለማጥፋት 
ካበረከቱት አስተዋፅኦ በተጨማሪ በአርበኝነት 
ትግላቸው ላደረጉት ተጋድሎ የቀኝ አዝማችነት ማዕረግ 
ተሰጥቷቸዋል። 

97ኛ ዓመት የልደት በዓላቸውን ሲያከብሩ ‹‹ … ሆዴ 
እህል በልቶ ቢጠግብም እጄን ስራ ይርበዋል …›› በማለት 
ለስራ ያላቸውን ጉጉትና አክብሮት ገልፀው ነበር። 

ቀኛዝማች ተስፋ ገብረሥላሴ ከእፅዋት የቀለም 
ዱቄት ቀምመውና በጥብጠው፣ ከመቃ እንጨት ብዕር 
ቀርጸው በወረቀት ላይ ፊደል በመፃፍ በካርቶን ላይ 
እየለጠፉ በማቅረብ ሚሊዮኖችን ከመሃይምነት ያወጡና 
የእውቀትን ብርሃን የፈነጠቁ ሆኑ። 

ቀኛዝማች ተስፋ የስራቸውን አስፈላጊነትና 
የትምህርትን ጥቅም ሲያስረዱ ‹‹ማንኛውም ሰው እናት 
አገሩ ባስገኘችለት፤ ሊቃውንት አባቶች አዘጋጅተው 
ባቆዩለት ፊደል ተምሮ ማንበብና መፃፍ ተቀዳሚ ተግባሩ 
ይሆናል። መምህራንም የፊደላትን ስነ ባሕርይ ማስረዳት 
ይጠበቅባቸዋል። ይህም በየጊዜው የሚነሳው ብሔራዊ 
ትውልድ ራሱን ክዶ ሌላውን ሆኖ እንዳይገኝ ወይም 
‹መነሻውን አያውቅ መድረሻውን ይናፍቅ› ከመሰኘት ነፃ 
ያደርገዋል›› ብለው ነበር።     

ቀኛዝማች ተስፋ ገብረሥላሴ በስራቸው ላይ 
ከጎናቸው ሆነው ሲያበረታቷቸውና ሲደግፏቸው ከኖሩት 
ወይዘሮ አለሚቱ ንጉሤ ጋር ጋብቻ መስርተው 13 ልጆችን 
አፍርተዋል። በሕይወት እስከነበሩበት ጊዜ ድረስ 42 
የልጅ ልጆችንም አይተዋል። ‹‹ሀ ሁ … እውቀት ይስፋ … 
ድንቁርና ይጥፋ … ይህ ነው የኢትዮጵያ ተስፋ … ›› ብለው 
በማወጅ ድንቁርናን ለማጥፋት በመላ ኢትዮጵያ የፊደል 
ሰራዊትን ሲያዘምቱ የኖሩት አርበኛው ቀኛዝማች ተስፋ 
ገብረሥላሴ፣ ግንቦት 26 ቀን 1992 ዓ.ም አርፈው ስርዓተ 
ቀብራቸው በደብረ ራጉኤል ቤተ ክርስቲያን ተፈጽሟል።

አዲስ አበባን ያናወጠው ፍንዳታ

ገጽ 10            አዲስ ዘመን    እሁድ  ግንቦት 28 ቀን 2014 ዓ.ም

በዚያ ጊዜ ግዕዝም 
ሆነ አማርኛ 

ማንበብና መፃፍ፣ 
በቤተክህነትና በቤተ 
መንግስት የተገደበ 
እንጂ ሰፊው ህዝብ 
ዘንድ አልተዳረሰም 

ነበር። በ1921 
ዓ.ም. ማተሚያ ቤት 
በማቋቋም ‹‹እውቀት 

ይስፋ፤ ድንቁርና 
ይጥፋ፤ ይህ ነው 

የኢትዮጵያ ተስፋ››



የዝነኞች ገጽ  
ስፖርት እና መዝናኛ

በሸራ ላይ ተአምር የሚሰራው ጥበበኛ

ገጽ 11አዲስ ዘመን   እሁድ  ግንቦት 28 ቀን 2014 ዓ.ም

አቤል ገብረኪዳን

የተወለደው በ1953 ዓ.ም ነው። የትውልድ 
ስፍራው ደግሞ በሰሜን ሸዋ ጅሩ ወረዳ እነዋሪ ከተማ 
ነው። ተፈጥሮ ከነሙሉ ክብሯ በምትገለጥበት ስፍራ 
የተወለደው የዛሬው እንግዳችን እጆቹ በሸራ ላይ ተአምር 
የሚሰሩ ናቸው። አንዳንዶች እንደሚሉት እንዲያውም 
የመዝገቡ ስእሎች ፎቶን የሚያስንቁ እና ልቅም ያሉ 
ናቸው። መዝገቡ ግን ለስእል ካለው ቀናኢነት የተነሳ 
እንዲህ አይነት አድናቆትን አይቀበልም። በአንድ 
ወቅት ከቢቢሲ ጋር በነበረው ቆይታ “በሥልጣኔ ታሪክ 
ፎቶግራፍ የመጣው ከሥዕል በኋላ ነው፤ ሥዕልን 
ፎቶግራፍ ይመስላል ማለት ማሳነስ ነው” ሲል የሥነ 
ሥዕልን ታላቅነት ይሞግታል። የዛሬው ርእሰ ጉዳያችን 
በዚህ ዘመን ካሉ ድንቅ ሰአሊያን አንዱ በሆነው ሰአሊ 
መዝገቡ ተሰማ ላይ ነው።

በዘመናችን ካሉ ሰአሊያን ከምርጦቹ ተርታ 
የሚሰለፈው መዝገቡ ያደገበት መንገድ ቀለማዊ 
እይታዎችን እንዲስተውል አግዞታል። ተራራው፤ ወንዙ፤ 
መስኩ፤ እንስሳቱ፤ ወዛም እና ፈርጣማ ሰዎች እና መሰል 
እይታዎች በመዝገቡ የልጅነት አእምሮ ውስጥ እየታተሙ 
መጡ። ያን የመሰለ መልክአ ምድር እያየሁ ማደጌ ለኔ 
እድል ነበር። እስከዛሬም ድረስ የስራዎቹ አነሳሽ ምክንያት 
እሱ ነው ይላል።

ገና በልጅነቱ የተጠናወተው የስእል ውቃቢ በደብተሩ 
ላይ ይገለጥ ነበር። ደብተሩ ሁሌም በስእል ያጌጠ ነበር። 
በተለይም እግር ኳስ ተጫዋች እና ደብተር የያዘ ተማሪ 
መሳል ደስታው ነበር። ለዚህም ኩርኩም ቀምሷል። ነገር 
ግን ይህም ሳያርመው ቀርቶ ጭራሽ በመማሪያ ዴስኩ 
ላይ ስእል ጨመረበት። ይህ ሌላ ቅጣት አስከተለበት። 
እንዲያም ሆኖ ግን እጆቹ ስእል ከመሳል አላረፉም። 
ስለዚህም ተማሪዎች ስእል መሳል በከበዳቸው ጊዜ ሁሉ 
ለእርዳታ የሚጠራው መዝገቡ ነው። ይህን ተሰጥኦውን 
ለተማረበት ትምህርት ቤት አገልግሎት አውሎት ብዙ 
የጂኦግራፊ እና ሌሎች የትምህርት አይነት ስእሎችን 
ስሏል።

 የሁለተኛ ደረጃ ትምህርቱን ሲጨርስ መጥቶ 
የተቀላቀለው አለ የስነ ጥበብ ትምህርት ቤትን ነው። 
እዚያ ሲገባ ደግሞ አላማው እንደ ሮል ሜዴል የሚያየው 
ታደሰ መስፍንን መሆን ነበር። ለከፍተኛ ትምህርት ደርሶ 
እንደ ዘመኑ አስተሳስብ የሚያበላ ስራ ይመርጣል ሲባል 
እሱ ግን የስነ ጥበብ ትምህርት ቤት ገባ። ቤተሰቦቹ 
አልተቃወሙትም። ያልተቃወሙኝ በየዋህነት እሱ 
የሚያስደስተውን ስራ ይስራ ብለው ስላሰቡ ነው ይላል። 
በእርግጥም የቤተሰቦቹ ዝምታ ጠቀመው። ተማረ። 

የመጀመሪያ ስራው ቤተሰብ የተሰኘ ነው። በአንድ 
ወቅት ከቢቢሲ ጋር በነበረው ቆይታ ስለዚህ ስእሉ ሲናገር 
እንዲህ ብሏል። “ገጠር ውስጥ ቤተሰብ የሚለው ሐሳብ 
በራሱ ሰፊ ነው፤ የቤት እንስሳት ሁሉ እንደ ቤተሰብ አባል 
ይቆጠራሉ፤ የእገሌ ልጅ እንደሚባለው፤ የእገሌ ፍየል፣ 
የእገሌ በሬ ይባላል” የሚለው ሠዓሊው ይህንን ለማጉላት 
ሥዕሉን እንደሠራው ያስረዳል።

መዝገቡ ከአለ የስነ ጥበብ ትምህርት ቤት ከተመረቀ 
በኋላ እዚያው ለአንድ አመት አስተማረ። ከዚያም የውጭ 
የትምህርት እድል አጋጠመውና ወደ ሩሲያ ተጓዘ። ኢሊያ 
ኢፊሞቪች ሬፒን ሌኒነግራድ የስነ ጥበብ ትምህርት 
ቤትም ተማሪ ሆነ። በስነ ጥበብም ሁለተኛ(ማስተርስ) 
ዲግሪውን ያዘ። ሲመለስ የስእል እና ቅብ መምህር ሆነ። 
ከዚያም ለ7 አመታት የስእል ዲፓርትመንት ዲን ሆኖ 
ከቆየ በኋላ በድጋሚ ወደ መምህርነቱ ተመለሰ።

መዝገቡ እውናዊ (Naturalistic/ Realistic/ 
Expressionist) የሥዕል አሳሳል ዘዴን ከሚከተሉት 
ሰዓሊያን በጉልህ ይጠቀሳል። በኢትዮጵያ የሥዕል 
ታሪክ የትኛው የአሳሳል ዘዴ ተቆናጦ እንደቆየ ለመናገር 
ቢያስቸግርም ለምሳሌ በደርግ ዘመን የእውናዊ የአሳሳል 
ዘዴን እንደ አንድ የፕሮፖጋንዳ ጥበብ ለዐሥራ ሰባት 
ዓመታት ይጠቀሙበት ነበር።

በሠዓሊና ሃያሲ ስዩም ወልዴ ግለ ታሪክ መጽሐፍ 
(ኩርፊያ የሸፈነው ፈገግታ) በደርግ ጊዜ የሌሎች አገራት 
መሪዎችን ለመቀበል የመሪዎቹን ምሥል በትልቅ ሸራ ላይ 
ይሥሉ እንደነበር ተጠቅሷል። ይህንንም ለንግግሩ ዋቢ 
ማድረግ ይቻላል። እርሱ ግን ገበያውንና ጊዜውን አይቶ 

የሚገለጠው በአንድ ስእሉ ነው። ይህ ስእል መዝገቡ 
ታዋቂ የሆነበት ሲሆን የስእሉ መጠሪያም ንግስ ይባላል። 
በ10 ስኩዌር ሜትር ላይ ያረፈውን ይህን ስእል ለመሳል 
ከ3 አመት በላይ ፈጅቶበታል። ይህ የሆነውም በስእሉ 
ውስጥ ያሉ እያንዳንዱ ነገሮች ልቅም ተደርገው መሳል 
ስላለባቸው ነው።

መዝገቡ ስእሎችን ለመሳል የሚወስደው ጥንቃቄ 
አስገራሚ ነው። እንዲያውም በአንድ ወቅት አድባር 
የተሰኘ ስእሉን በሚስልበት ወቅት በስእሉ ላይ አንዲት 
ስንጥር ልትወድቅ ስትል ያን ለማዳን ያደረገው ጥረት 
የወገብ ጉዳት እንዲያጋጥመው አድርጎት ነበር። 
በዚህም የተነሳ ሀኪሙ እረፍት እንዲያደርግ አዝዞት 
የነበረ ቢሆንም እረፍት አልባው መዝገቡ ግን ከሀኪሙ 
ምክር በተቃራኒ በከዘራ እየተደገፈ ስእሉን ይስል  
ነበር።

የኪነ ጥበብ ባለሙያዎች ደራሲዎች፣ ሠዓሊዎች፣ 
ሙዚቀኞች፤ ሥራዎቻቸውን የሚሠሩበትና ፍላጎት 
የሚፈጥሩ መልካም አውድ ‘ሙድ’ ይፈልጋሉ። ገጣሚ፣ 
ደራሲና የመብት ተሟጋች ማያ አንጀሎ ምንም እንኳን 
ቤት ቢኖራት ለመጻፍ የሆቴል ክፍል ትከራይ ነበር። 
ጆርጅ ኦርዌል አልጋ ላይ ወይም ሶፋ ላይ በጀርባው ጋደም 

ማለትን ሲመርጥ በተቃራኒው ቻርለስ ዲከንስ ቆሞ መጻፍ 
ይመቸዋል። ቪክቶር ሁጎ ልብሱን አወላልቆ እርቃኑን 
ካልሆነ የሥነ ጽሑፍ አድባር አትጠራውም። ፈረንሳዊው 
የልቦለድ ጸሐፊ ባልዛክ በቀን 50 ስኒ ቡና ካልጠጣ 
የጥበብ አውሊያዎች ዝር አይሉለትም ነበር። መዝገቡስ? 
“የራሴ ስንፍና፣ የመሥራት ፍላጎት፣ ጥንካሬና ጉድለት 
ካልሆነ በስተቀር ምንም የሚረብሸኝ ነገር የለም” ይላል። 
ለመዝገቡ ሥዕሎቹን ለመሥራት የትም መሄድ፣ ምንም 
ማድረግ አይጠበቅበትም። ከቤተሰቦቹ ጋር ተመካክሮ 
ፈቃድ በማግኘቱ የሥዕል ስቱዲዮውን የመኖሪያ ቤቱ 
ሳሎን ውስጥ አድርጓል። ልጆች ቢቦርቁ፣ ዘመድ አዝማድ 
ቢያወራ፣ ቡና አጣጭ ቢያሽካካ ከጀመረው ሥራ 
አንዳችም የሚያናጥበው ምድራዊ ኃይል የለም።

የመዝገቡ ስእሎች ውድ ናቸው ይባላል። 
እንዲያውም ንግስ ለተሰኘ ስእሉ 3 ሚሊየን ብር 
ተሰጥቶት እምቢ አለ ተብሎ ነበር። እሱ ስለዚህ ተጠይቆ 
ነገሩ ሀሰት ነው ይላል። እንዲያም ቢሆን ስእሎቹ 
በትልልቅ ቦታዎች ይገኛሉ። ለዚህም ማሳያ በሸራተን 
አዲስ እና በሀይሌ ሪዞርት ያሉት ስእሎቹ ናቸው። በሌላ 
መልኩ ስእሎቹ ከዚህ ቀደም ኤግዚቢሽን ላይ የቀረቡ 
ሲሆን ተደርጎ በማያውቅ ሁኔታ ንግስ የተሰኘው የስእል 
ኤግዚቢሽኑ በህዝብ ጥያቄ እንዲደገም ሆኗል። በወቅቱ 
ኤግዚቢሽኑን ካዩ በኋላ ብዙዎች በመደመም አስተያየት 
የሰጡ ሲሆን ከተሰጡት አስተያየቶች መሀከል አንድ 
ሁለቱን እንመልከት።

የመጀመሪያው አስተያየት ሰጪ አንዋር ሙሰማ 
የተባለ ሰው ሲሆን እሱ እንዲህ ብሏል “መዝገቡ ተሰማ 
የስዕል ትምህርቱን በአዲስ አበባ ዩኒቨርሲቲ የስዕል 
ትምህርት ቤት ቀጥሎም ባሕር ተሻግሮ አገራት አቆራርጦ 
በሩሲያ አገር የተከታተለ ሲሆን ወደ አገሩ በመመለስም 
አዲስ አበባ ዩኒቨርሲቲ አለ የስዕል ትምህርት ቤት የስዕል 
ጥበብን በማስተማር ሙያ ተሰማርቷል። በመኖሪያ ቤቱ 
ረጅም ጊዜ ወስዶ በትጋት የሚሰራቸው የምርምርና 
የሐሳብ ንድፎቹ ሰፊውን ጊዜ ተሰጥቷቸዋል። እነዋሪ 
ተወልዶ ያደገው ሰዓሊው የልጅነት ዕድገቱ ለዛሬው 
ባላገርና የባላገር ማንነትን ሸጣው፣ የመልከዐ ምድር 
ንድፎቹ መነሻ የባላገር ሕይወት ላይ የማተኮር ተመስጦው 
የዛ የትናንቱ ውጤት ሆኖ ተከትቧል።

መልከዐ ምድርን ያሰፈረባቸው ስዕሎቹ ብዙ 
ጎብኚዎችን ፎቶግራፍ ነው ወይስ እውነት ሸራ ላይ 
በቀለም የተሰራ ስዕል በማለት ደጋግመው ይጠይቁ 
ዘንድ አስገድዷቸው አስተውያለሁ። ከወጣት ሸምገል 
እስካሉት፤ ለጥበብና ስዕል ቅርብ ከሆኑት በሌላ የሙያና 
የትምህርት ዳራ ለሚገኙት የጉብኝትና የመወያያ አጀንዳ 
ሆኖም አስተውያለሁ፤ ከአገር ውስጥ እስከ ባሕር ማዶ 
ሰዎች ጥበቡን ሲኮመኩሙም ነበር። በትክክል መመስከር 
የሚቻለው አንድ ነገር ሁሉም ሰው በመደመም እጁን 
በአፉ መጫኑን ነው። የገራልታ ምት / ገራልታስ ሪዝም/፣ 
ግለት፣ እጥፋት፣ የተዘረጋ፣ ላል፣ ህልመኛው፣ ኩሬ፣ 
የአለት ገጽታ፣ የጎንደር አበባ እና ሌሎችም በርካቶች 
የጠቢቡ የሸራና ቡርሽ ምትሃት የተገለጠባቸው ስራዎች 
ናቸው።”ብሏል።

ሌላኛው አስተያየት ሰጪ ሸንቁጥ አየለ የሚባል 
ሲሆን የመዝገቡን ኤግዚቢሽን ከተመለከተ በኋላ እንዲህ 
ብሏል “የስዕል ኤግዚቢሽኑን ገብቼ ስመለከተው ስሜትን 
ጭምድደው የሚይዙ፣ ሀሳብን የሚሰርቁ የሚያመራምሩ 
እና እጅግ መሳጭ የሆኑ ስዕሎችን ተመለከትሁ:: መቼም 
የዚህ አርቲስት ችሎታ ነብሴን ሰርቆብኛልና ለሁለተኛ ጊዜ 
በርካታ ጓደኞቼን ሰብስቤ ተመለከትኩት:: በየስዕሉም 
ላይ የሀሳብ ልውውጥ አደረግንበት:: መቼም ግሩም ድንቅ 
ነው ከማለት የዘለለ ቃላት ብፈልግም አጣሁ:: አንዱ 
ስዕል ለተለያዩ ሰዎች የሚያስተላልፈው ትርጉም እጅግ 
አስገራሚና አስደማሚ ነበር:: በስዕል ኤግዚብሽኑ ላይ 
የተሳተፉ ሰዎችን አስተያየት አደምጥም ነበር:: ተመልካቹ 
ሁሉ እጅግ ተመስጦ ነበር:: ደግሞም እንደገባው ሁሉም 
በተጸሞና ባግራሞት ይመራመር ነበር:: አንዳንዱም 
ይከራከር ነበር:: ሁሉም ሰው ግን በጣም ተመስጦና 
አድናቆት ውጦት ነበር::”

በስነ ጥበብ ትምህርት ቤት ካገኛት ባለቤቱ ወ/ሮ 
ሄዋን ገ/እግዚአብሄር ጋር ትዳር የመሰረተው መዝገቡ 
የሶስት ልጆች አባት ሲሆን ትዳር የሰውን ልጅ ሙሉ 
ያደርጋል ይላል። 

ሰአሊ መዝገቡ ተሰማ

የሥነ ጥበብ ትምህርት ቤቱ 
እውናዊ ሥራዎች እንዲሠሩ 

የሚጠይቅ ነበር፤ እርሱን አሟልቶ 
ያልሠራ ተማሪ መቀጠል አይችልም 

ነበር፤ ስለሆነም የትምህርት 
ሥርዓቱ ብርታት ሆኖታል

ሳይሆን የልጅነት ህልሙ እንደሚመራው ይናገራል።
ተወልዶ ባደገበት አካባቢ ያለው የመንገዱ 

ጠመዝማዛነት፣ የምንጮቹ፣ የዳገቱ፣ የመስኩ፣ የዕጽዋቱ፣ 
የከብቶቹ…በልጅነት አዕምሮው መዝገብ ሰፍረዋል፤ 
ይህም አሁን ለሚከተለው እውናዊ የሥዕል አሳሳል 
ዘዴ መነሻ እንደሆነው ይገልጻል። በወቅቱ አካባቢውን 
እንዲያይ፣ እንዲያደንቅ፣ እንዲመረምር፣ የፈለገበት 
ቦታ እንዲሄድም ቤተሰቦቹ ይፈቅዱለት ነበር። ይህም 
ከመልክዓ ምድሩ ጋር ያለውን ትስስር አጠናክሮለታል።

ከዚህም ባሻገር የሥነ ጥበብ ትምህርት ቤቱ እውናዊ 
ሥራዎች እንዲሠሩ የሚጠይቅ ነበር፤ እርሱን አሟልቶ 
ያልሠራ ተማሪ መቀጠል አይችልም ነበር፤ ስለሆነም 
የትምህርት ሥርዓቱ ብርታት ሆኖታል። የሥዕል 
ሥራዎቹ ረቂቅ ስሜቶችና ሥነ ልቦና ይንጸባረቁበታል። 
“ይህ ግን በአንድ ጊዜ ተሳክቶ የሚመጣ አይደለም” 
የሚለው መዝገቡ ሁልጊዜ በዝርዝር የሚገለፁ ነገሮችን 
ከመሣል በፊት “ጥናትና ሙከራ አደርጋለሁ፤ የሰው ባህሪ 
ከነመልኩ መዋሃዱን በተደጋጋሚ አጤናለሁ፤ ውጤታማ 
እስከሚሆን መሥራትንም እመርጣለሁ” ብሏል።

የመዝገቡ ስእሎች በጣም ለዝርዝር ጉዳዮች ትኩረት 
የሚሰጡ በመሆን ይታወቃሉ። ይህ ሁኔታ ደግሞ የበለጠ 

ዓለም አቀፍ

ከሶማሊያ የማስታወቂያ ሚኒስቴር የወጣ መግለጫ 
እንዳመለከተው “ከአገሪቱ መንግሥት ጋር በመቀናጀት” 
ትናንት ዓርብ በተፈጸመው የአየር ጥቃት አምስት 
የአልሻባብ ታጣቂዎች ተገድለዋል። 

የሶማሊያ ሚኒስቴር መሥሪያ ቤት የአየር ጥቃቱን 
በተመለከተ በትዊተር ላይ ባወጣው መግለጫ፣ እርምጃው 
የአልሻባብ ታጣቂዎች ከኪስማዮ ከተማ ደቡብ ምዕራብ 
በሚገኝ አካባቢ ያለ የሶማሊያ መንግሥት ኃይሎች ላይ 
ጥቃት ከፈጸሙ በኋላ ነው። 

ይህ ጥቃት የተፈፀመው አሜሪካ ወታደሮቿን ወደ 
ሶማሊያ መልሳ ለማስፈር ከወሰነች ከሳምንታት በኋላ 
ነው። ፕሬዝዳንት ባይደን 500 የሚሆኑ የልዩ ተልዕኮ 
ወታደሮቻቸው ወደ ሶማሊያ እንዲሰማሩ የወሰኑት 
በሶማሊያ ከተካሄደው ፕሬዝዳንታዊ ምርጫ በኋላ ነበር። 

ለሁለተኛ ጊዜ የተመረጡት የሶማሊያው ፕሬዝዳንት 
አሜሪካ መልሳ ወታደሮቿን በአገራቸው ለማሰማራት 
መወሰኗን ደግፈውታል።   

ከሶማሊያ መንግሥት የማስታወቂያ ሚኒስቴር 
የወጣው መግለጫ፣ ሞቃዲሾ እና ዋሽንግተን አልሻባብን 
በጋራ ለመዋጋት ቁርጠኛ ናቸው ብሏል። 

አሜሪካ ከሁለት ዓመታት በፊት በቀድሞው 
ፕሬዝዳንት ዶናልድ ትራምፕ ትዕዛዝ ወታደሮቿን 
ከሶማሊያ ከማስወጣቷ በፊት ተመሳሳይ የአየር ጥቃቶችን 
በታጣቂው እስላማዊ ቡድን ላይ ስትፈጽም ነበር። 

ቀደም ሲል በሰው አልባ በተፈጸሙ ጥቃቶች 
ከፍተኛ የአልሻባብ መሪዎች መገደላቸው የሚታወቅ 
ሲሆን፣ በተመሳሳይም በርካታ ሰላማዊ ሰዎች በጥቃቶቹ 
እንደተገደሉ ይነገራል። 

ዓርብ ዕለት በተፈጸመው ጥቃት አምስት ያህል 
የአልሻባብ ተዋጊዎች መገደላቸውና በሰላማዊ ሰዎች 
ላይ ግን የደረሰ ጉዳት አለመኖሩን የሶማሊያ መንግሥት 
አሳውቋል። 

እስካሁን የአሜሪካ መከላከያ መሥሪያ ቤትም ሆነ 
ወታደራዊ ባለሥልጣናት ሶማሊያ ውስጥ ስለተፈጸመው 
የአየር ጥቃት ያሉት ነገር የለም።  

የአየር ጥቃቱ አዲሱ የሶማሊያ ፕሬዝዳንት ሐሰን ሼክ 
መሐመድ ወደ ሥልጣን ከመጡና አሜሪካ ሠራዊቷን ወደ 
አፍሪካዊቷ አገር ለመመለስ ከወሰነች በኋላ የመጀመሪያው 
ነው።

ምንጭ ቢቢሲ

የሴኔጋል ፕሬዝዳንት እና የአፍሪካ ሕብረት ሊቀመንበር 
የሆኑት ማኪ ሳል፣ አፍሪካ በዩክሬን እና በሩሲያ ጦርነት ተጎጂ 
በመሆናቸው የገጠማቸውን ችግር ለማቅለል እንዲያግዙ 
የሩሲያውን መሪ ቭላድሚር ፑቲንን ጠየቁ።

ሁለቱ መሪዎች በደቡባዊቷ የሩሲያ ከተማ ሶቺ 
በተወያዩበት ወቅት የሩሲያው ፕሬዝዳንት በእህልና 
በማዳበሪያ ምርት አቅርቦት ላይ ያጋጠመውን ችግር 
ለማቅለል ቃል የገቡ ቢሆንም በዝርዝር አልተናገሩም።

ፕሬዝዳንት ፑቲን ጨምረውም ሩሲያ በዩክሬን ወደቦች 
በኩል የእህል ምርቶች ወደ ሌሎች አገራት እንዳይሄዱ 
አግደዋል መባሉን አስተባብለዋል። 

ጦርነቱ ከመጀመሩ በፊት በአፍሪካ ጥቅም ላይ 
ከሚውለው የስንዴ ምርት ውስጥ 40 በመቶው ከሩሲያ 
አሊያም ከዩክሬን የሚመጣ ነበር። 

ጦርነቱ ከተጀመረ በኋላ በጥቁር ባሕር ላይ የሚገኙት 
የዩክሬን ወደቦች ሥራ በማቆማቸው ወደ ውጭ የሚላኩ 
ምርቶችን ማስተናገድ አቁመዋል። 

የተባበሩት መንግሥታት ከፍተኛ ባለሥልጣን የሆኑት 
አሚን አዋድ “ወደቦቹ እንዲከፈቱ ካልተደረገ ረሃብ ሊከሰት 
ይችላል” ብለዋል። 

ጨምረውም የእህል አቅርቦት እጥረቱ 1.4 ቢሊዮን 
ሕዝብን ለችግር የሚዳርግ በመሆኑ የጅምላ ስደትን 
ሊያስከትል እንደሚችል ተናግረዋል። 

ጦርነቱ በአፍሪካ በምርት መታጣትና በግጭቶች 
ምክንያት ያለውን የምግብ እህል አቅርቦት ችግርን የበለጠ 
አባብሶታል። 

በአፍሪካ ውስጥ የምግብ ዋጋ በከፍተኛ ሁኔታ ያሻቀበ 
ሲሆን፣ በአህጉሪቱ ውስጥ ከ80 ሚሊዮን በላይ የሚሆኑ ሰዎች 
አስከፊ የምግብ እጥረትና ረሃብ እንደተጋረጠባቸው የዓለም 
ምግብ ፕራግራም ኃላፊ ማይክ ደንፎርድ ተናግረዋል። 

ፕሬዝዳንት ሳል ለሩሲያው አቻቸው ቭላድሚር ፑቲን 
“ምንም እንኳን የአፍሪካ አገራት ከግጭቱ ስፍራ ርቀው 
ቢገኙም፣ ጦርነቱ ባስከተለው የምጣኔ ሀብት ተጽእኖ ሰለባ 
ሆነዋል” ሲሉ እንደነገሯቸው ጠቅሷል።  

ፕሬዝዳንት ፑቲን በውይይታቸው ሩሲያ 
ተቆጣጥራቸው በሚገኙት የአዞቭ የጥቁር ባሕር ወደቦች 

በኩል የዩክሬን የእህል ምርቶች ያለ ችግር እንዲወጡ 
እንደሚፈቅዱ ተናግረዋል። 

ጨምረውም የተሻለው መፍትሔ የሚሆነው የሩሲያ 
ወዳጅ በሆነችው በቤላሩስ ላይ የተጣለውን ማዕቀብ 
በማንሳት የእህል ምርቶች በዚያ በኩል እንዲወጡ ማድረግ 
ይቻላል ብለዋል። 

አንዳንድ ተንታኞች ሩሲያ የሚፈጠረውን የምግብ 
አቅርቦት ቀውስ በመጠቀም በምዕራቡ ዓለም ላይ ጫና 
ለማሳደር ትፈልጋለች ይላሉ። 

ፕሬዝዳንት ቭላድሚር ፑቲን ከፕሬዝዳንት ማኪ ሳል 
ጋር ተገናኝተው ከመወያየታቸው በፊት ሩሲያ “ሁልጊዜም 
ከአፍሪካ ጎን ናት” ሲሉ የተናገሩ ሲሆን፣ ነገር ግን በአህጉሪቱ 
ስላለው የምግብ አቅርቦት ቀውስን በተመለከተ በግልጽ 
ያሉት ነገር የለም። 

ሴኔጋልን ጨምሮ በርካታ የአፍሪካ አገራት በሩሲያና 
በዩክሬን ጦርነት ውስጥ አንዱን ወገን ከመደገፍ የተቆጠቡ 
ሲሆን፣ ማኪ ሳልም የምግብ አቅርቦቶች ምዕራባውያን 
በሩሲያ ላይ ከጣሉት ማዕቀብ “ውጭ” መሆን አለባቸው 
ብለዋል።

የአሜሪካው ፕሬዝዳንት ለተከሰተው የምግብ ዋጋ 
መናር ምዕራባውያን ተጠያቂ ናቸው የሚለውን ክስ ውድቅ 
በማድረግ፣ ለችግሩ ፕሬዝዳንት ፑቲንን ተጠያቂ አድርገዋል። 

ሁለቱ መሪዎች በተገናኙበት ወቅት ነው ማኪ ሳል 
ለፑቲን ጦርነቱ አፍሪካን እየጎዳት መሆኑን የተናገሩት ሲል 
የፈረንሳይ ዜና ወኪል ዘግቧል። 

ፕሬዝዳንቱ ከሴኔጋል ከመነሳታቸው በፊት ጽህፈት 
ቤታቸው፣ የጉብኝታቸው አላማ በጦርነቱ ምክንያት በዩክሬን 
ወደቦች መንቀሳቀስ ያልቻለውን የእህል ምርትና የማዳበሪያ 
ክምችት እንዲጓጓዝ ለማስቻል ነው ብሎ ነበር። 

በጦርነቱ ሳቢያ በተፈጠረው የዋጋ ንረት በተለይ 
የአፍሪካ አገራት ለከፍተኛ ችግር ተዳርገዋል። 

ቀደም ሲል ሮይተርስ የዜና ወኪል የፕሬዝዳንት ፑቲን 
ቤተመንግሥት የሆነውን ክሬምሊንን ጠቅሶ እንደዘገበው፣ 
ፑቲን የዩክሬን የእህል ምርት ምን እንዳጋጠመው በዝርዝር 
ማብራሪያ ይሰጣሉ ብሎ ነበር። 

ምንጭ ቢቢሲ

አሜሪካ ሶማሊያ ውስጥ በፈጸመችው የአየር 
ጥቃት የአልሻባብ ታጣቂዎችን መግደሏ ተነገረ

አሜሪካ ሶማሊያ ውስጥ የአልሻባብ ታጣቂዎችን ኢላማ ያደረገ የአየር ጥቃት 
ፈጽማ በቡድኑ ላይ ጉዳት ማድረሷን የሶማሊያ መንግሥት አስታወቀ።

የሕብረቱ ሊቀ መንበር የሩሲያና የዩክሬን ጦርነት 
አፍሪካውያንን እንደጎዳ ተናገሩ

ስፖርት
ስፖርት እና ዕድሜ

ዕለተ ሰንበት 

ለልጆች

ባለተሰጥኦ አርክቲክት
ጽጌረዳ ጫንያለው 

እንደምን አላችሁ ልጆች፣ ሰላም ናችሁ? ሳምንቱ 
እንዴት ነበር፣ ጥሩ ነበር አይደል? ወይስ ሥራ፣ ጥናትና 
ቤተሰብን ማገዝ በዝቶባችሁ ቆየ? መቼም ይህንን 
ተግባራችሁን እንደማትጠሉት አስባለሁ። ምክንያቱም 
እነዚህን ተግባራት መከወን ለጉልበታችሁ ብርታት፤ 
ለአዕምሯችሁ መጎልበትን ያላብሳልና። ስለሆነም  ሁሉም 
ጥሩ ሥራ ስለሠራችሁ ቢበዛባችሁም አትበሳጩ፤ 
አትቆጩበትም። 

ሥራ በጣም ጥሩ ነው። በተለይ ለጤናና ሰውነት 
መጎልበት ትልቅ ጥቅም ይሰጣል። ስለዚህም መሥራትን 
ልምዳችሁ ልታደርጉት ይገባል። በእርግጥ የእኛ ሥራ 
መሆን ያለበት  ጥናት ብቻ  ነው ልትሉ ትችላላችሁ። 
አንዳንድ ጊዜ ግን ቤተሰብን ማገዝ ሲጨመርበት 
መልካም ነው። በደንብ አጥንቶ፣ ከፍተኛ ውጤት 
አምጥቶ፣ 1ኛ መውጣት እንዳለ ሆኖ በሥራም ቤተሰብን 
ማስደሰት ያስፈልጋል። ብቻቸውን ለፍተው የእናንተን 
ጉሮሮ ከመድፈን ታድኗቸዋላችሁ። ስለሆነም በርትታችሁ 
አግዟቸው? 

ልጆች ለዛሬው ጽሑፋችን መነሻ ያደረግነው ልክ 
እንደባለፈው ሳምንት በፈጠራ ሥራ አገሯን ለማገዝ፣ 
ሕዝብን ለማገልገልና ራሷንም ለማብቃት የምትጣጣረውን 
ልጅ ታሪክ  ነው።  እንግዳችን ለየት ያለ ተሰጥኦ አላት። 
አርክቴክት መሆን ትፈልጋለች። ለዚህ ደግሞ ሁልጊዜ 
ትተጋለች። በትምህርቷ በጣም ጎበዝ መሆኗ ደግሞ 
አግዟታል። ተማሪ በጸሎት በፍቃዱ ትባላለች። የዳግማዊ 
ምኒልክ አጸደ ሕጻናትና የመጀመሪያ ደረጃ ትምህርት ቤት 
ተማሪ ስትሆን፤ የሳይንስና ቴክኖሎጂ ክበብ አባል ነች። 

በጸሎት የሰባተኛ ክፍል ተማሪ ስትሆን፤ የንድፈ 

ሀሳብ ንድፎችን መሥራት የጀመረችው ገና የአንደኛ ክፍል 
ተማሪ ሳለች ነው። በጣም ጎበዝ ሰዓሊ ነች። በአካባቢዋ 
ያለውን ሁሉ በማየት በቀላሉ ማስፈር ትችላለች። 
ከዚያም አልፋ ችግር ነው የምትለውን የማህበረሰብ 

ጉዳይ በማንሳት የመፍትሄ ሀሳብ በንድፎቿ ለማሳየት 
ትጠራለች። ስለዚህም ለስዕል ያላት ፍቅር ለየት ያለ ነው። 

ይገርማችኋል ልጆች የዳግማዊ ምኒልክ ትምህርት 
ቤት የሳይንስ ክበብ አባላት የማይሰሩት የፈጠራ ሥራ 
የለም። ከቀለም ትምህርታቸው በተጨማሪ ለአገር 
ይጠቅማል የሚሉትን ሁሉ ያደርጋሉ። በጸሎትም በሥዕል 
ሥራዋ ብዙዎች ያውቋታል። አጠቃላይ የሕንጻ ዲዛይን 
ሥራ ሳይቀራት የመሥራት ብቃት አላት። በተለይም 
በሳይንስ ክበብ ውስጥ ብዙ የሰራቻቸውና እውቅናን ያገኙ 
ሥራዎች አሏት። አንዱ የአዲስ አበባ ሕንጻ አሰራሮችን 
ይመለከታል። ለአካል ጉዳተኞች እንዴት ምቹ መሆን 
ይችላሉ በማለት ዲዛይኗን አስቀምጣ ለውድድር ጭምር 
ቀርቦላት እንደነበር ታስታውሳለች። 

በጸሎት ከአካል ጉዳተኞች ጋር ተያይዞ የሰራችው 
ፈጠራ እንደሌሎቹ በዊልቸር የሚሄዱትን ብቻ ያቀፈ 
አይደለም። አይነ ስውራን የሆኑ በድምጽ፤ መስማት 
የተሳናቸው ደግሞ በምልክት ቋንቋ እንዴት መገልገል 
አለባቸው የሚለውንም ያካትታል። በየጥጋጥጉ 
(በኮሪደሮች) ይህ ነገር መኖር አለበትም የሚል ነው። በቃ 
ዘመናዊ የሚባለው ሕንጻ ዲዛይን ነው። 

ረጅም ጊዜ ድረስ በአብዛኛው በሥዕል ወይም 
በንድፍ ደረጃ ሰርታ በተግባር ቢቀየር ውጤት ያመጣል 
ብላ የምታስበውን የፈጠራ ሥራ ነበር የምትሰራው። ነገር 
ግን ይህ ብቻ በቂ እንዳልሆነ በማመኗ ሌላውኛ የፈጠራ 
ሥራዋን ይፋ እንድታደርግ ሆናለች። ይህም ጫጩት 
ማስፈልፈያ (ኢንኩቤተር)ን ሠርቶ ማሳየት  ሲሆን፤ 
ብዙ የለፋችበት እንደሆነ ታስታውሳለች። ይሁን እንጂ 
በንድፍ ያስቀመጠችውን በተግባር ለመተርጎም መቸገሯን 
ታነሳለች። ለዚህ ደግሞ ፈተና የሆነባት የግብዓት እጥረት 
እንደሆነም አጫውታናለች። 

ቤተሰቦቿ የተማሩ በመሆናቸው በፈለገችው ነገር 
ሁሉ ያግዟታል። በተለይ ወንድሟ በጥበቡ  ዙሪያ ብዙ 
ነገር ስለሚሰራ ብርታት ይሰጣታል። ነገሮችን አማክራው 
የተሻለ እንድታደርገው ያግዛታል። ይህ ደግሞ ሁልጊዜ 
አዲስ ነገር ለመፍጠርና አዲስ ሀሳብ ለማመንጨት እድል 
እንደሚሰጣትም ነግራናለች። 

በፈጠራ ሥራ ውስጥ ተስፋ መቁረጥ በምንም መልኩ 
አያስፈልግም። ይህ አይነት ልምድ ካለን ያሰብነው ላይ 
ልንደርስ አንችልም። በዚያው ልክ ይህንን ከጨረስኩ 
በቃኝ መባል የለበትም። ምክንያቱም ፈጠራ ሁልጊዜ 
አዲስ ነው። እናም ልጆች የፈጠራ ባለቤት እንዲሆኑ 
ከፈለጉ ከዛሬ ነገ የተሻለ ሥራ ለመከወን መትጋት 
አለባቸውም ብላለች። ሁልጊዜ ‹‹እችላለሁና እኔ ጎበዝ 
ነኝ›› የሚለውን ሀሳብ ለራሳቸው መንገርና ውስጣቸው 
ላይ መቆየት እንዳለባቸው ትመክራለች። 

ተማሪዎች ተሰጥኦዋቸውን በቀላሉ ለማወቅ 
የሚወዱትን ነገር መለየት አለባቸው። ከዚያ በትምህርት 
መጎበዝና ምርጫቸውን ሊያጎለብቱ የሚችሉ ትምህርቶችን 
በይበልጥ ማወቅና ማጥናት ይጠበቅባቸዋል። እኔ 
ፊዚክስና ሒሳብን በይበልጥ እወዳቸዋለሁ። ምክንያቴ 
ደግሞ ለዲዛይን ሥራ አስፈላጊ ናቸው። እናም ሌሎች 
ልጆችም አጥብቀው የሚወዱት ነገር ሊኖራቸው ይገባል። 
ከመደበኛ ትምህርቱ ባሻገር ለተሰጥኦዋቸው ማበልጸጊያ 
የሚሆናቸውን መረጃም አፈላላጊ መሆን ያስፈልጋቸዋል 
ስትል ምክሯን ትለግሳለች። 

በሉ እንግዲህ ልጆች፣ የዛሬ ልዩ እንግዳዬን 
ተዋወቃችሁልኝ አይደል? ብዙ ተሞክሮ 
እንዳካፈለቻችሁም አምናለሁ። በሚቀጥለው ሌላ 
እንግዳ ይዘንላችሁ የምንቀርብ ሲሆን፤ በሌላ ፕሮግራም 
እስከምንገናኝ ድረስ መልካም ሳምንት። 

ተማሪ በጸሎት በፍቃዱ

ብርሃን ፈይሳ

ስፖርትና እድሜ የማይነጣጠሉ የውጤታማነትና 
የስኬት መታያና ምክንያት ናቸው። አንዳንዶች በለጋ 
የወጣትና ታዳጊነት ዘመናቸው ስፖርቱ ውስጥ በመግባት 
በብርታታቸው ከራሳቸው አልፈው የአገራቸውን ስም 
ያስጠራሉ። ሌሎች ደግሞ ስክነትና እውቀትን ተላብሰው 
በጎልማሳነታቸውም የአገር ኩራት የመሆን ዕድል 
ይኖራቸዋል። የተቀሩት ደግሞ ለጥቂት ጊዜ የበራች 
የብቃት ጀምበራቸው ብዙም ሳያስጉዛቸው ትጠልቃለች። 
በእርግጥ ስፖርት በእድሜ ሊገደብ የሚችለው፤ 
ቅልጥፍና፣ ጥንካሬና ልበሙሉነትን መሰረት ላደረጉትና 
በተወዳዳሪነት ሕይወታቸውን ለሚመሩት ስፖርተኞች 
ነው።   

በዘመናዊው ዓለም ስፖርትን ከህጻናት መጀመር 
ለውጤታማነት ከፍተኛ ሚና እንደሚኖረው ይታመናል። 
ለዚህም ነው ታዳጊዎች በተማሪነት ሕይወታቸው በተለይ 
ከ13 ዓመታቸው ጀምሮ በስፖርቱ ያላቸው ብቃት በተለይ 
ጎልቶ ሊታይና የወደፊታቸውን የሚያመላክታቸው። ከ16-
25ዓመት ደግሞ ወርቃማውን አቅማቸውን የሚያሳዩበት 
ዕድሜ መሆኑን የዘርፉ ባለሙያዎች ያመላክታሉ። 
በአንጻሩ 32ከመቶ የሚሆኑ ስፖርት ባለሙያዎች ይህ 
ዕድሜ ካለፈ በኋላ በተሻለ ሁኔታ ስኬታቸውን በውድድር 
ሜዳዎች ያንጸባርቃሉ። 

በመላው ዓለም አራት ቢሊዮን የሚሆኑ ተሳታፊዎች 
እንዳሉት የሚነገርለት ተወዳጁ ስፖርት እግር ኳስ 
እድሜ ተጽእኖ ከሚያደርግባቸው ስፖርቶች መካከል 
አንዱ ነው። ታዳጊና ወጣቶች በብዛት አቅማቸው ጎልቶ 
በሚታይበት በዚህ ስፖርት ከጊዜ ወደ ጊዜ ጭማሪ እያሳየ 
መምጣቱ ግልጽ ነው። በፊፋ አዘጋጅነት የሚካሄደውን 
ታላቁን ውድድር እግር ኳስን ማዕከል አድርጎ የተሰራ 

አንድ ዳሰሳዊ ጥናትም(ትኩረቱን በእድሜ ላይ ያደረገ 
ጥናት በማድረግ የሚታወቀው የአውስትራሊያ ዩኒቨርሲቲ 
የተደረገ ጥናት) ይህንኑ ይመሰክራል። ተጫዋቾች 
አስቀድመው ወደ ውድድር ሊገቡ እንዲሁም ከ30 ዓመት 
በላይ ሊቆዩ ቢችሉም፤ ባለፉት 60 እና 70 ዓመታት  
ውጤታማነታቸው በይበልጥ የሚታይበትና መካከለኛ 
የሚባለው ዕድሜያቸው ከ24-27 ነበር። አሁን ባለው 
ሁኔታ ደግሞ አማካይ የሚባለው የእግር ኳስ ተጫዋቾች 
እድሜ ከ24-29 መሆኑን መረጃዎች ያመላክታሉ። ግብ 
ጠባቂዎች ከ25 እስከ 29 ዓመት፣ አጥቂዎች ከ25-
28፣ የመሃል ሜዳ ተጫዋቾች ከ25-27 እንዲሁም 
ተከላካዮች ከ24-26ዓመታቸው ያለው ጊዜ በመካከለኛ  
ይመደባል።

እድሜ እንደየ ስፖርት ዓይነቱ የስፖርተኞችን 
ብቃት ሊጨምርና ሊቀንስ እንደሚችለው ሁሉ፤ በአንድ 
ስፖርት ውስጥ ባለ የተለያየ ውድድር የሚኖረው 
ውጤት ላይም በተመሳሳይ ተጽእኖ እንደሚኖረው 
አጥኚዎች ያረጋግጣሉ። እአአ ከ2000 እስከ 2020 
የተካሄዱ ስድስት ኦሊምፒኮችን እንደማሳያ በመውሰድ 
ባከናወኑት ጥናት መሰረት እንደ ዋና፣ አትሌቲክስ፣ ቦክስ 
እና የመሳሰሉት ስፖርቶች ውስጥ በሚካተቱ የውድድር 
አይነቶች የሚሳተፉ ተወዳዳሪዎች ዕድሜ  ለውጥ 
እንደሚኖረው አስተውለዋል። በዋና ስፖርት አጭር 
በሚባለው 50 ሜትር እንዲሁም በረጃጅሞቹ 800 እና 
1ሺ500 ሜትሮች በእድሜ ገፋ ያሉት ይበልጥ ውጤታማ 
ሆነው ተገኝተዋል። በአንጻሩ መካከለኛ ርቀት በሆኑት 
200 እና 400 ሜትሮች ወጣት በሚባለው የእድሜ ገደብ 
ውስጥ ያሉ ተወዳዳሪዎች አቅማቸውን በይበልጥ ማሳየት 
ችለዋል። 

የአትሌቲክስ በተለይም የሩጫ ስፖርትም በተመሳሳይ 
ዕድሜ የውጤታማነት ምክንያት ሆኖ ሊቀመጥ 

እንደሚችል ጥናቱ ያመላክታል። አጭር ርቀት በሚባሉት 
100 ሜትር እና 200 ሜትር ውድድሮች እድሜያቸው 
እስከ 40 የሚደርስ አትሌቶች ተሳክቶላቸዋል። በዚህ 
ርቀት የክብረወሰን ባለቤትና በኦሊምፒክም እጅግ 
ስኬታማ የሆነው የምድራችን ፈጣኑ ሰው ጃማይካዊው 
ዩሴን ቦልት እአአ በ2016ቱ የሪዮ ኦሊምፒክ በሁለቱም 
ርቀት የወርቅ ሜዳሊያ ባለቤት የሆነው የ30ኛ ዓመት 
ልደት ሻማውን ባጠፋ ማግስት መሆኑ ማሳያ ይሆናል። 
ከ400-800 ሜትር ባሉት ርቀቶች ደግሞ እድሜያቸው 
እስከ 24 የሆኑ ወጣት አትሌቶች በብዛት ተሳታፊና 
ውጤታማ ሲሆኑ፤ ከ1ሺ500 ሜትር በላይ ባሉ ርቀቶች 
የሚሳተፉ አትሌቶች እድሜም ጭማሪ ያሳያል። እንደ 
አጭር ርቀት ሁሉ በረጅሙ የአትሌቲክስ ስፖርት 
ማራቶንም እድሜያቸው 30 እና ከዚያ በላይ የሆኑት 
የሜዳሊያ ሰንጠረዡን የመቀላቀል እድላቸው የሰፋ ሆኖ 
ተገኝቷል። 

በርካታ ስፖርቶች ላይ ተሳታፊ የሚሆኑ ስፖርተኞች 
እድሜያቸው መጨመሩን ተከትሎ እንዳለፈው ጊዜ 
ሰውነታቸውን ማዘዝም ሆነ እንደልባቸው መንቀሳቀስ 
እያዳገታቸው ይሄዳል። በተጨማሪም ጉዳቶችን በቀላሉ 
ማስተናገድና በቶሎ አለማገገምን ስለሚደጋግሙ 
ቀስ በቀስ ከስፖርቱ ውጭ ወደመሆን ይሸጋገራሉ። 
በተቃራኒው አንዳንድ የስፖርት ዓይነቶች ደግሞ እድሜ 
ሲጨምር ስኬትን ወደማጎናጸፍ ይሸጋገራሉ። በተለይ 
እንደ ጎልፍ፣ ቦውሊንግ፣ ብስክሌት፣ ቦክስ፣ ክብደት 
ማንሳት በመሳሰሉት ስፖርቶች ተሳታፊዎች እድሜያቸው 
ሲጨምር ወደ ስኬታማነት ማማ የመጓዛቸው ሁኔታ 
ይጨምራል። እንደ ቦክስና ክብደት ማንሳት ባሉ ስፖርቶች 
ደግሞ እንደ ሚዛኑ መጨመር የተወዳዳሪዎቹ እድሜም 
ጨምሮ ተገኝቷል። ለዚህም ምክንያት የሚሆነው ክብደት 
ሲጨምር ከፍጥነት ይልቅ አስፈላጊ ሆኖ የሚገኘው 
ጥንካሬ በመሆኑ ነው።  

